
S P E A K E R: Mi tin engtia chhan theuh tur nge ni tih in hriat theih nan in 

tawngka chhuak chu chia al, khawngaihna tel ni fo rawh se.                  (Kolossa 4:6).  

 Zawhna leh chhannaah kan kal nghal ang a. Starred Question No.135-na 

zawt turin member zahawm tak Dr. Vanlalthlana i lo sawm ang. 

Dr. VANLALTHLANA : Pu Speaker, ka lawm e. Minister zahawm tak 

Labour, Employment, Skill Development & Entrepreneurship Department changtu 

chhan atan ka zawhna chu- 

 Tun sorkar thar hnuaiah hian cess (Mizoram Building & Other Construction 

Worker Welfare Cess) engzatnge lak a nih a, tun thleng hian engzatnge hman a nih 

tawh? 

S P E A K E R    : Chhang turin a changtu Minister zahawm tak Pu 

Lalchhandama Ralte kan sawm e. 

PU LALCHHANDAMA RALTE, MINISTER : Pu Speaker, member 

zahawm tak Aizawl North-II bialtu Dr. Vanlalthlana zawhna chhanna chu- 

Tun sorkar thar December, 2018 atanga January, 2020 chhung hian Labour cess  

` 27,13,29,389/- (vaibelchhe sawmhnih pasarih nuai sawm pathum singhnih 

sangkua zathum sawmriat paruk) hmuh a ni tawh a. Labour cess tun thleng 

(December 2018-January, 2020) hian ` 28,22,44,951/- (vaibelchhe sawmhnih pariat 

nuai sawmhnih pahnih singli sangli zakua sawmnga pakhat) hman ral tawh a ni. 

S P E A K E R  : Zawhbelhna zawt turin zawhna neitu member 

zahawm tak Dr. Vanlalthlana i lo sawm ang. 

Dr. VANLALTHLANA : Pu Speaker, ka lawm e. Welfare cess kan ti 

mai a, Mizoram Building and Other Construction Workers Welfare Cess hi lakna a 

rei tawh a. A changtu Minister ka zawh duh chu sum pek chhuah a nih dawn hian 

pek chhuah turte hi a hnathawkte, sawlaia a enkawltu, an hotu ber hian a lo thlang 

mai nge, a Board khan an en a (audio failure) Welfare cess hmangin. A darh nuaih 

mai a, concert-te an sponsor sak a, chi hrang hrang a awm a ni. Chutah chuan 

Utilisation Certificate an hman dan kha thehluh thin a ni em? An thehluh danah hian 

kalphung bik (format), utilisation an thehluhna tur hi pek an ni em. Chutiang chuan 

an rawn thehlut em tih hi ka zawhbelhna a ni e. 

S P E A K E R : Member zahawm tak Pu Vanlalhlana i lo sawm ang. 

PU VANLALHLANA :  Pu Speaker, cess dawng theite hi tute nge ni, 

pawl leh mimal an ni nual em? Engzatnge an dawn tlangpui? Eng ang criteria-in 

nge, an mamawh leh an dil zat pek an ni mai nge, eng atan nge dil theih a nih tih ka 

zawhbelh a ni. 

S P E A K E R : Chhang turin Minister zahawm tak Pu Lalchhandama 

Ralte i lo sawm ang. 

PU LALCHHANDAMA RALTE, MINISTER : Pu Speaker, zawhna 

neitu Dr. Vanlalthlana zawhna chhanna tlangpui chu sum pek chhuah a nih dawn 

hian kalphung deuh kan neih chu cess kan lakkhawm hmang thei tur hi Workers 

Welfare Board-ah hian inziak lut (registered member) kan nei a. Chungte chu 

anmahni trade-in a phut anga hman a nih theihna tur kha a awm ve a. Entirnan, Pu 

Vanlalhlana zawhna chhanna nen khan kawpin, keimahni hnuaia inziak lut 

pangngai, Welfare-a inziak lutte chu Children Education Assistance atan te, Medical 

Assistance atan te, Disability Benefit atan te, vanduaithlak taka an lo thihin 

hnathawktute Death Benefit-te; tin, anmahni vuina Funeral Assistance atan te, 

member chhungkuaah nupui/pasal nei an awmin Marriage Assistance atan te, 

hmeichhia nau nei tan pawh Maternity Benefit-te. Chutiang chuan Welfare Pension 

ang chi pension pawh a lak ve theih a ni. Chutiang chu pek dan tlangpui a ni a. 

 Hemi sum pek chhuah dan chungchangah MUP-te, concert-te pawh a awm ni 

a sawi kha engtiang takin nge hei hi an pek tih chu ka hre lo nachungin 

Administrative Cost atanga engemaw remchangah an lo pe nge tih ka hre lova. Tun 

ami ang kha a dawng thei turte an dawn tur inziahna a ni a. Tin, sum leh pai pawh 

format pangngai felfai tak a awm a. Chutih rual chuan Trade Union hrang hrangte hi 

kan Workers Welfare hmalakna campaign-in Zoram hmun hrang hrangah an 

fehchhuah avangin chutiang awareness campaign atan pawh chuan sum kan 

pechhuak thin a ni.  

PU  VANLALHLANA :  Awareness campaign-ah khan Trade Union-te 

pawisa pek teuh a ni tawh a. Ka thiam ang tawkin ka chhui a. Trade Union hovin 

awareness campaign an tihna hmun te, a kal zat te, an tih dan kimchang kha 

department-ah a en theih ang em tih Minister hian min hrilh leh lawk teh se. He thil 

hi ka sawi lawk duh a, a serious angreng a, mipui sum a ni a, mi harsa tak tak, nitin 

inhlawhten an hman ve theih tur thil a ni a. He sum hi a pelhe niin hriat a ni a. Tunah 

pawh ka theih ang tawkin ka chhui ve nasa a. Assembly-a committee member ka 

nihna pakhatah pawh hian account diklo puiin an rawn thehlut a ni. Chuvang chuan 

he thil hi enchian a ngai takzet a. Hetianga thil an pekchhuah hote hi enlet leh theih 

turin document a awm em tih ka zawhna a ni e. Hman chhuah zat kha crore 28 niin 

ka lo ngaithla bawk a. Hemi hman tawhna chin hi ziakin Minister zahawm tak hian 

min pe thei ang em le? 

PU LALCHHANDAMA RALTE, MINISTER : Pu Speaker, member-te 

thahnemngaihna kha a tha ka ti khawp mai a. Keipawhin helai hi ka ngai pawimawh 

a. Sorkar hmasa hunlai atang tawhin helai hi thawnthu ngaihnawm leh document 

thenkhatte pawh bo a awm nia hriat a nih avangin tunah pawh hian kan fimkhur  

khawp mai a. Tuna Aizawl North I bialtuin a sawi ang khan kumin kal chhoa kan 

hmuh leh hman zatah khan hman zat kha tlema tam zawk kha hun kal tawha tlema lo 

awm khawlte nena han tih khan kan cess-ah hian, Session-ah pawh wind up-naah 

khan ka sawi a, vaibelchhe 50 leh tlem tunah hian kan la nei kan tih kha. 

Engpawhnise, material kan duh ang leh kan mamawh ang a hmuna en leh tihpui ka 

lo welcome khawp mai a. A tul anga en ho zel leh labour-ten an chanvo an chan ngei 

theihna tur hi kan sorkar duhdan a ni tih House hi ka hriattir e. 

SPEAKER : Ka lawm hle mai. Hei hi ka hrechiang a, Minister zahawm tak 

hian en ngun deuh se ka duh khawp mai. Amah a tel lo a mahse ka hrechiang a ni. 

Hei hi mirethei kut hnathawktute ta a ni a, tunah hian ka rilru a na vawng vawng a, 

Minister thusawi avangin ka thaw huai a, ka lawm hle mai. 

PU LALDUHOMA  : Pu Speaker, term hmasa khan thahnem i ngai 

tih kan hria a, ka bialah pawh kan pahnihin kan campaign lauh lauh a nih kha. 

Office-a va en hi kan tan a buaithlak a, tuna information kan hriat duh kha member-

te min pe thei lo em ni? Eng emaw a awm a ni he thilah hian, member-ten kan hre 

theuh a ni. 

SPEAKER  : Aw le, a sawi kha a tawk viau e. ‘Sorkar duhdan a ni e’ tih 

kha. Kha kha chu Minister zahawm tak in a lo enzui kha keipawhin ka ngen a ni. 

SPEAKER : Labour-te  pawisa  a  kan  hual  nasa  lutuk  hi  a  pawi  lutuk.  

Term  hmasaah  Minister  ban  phahna  a  ni  a, MYC  Chairman  ban  phahna  a  ni  

bawk  a,  hei  hi  a  pawi  lutuk  ringawt  a  ni. 

 Starred  Question  No. 136-na  zawt  turin  member  zahawm  tak   

Pu  Lalrindika  i  lo  sawm  ang. 

PU LALRINDIKA RALTE  :  Pu  Speaker,  ka  lawm  e.  Ka  

Starred  Question  no. 136-na  Minister  zahawm  tak  Home  Department  changtu  

chhan  atan  - 

 Ni  28.1.2020-a  hawn  tak  Police  Headquarters  New  Building, Khatla, 

Aizawl  ami  kha   

a) A  Contractor  hming  min  hrilh  thei  em? 

b) Tunge  design  leh  estimate  siam? 

c) Total  floor  area  engzatnge? 

d) Estimate  hi  engtik  kum  Schedule  of  Rate  (SOR)-a  chhut  nge  a  nih? 

e) Engtik  kuma  sak  tan  nge? 

f) Fund  hi  khawi  atanga  hmuh  nge  a  nih?  Ka  lawm  e. 

 

S P E A K E R   : Chhang  turin  Minister  zahawm  tak   Pu  Lalchamliana  i  lo  

sawm  ang. 

PU LALCHAMLIANA, MINISTER    : Pu  Speaker,  member  zahawm  tak  Pu  

Lalrindika  Ralte  zawhna  chhanna  chu  hetiang  hi  a  ni.  A  zawhna  hi  ni  

28.1.2020-a  hawn  tak  Police  Headquarters  New  Building, Khatla, Aizawl  ami  

kha  a  ti  a,  f)-na  thleng  a  awm  a.  a)-na  zawhna  hi  ka’n  chhiar  tel  ang  a  a  

bak  hi  chu  a  ngai  tawh  lo  ah  ngai  i  la.   

a)  A  Contractor  hming  min  hrilh  thei  em  tih  a  ni  a.  A  Contractor  hi  North  

East  Consultancy  Services  (NECS).   

b)  Design  leh  Estimate  hi  North  East  Consultancy  Services (NECS)  siam  a  ni. 

c)  Total  Floor  area  zat  chu  4431.84  sq.m  a  ni. 

d)  Estimate  hi  Schedule  of  Rate  (SOR)  of  PWD, Mizoram, 2013  anga  chhut  a  

ni. 

e)  Kum  2015  atanga  sak  tan  a  ni. 

f)  He  a  sakna  pawisa  hi  Non-lapsable  Central  Pool  of  Resources (NLCPR)  

atanga  hmuh  a  ni.   

S P E A K E R    : Member  zahawm  tak  Pu  Zodintluanga  a  phar  hmasa ber  

bawk  a  ilo  sawm  ang. 

PU ZODINTLUANGA RALTE  :  Pu  Speaker,  ka  lawm  

e.  Khami  subject lo  deuh  Home  Department  tho  a  ni  a,  ramri  chungchang  hi  

Pu  Speaker,  kan  buaipui  rei  tawh  a.  Ramri  fel  tur  hian  Core  Committee-te  an  

din  a,  sum  tam  tak  te  an  seng  a,  Home  Department-te  an  buai  em  em  a.  Pu  

Speaker,  ka  zawhna  chu  July  22, 2019- a  kan  Chief  Minister  zahawm  takin  

ramri  buai  chinfel  dan  tur  felfai  tak  kan  nei  a  tih  kha  kan  Home  Minister  

zahawm  tak  hian  kan  Chief  Minister  hi  a  lo  va  zawt  dek  dek  thei  tawh  em?  

A  hranpaa  Core  Committee-te  din  lo  hian  khami  chinfel  dan  kha  lo  va  

zawtin  a  tihfel  mai  theih  em  tih  ka  rawn  zawt  e. 

S P E A K E R    : Member  zahawm  tak  Er. H. Lalzirliana sawm leh ila. 

Er. H. LALZIRLIANA : Pu  Speaker,  ka  lawm  e.  Vawiina  kan  

zawhna  hi  tlem  han  sawi  belh  deuhhlek  ka  duh  a.  Mi  rama  awm  ni  awm  

zawk  taka  mawi  building  ropui  PHQ-ah  hmanni  lawkah  khan  a  hawnnaah  te  

pawh  kan  tel  ve  a.  Tin,  khilai  PHQ-ah  khian  tlai  lamah  ka  inkhelh  ve  thin  

avangin  keimah  pawhin  ka  lo  tlawh  ve  thin  a.  A  architectural  design  hi  a  

ropui  ka  ti  a,  mi  rama  awm  niawm  zawk  taka  mawi  niin  ka  hria  a.  Ram  

changkangah  chuan  EPC  mode  an  tia,  Europe-  ah  chuan  design  leh  build  

model  system  deuh  vek  hian  an  infrastructure  hi  an  kalpui  tawh  a  ni. 

  State  of  the  art  infrastructure  hi  vawiinah  ram  changkang  leh  khawpui  

lianah  chuan  an  kalpui  dan  a  ni  a.  Heta  tangin  a  sak  ringawt  ni  lovin  design  

atanga  inel  a  ngai  tawh  a  ni.  Vawiinah  chuan  project  lian  kan  neih  te  leh  

thil  reng  reng  hi  PWD-a  kan  architect,  department  ten  an  tih  tlangpui  a  ni  a,  

competitors  pakhatmah  an  awm  lo  a  ni.  Chuvang  chuan  hetiang a  EPC  mode-

a  design  and  build  model  system-a  kan  kal  hi  a  pawimawh  hlein  ka  hria  a.  

Khi  building  khi  a  hmunah  mi  tam  takin  an  hmu  tawhin  ka  ring  a,  hmu  lo  

pawh  kan  awm  maithei  a,  a  ropui  khawp  mai  a,  a  nalh  pawh  a  nalh  a.  State  

tan  pawh  inchhuanna tlak  niin  ka  hria  a,  Police  ho  tan  chauh  lo  pawh  a  

lawmawm  ka  ti  a (Speaker  :  Han  zawt  rawh  le.). 

 Ka  zawh  duh  lai  tak  chu  Mamit-ah  4th  I.R  Headquarter  kan  tinghet  

dawn  niin  ka  hria  a  chu  chu  pahnih  ka  zawt  dawn  a  ni.  Hengte  pawh  hi  

EPC  mode  ang  deuh  te  hian  a  building-te  pawh  hi  nakinah  kan  la  ti  ve  thei  

ang  em  tih  kha  ka  zawt  a.  A  chhan  chu  ka  sawi  ang  khan  a  architectural  

atanga  inel  a  ngai  tawh  a  ni,  a  sak  ringawt  ni  lovin.  Chung  chu  kan  

infrastructure  dinna  atana  pawimawh  a  nih  avangin. 

 Tin,  a  pahnihna atan  Lengpui  Police  Outpost  kha  engtikah  nge  tan  

theih  a  nih  ang  tih  ka  zawt  duh  a  ni  e.  Ka  lawm  e. 

S P E A K E R : Zawhna  neitu  kan  sawm  ang a,  Pu  Lalrindika  

Ralte, member zahawm tak ka sawm e. 

PU LALRINDIKA RALTE  : Pu  Speaker,  ka  lawm  e. Nichinah  a  

chhannaah  khan  a  design  leh  estimate  siamtu  kha NECS  tih  kha  a  ni  a.  Ka  

hriat  dan  chuan  PWD  danah  hian  a  contractor  hian  design  leh  estimate  an  

siam  ngai  lo  niin  ka  hria  a,  chu  chu  eng  dan  hmanga  siam  tir  nge  a  nih  tih  

kha  ka  zawh  belhna  a  ni  e. 

S P E A K E R : A  inkar  kik  khawp  mai  a,  building  atanga  ramri  

te.  A  theih  ang  ang  chhang  turin  Minister  zahawm  tak  Pu Lalchamliana  kan  

sawm  e. 

PU LALCHAMLIANA, MINISTER :  Pu  Speaker,  Opposition  

Group  Leader  zahawm  tak  Pu  Zodintluanga  zawhna  kha  kan  C.M  in  ramri  

chinfel  dan  tur  kan  hre  tawh  a,  mahse  la  sawi  chi  a  ni  lo  ve  a  ti  a.  La  

sawi  chi  loh  na  na  na  kha  ka  la  zawt  bik  lo  a  ni. (Speaker  :  Ngawi  rawh,  

Session  hmasa  pawh  khan  ti  tho  hian  a  nia,  a  ngai  reng  khanin  in  zawt  leh  

a  nia  tiraw.)  A  vei  ngang  a  niang. 

PU ZODINTLUANGA RALTE  : Pu  Speaker,  ka  zawhna  chu  a  zawt  

dek  dek  ngam  tawh  em  tih  kha  a  nia,  a  la  zawt  dek  dek  ngam  lo  em  ni? 

PU LALCHAMLIANA, MINISTER : Hun  remchang  kan  lo  en  

dawn  nia.  Member  zahawm  tak  Pu  H. Lalzirliana’n  PHQ  building  thatzia  a  

sawi   kha  kei  pawhin  tha  ka  ti  khawp  mai.  A  hawn  ni  pawh  khan  kan  

C.M- in  “mi  ta  niawm  tak  a  ni”  te  pawh  a  tih  kha  maw  le. 

 A  zawhna  Mamit-ah  4
th

  I.R  tihngheh  tumna  a  awm  em?  a  ti  a.  

Tihngheh  tumna  a awm  hran  lo  va,  tihngheh  loh  tumna  pawh  a  awm  lo  a,  

tunah  khuan  a  awm  mek  a  ni  tih  kha  ka  chhanna  a  ni  a.  Tin,  Lengpui  

airport-ah Police  Out-post  engtik  nge  function  tir  theih  a  nih  ang  tih  kha  a  

mak  ang  reng  khawp  mai  a,  Lengpui  airport-ah  khuan  Police  Station  chu  

sawi  loh  Police  Out-post  pawh  hi  kan  la  nei  lo  va.  A  pawimawh  si  a,  tun  

hnaiah  khan  kan  hotuten  proposal  an  siam  a  tam  tak  an  siam  a,  Out-post  

hawnna  tur  leh  Police  Station.  Mahse  a  vaiin  a  theih  lo  va,  chung  zingah  

chuan  Lengpui-ah  Out-post  hawn  tur  a  ni  tih  kha  GAD  atangin  approval  kan  

hmu  ta  a,  kan  lawm  hle  a.  Hei  hi  tihlawhtling  turin  hma  kan  la  mek  a  ni  

tih  kha  ka  chhanna  a  ni  e. 

 Tin,  zawhna  neitu  member  zahawm  tak  Pu  Rindika  khan  CPWD  

manual-ah  design  tu  leh  a  contract  execute  tu  hi  thuhmun  turin  phal  a  ni  lo  

a  ni  lawm  ni  a  rawn  ti  a.  A  ni  maithei,  ka  la  chhiar  chiah  lo  na  a.  Mahse  

he  Police  Headquarter  sak  chungchangah  hi  chuan  2014,  December  ni  3  khan  

empanelled  list  Mizoram  sorkar  hian  a  siam  a.  Chutah  chuan  firm  34  lai  an  

awm  a  ni.  Heta  a  condition-ah  hian  a  hnuhnung  ber  3-na  ah  chuan  Pu  

Speaker,  i  phalna  in  ka’n  chhiar  ang  e.  Saptawng  a  ni  a ‘further  the  empanel  

firms  besides  preparation  of  Detailed  Project  Report  may  be  entrusted  for  

execution  and  monitoring  of  works  without  separate  bid. 

PU LALCHAMLIANA, MINISTER  :   If they have the requisite 

expertise subject to following of the codal formalities issued by the government 

from time to time on turnkey or BDC basis” tih a ni a, 2014 ah khan. Hei hian PWD 

manual a bawhchhia em chu ka hre lo a, mahse sorkara thuneituten hetiang hian an 

lo phal sak tawh a lo ni. Chu chu ka chhan theih tawk a ni e. 

S P E A K E R     :  Starred Question no. 137-na zawt turin member zahawm tak  

Pu C.Lalsawivunga i lo sawm ang. 

PU C.LALSAWIVUNGA  :   Pu Speaker, ka lawm e. Ka zawhna Starred 

Question 137-na. Will the Hon. Minister incharge of Horticulture Department be 

pleased to state – 

(a) Bamboo Processing Industry din tumna a awm em ? 

(b) Bamboo atanga thil siam chhuah eng pawh a hralhna tur marketing mumal 

 tak tihfel a ni tawh em? 

(c) Mizorama chin tur Brandisii Bamboo emaw, Bamboo species dang eng pawh 

 supply turin Mizoram sorkarin company emaw, mimal nen emaw MoU sign  

 pui a nei tawh em ? 

S P E A K E R  :  Chhang turin Chief Minister zahawm tak, Horticulture 

Department changtu ni bawk Pu Zoramthanga kan sawm e. 

PU ZORAMTHANGA, CHIEF MINSTER     :  Pu Speaker, member zahawm 

tak Pu C.Lalsawivunga zawhna chhanna chu hetiang hi a ni. Bamboo Processing 

Industry din tumna a awm em, tih chhanna chu “Awm e” tih a ni.  

 Tin, bamboo atanga thil siam chhuah engpawh a hralhna tur marketing 

mumal tak tihfel a ni tawh em, tih chhanna chu “la ni lo” tih a ni e. 

 Tin, Mizorama chin tur brandisii bamboo emaw, bamboo species dang pawh 

supply turin Mizoram sorkarin company emaw, mimal nen emaw MoU sign pui a 

nei tawh em tih chhanna chu “nei lo” tih a ni e. 

SPEAKER    :  Zawhna neitu member zahawm tak Pu C.Lalsawivunga i lo 

sawm ang. 

PU C.LALSAWIVUNGA  :  Pu Speaker, nikum June-a kan session ah khan 

kan Chiaf Minister zahawm takin he House zahawm takah hian brandisii bamboo 

Dr. Bartria in thlatin a rawn thawn tur thu min hrilh kha a ni a. Horticulture 

Department hian brandisii a chi emaw, a tiak emaw dawn a ni tawh em tih ka zawh 

belh a. Tin, Bamboo Processing Industry din tumna a awm em tih zawhna 

chhannaah, “awm e” tih a ni a. He Bamboo Processing Industry hi din lo ni ta sela 

mimal emaw, company emaw kuta dah tur hian tihfel a ni em ? Chung company 

emaw, mimal hming emaw te chu min hrilh thei em tih hi ka zawh belhna 2-na a  

ni a. 

 Tin, bamboo chinna tur hian ram hectare engzahnge ruahman a nih tih leh 

eng species nge chin tura thlan a nih tih hi ka zawh belhna te a ni e. 

SPEAKER  :  Member zahawm tak Dr Vanlalthlana sawm leh ila. He thu hi 

kan sawi zing tawh hle mai. 

Dr. VANLALTHLANA  :  Pu Speaker, ka lawm e.  Kan ram in a kan tih 

ber tur ka Unstarred Question-ah khan Horticulture Department-in research engmah 

pawh an lo la ti lo va. Department dangah pawh engmah research ti tura pek chhawn 

pawh a ni lo va, kan ching tawh dawn a ni a. Hei hi chu a fuh lo ka ti khawp mai. 

Front paper emaw, engemaw tal han zir lawkna kha awm se ka ti a. Marketing bakah 

hian value addition tur hi a awm tur a ni hetiang thil lianah hi chuan. 

 Ka zawhna chu hei hi a ni, hmanni lawk kar hmasa khan kan Chief Minister 

zahawm tak khan heta kan chin tur brandisii te, latiforus te, giganteu te, heng chauh 

hi tissue culture siam theih te an ni a. Chuvang chuan heta kan mau neih sa ang 

chiho pawh hi tissue culture anga tih tir an ni lo tih kha a sawi a. Hei hi a dik reng 

em ? Tute zir chianna nge tih leh tute nge a zawh tih kha ka hre chak deuh a, ka 

rawn zawt a ni. 

S P E  A K E R  :  Minister zahawm tak Pu B.D.Chakma i lo sawm ang. 

Pu B.D. CHAKMA  :  Pu Speaker, ka lawm e. Bamboo Development 

Scheme hnuaiah SEDP atangin ADC pathumte tan a hranpa-in fund hi  dah tumna a 

awm em ? Awm ta se, ADC pathum bikah Horticulture Department hnuaiah pawisa 

hi dah tumna a awm em tih ka zawt e. 

S P E A K E R : Chhang turin Chief Minister zahawm tak, Horticulture 

Department changtu ni bawk Pu Zoramthanga kan sawm e. 

Pu ZORAMTHANGA, CHIEF MINISTER : Pu Speaker, a tawp lam 

atangin han chhang ila. Member zahawm tak Pu BD Chakma zawhna ADC 

pathumah pawh heng bamboo production/plantation hi tih tum a ni a. Mizoram pum 

puiah a remchang ang zela tih tum a ni a. Amaherawhchu, district tan bika pawisa 

dah erawh chu kan la ti lo va. Headquarter atangin khu lai identified in tlem azawng 

kan la kalpui chauh a, district-wise pawhin kan la sem hranpa bik lo va. Nakinah kan 

tih hunah chuan heng ADC pathumah pawh hian kan ti vek ang, pawisa pawh kan 

dah ang tih kha ka chhannna a ni a. 

 A dawt lehah Dr.Vanlalthlana zawhna tissue culture siam thu-ah khan, tissue 

culture hi chu a dang neuh neuh pawhin kan siam thiam e an rawn ti a, an siam 

thiam hi a te deuh a ni a. A thenin balcooa kan thiam an ti a, a thenin chu mi kha mi 

kan thiam an ti a. Amaherawhchu, keini chuan kan tih vek vek chuan khang kha chu 

chin tlakah kan ngai lo va, a lian tha law law kan duh a. Chu chu tuna kan han hmuh 

chinah chuan brandisii hi an thiam hmasak ber a ni a, chu mi dawtah a sister species 

ti mai ila, latiforus hi a inang deuh thuak a. Chu pawh chu kan thiam e an ti a, 

amaherawhchu, large scale-a min la pek loh avangin brandisii-ah kan la in 

concentrate deuh a. 

 Tin, tlemin hriat sual palh a awm thei a. Giganteus kha chu a thiam an awm 

ka la hre lo va. Awm sela chu a lian ber a, a duh pawh kan duh ber a. 

Amaherawhchu, giganteu hi chu a thiam an awm kan la hre lo va. Tin, a dang  hi 

‘kan thiam’ han ti mai chu an awm a, amaherawhchu kan duhzawng leh tha kan tih 

bakah uluk taka kan test loh chuan, vawi khat hei hi a ni e an tiha tiak pawng lak 

ngawt hi kan tisual tawh a. A tissue culture system ni lo a rah tiak atanga min pek hi 

kum 2007 bawr vel khan heng hi a tha e an ti a, mimal hnenah min rawn pe vak mai 

a. Kan lo lei hlawm a, kan han phun a, a then chu a tha viau a. A then erawh chu a 

hling nei chi a ni a, phun hma kan ngai ringawt mai a. A tihngaihna awm lo hlinga 

khat tlat mai te a lo ni a. Chung chu paih leh turin hnapui a ngai a. Chung chu a nih 

avangin phun turah khan fimkhur a ngai em em a. Chuvangin, uluk taka anmahni 

laboratory kan enpui a, chuta tanga a chi lo chhuak kan en a, an phun len tawh en 

bawk a, chuta tanga puitlingte pawh en bawk a nih loh chuan, kan thiam e ti a rawn 

ti naran hi chu sorkarin hei hi ti ang aw tih ngawt kha kan ngam lo va, kan fimkhur 

em em a. Chuvangin, a dang a lian tha siam thiam an awm chuan kan department ten 

hei hi a tlak e, tiin ngun takin an en ang a, tichuan a tlak chin ah kha chuan kalpui 

zel pawh kan duh a, tunah hi chuan kan rin ngam chin hi chu Brandisii leh Latiflorus 

hi a ni rih a. Latiforus pawh large scale-in an la ti hman meuh lo a, tunah kan hun hi 

kum khat emaw a ni a, khata tanga han enlarge a, han ti tam tur chuan a laboratory 

pawh  an duh angin an inbuatsaih hman lo a Brandisii-ah hian tunah chuan kan kal 

rih char char a, chu pawh kan duh khawp min pe thei lo a, thla khatah sing khat te a 

changin sing chuang hret an siam thei a. Amaherawhchu tunah chuan kan ti tam thei 

dawn e,  an ti a. Tichuan a chi hi kan duh khawp min la pe thei lo a, chuvangin 

khalaiah khan fimkhur takin department in a tih tlak e a tih chauh te kha, khang kha 

mimal pawhin a chi an lak a ni rih e tih ka sawi duh a ni. 

 Tin, zawhna neitu Pu Lalsawivunga, member zahawm takin a zawh ah khan 

department-in a chia dawng tawh em tih kha, a department hi sumdawn tir emaw, lo 

tih tir emaw kan tum lo a. Thlai chi supply hi department-in a tih vak chi ah kan ngai 

lo a, mimalin uluk taka kan tih hnu ah mimal privatize-a tih loh chuan department-a 

thawk tur chu kan LDC te, Grade – IV te an ni a, khang khan sumdawnna thlai chi 

supply hi hardening nen tih chi ah kan ngai lo va, amaherawhchu entirna atan 

sawmhnih khat, zahnih khat te chu lo ti se, chung chu thu khat  a ni a. 

PU C. LALSAWIVUNGA    :  Vawinah chanchinbu-a lo lang Lengpui-ah te, 

Hmunpui-ah te Bamboo chin bul tan a nih thu leh a pawisa te pawh pek a nih thu 

chhiar a, Horticulture Department kha a buaipuitu angin chanchinbu-ah khan an ziak 

bawk a. Zawhna chhanna-ah department-in engmah an hriat loh thu a chhan kan ni 

tawh bawk si a. Tin, chutih rual chuan a supply-tute pawh kan Dy. Chief Minister 

zahawm tak khan thlan fel a  nih tawh thu khan hmanniah min chhang bawk si a, a 

awmzia kan hrethiam thei lo a, fiah takin min hrilh thei ang em tih ka zawt a ni. 

PU ZORAMTHANGA, CHIEF MINISTER : A chi kha ka sawi angin kan policy 

reng reng ah thlai tiak supply te, heng bamboo te pawh heng hi sorkar-in hmalakna 

supply puiah chuan a department hi supplier-a hman tawh loh kan tum a, mimalin 

chung chu an rawn ti ang, kan ti a ni. Chuvangin heng hi sorkar supply tir kan tumlo 

tih kha, Horticulture Department-in a chi an dawng tawh em tih kha department 

chuan hemi supply tur chi hian an dawng lo a, tihtir an ni bawk lo tih kha ka 

chhanna ni sela.  

 Tin, a chi chungchang thuah chuan engtin nge a nih leh chuti a nih si chuan 

tih kha mimalin nasa taka buaipui a ngai a. Amaherawhchu thil hrilh leh tih ah 

chuan department mithiam ten a tih dan tur erawh chu advise te chu an pe teh meuh 

mai a. Amaherawhchu a buaipuitu chu mimalin heng hi buaipui tura kan tih a ni a. 

Mau, Rua a ni emaw thil dangah pawh mimal a chi supply-ah hian tihtir vek kan tum 

a ni.  

 Tin, a chi supply-tu tur in ruat fel tawh em tih kha ka chhan a ni lo a, 

engemaw kalsual palh a ni thei a. Kan la ti fel lo hrim hrim a, a chhan chu khami tur 

khan tender pawh kan la ko lo a, chuvangin khatah khan tender pawh koh hmaa 

supply-tu tur ruat fel kha awmzia a neilo a. A phun pawh a la hun bawk lo a, pakhat 

mah a phun pawh an la phun bawk lo a. Khalai kha tlemin information kalsual palh 

a awm a nih loh chuan lo hriat sual palh te pawh a awm thei a. A chi supply-tu tur hi 

tender pawh koh a la ni lo a, chuvangin ruatfel question kha chu a la awm lo hrim 

hrim a ni.  

 Tin, chu lovah chuan ka sawi leh duh chu a neitupa zawhna pahnihna  

industry din lo ni se, mi mal nge company nen tih fel a ni em tih kha a phun pawh 

kan la phun chhin lo a, a process na tur kha chu tlema a tlai deuh kha chu a ngai a, a 

puitlin nan hian heng kan phun ngat te hi chu kum 3,4,5 a ngai a. Chuvangin a 

industry phei chu kan buaipui tur chu a ni, mahse tunah kan hriat angin Mizoram-ah 

Bamboo Industry eng emaw zat a awm a ni. Zonun Matply-te, Pu Ramhluna te tih 

te, Pu Chuanga te tihte, Venus te a awm teuh a ni. Amaherawhchu raw materials 

supply kha an duh anga an hmuh loh avangin a ding thup a ni. Chuvangin industry 

chu private industry engemaw zat leh sorkar leh private tih engemaw zat chu ding sa 

a awm a. Tin, nakinah a lo kal pawhin sorkar hian industry a hrana din kan tum lo a, 

a lo thlen hunah pawh private veka heng industry hi chu din tir kan tum a ni, mimal 

a ni emaw, company a ni emaw. Tin, a chinna turin eng species nge tih kha nichina 

ka chhanaah khan kha kha chu chiang tawhah ka ngai a. Tin, engtia zau nge 

ruahman tih hi chu tunah hi chuan tihian a bul kan tan a, kan expand chho dawn a, 

Mizoram-ah a remna apiangah a tam thei ang ber, a zau thei ang berin nakinah phei 

chuan heng ah hi chuan ka ti thei e, an tih chuan mi zawng zawng in ram ka nei a, ka 

ching duh e, an tih chuan he SEDP hnuaiah hian sorkar hnathawk pawhin an chin a, 

an develop kha kan phal dawn a. Naktuk naktipah an lo pension ang a, an eizawnna 

chhunzawm zelna tur kha sorkar hnathawk an nih lai pawha department-in pek 

theih, puih theih nia an ngaih chu heng hi an tih pawh kan remti vek dawn bawk a 

ni. Chu chu a zau thei ang bera hei chu la kalpui kan tum e. Amaherawhchu tun ah 

chuan a tan pawh kan la tan meuh lo a, kan hriat angin tuna member zahawm takin a 

zawh belh ang khan a enchin nan in 200 bawr vel i vah tir ang kan ti a, Lengpui leh 

Hmunpui-ah an lo vat ta a, a vah manah hectare, chu chu tin hnih leh a chanve a ni a, 

kha kha kan vahtir chu a ni a. Tin hnih leh a chanve hmunah a vah manah ` 10,000/- 

a awmin kan hria a, chu chu department-in an vah zawh vek hn ah an hnathawhna 

atan khan khami an senso kha kan pe vek a ni. Hei hi an la thawh tur atana advance-

a pek lawk ni lo in, an lo thawh tawh thil dangah a peng chuang dawn lo tih kan 

hriat, Inrinni lama SEDP-a kan pek phei kha chu vat zo vek tawh ten an vahna man, 

tin hnih leh a chanve vah nan cheng singkhat kan pe theuh a ni.  A dang ‘ka vat zo 

ve tawh, min pe rawh u’, tih kha pahnih khat an lo awm a, an vah ngei leh ngei loh 

an hriat zet loh chuan kan pe thei lo kan ti a, khatianga hnathawh nena kal kawp tura 

tih a ni.  

 Tin, Pu Speaker, nichin khan tuna kan zawhna concern lo deuh hlek, 

amaherawhchu kei min zawh telna ni deuh bawk si, Home Department ami kha han 

sawi tel zawk kha rem i tih chuan ka han ti zawk ang a. Kan hriat theuh angin ramri 

chungchang thu ah chuan chingfel turin kan intihbuaina ber chu Assam nen a ni a. 

Amaherawhchu buaina a lo chhuah chuan keimahni kan ei leh bar lakna kawngah 

harsatna a awm avangin khatah khan sorkar kal tawh zawng zawng-in kan tih tur 

pawh kan ti hlei thei lo a ni. Chuvangin hetah hian kan ei leh bar lakna leh thil 

dangah keimahni in prepare lawk loa thil kan tih chuan ngamloh chala chil va 

hnawm palh hi tun hmain enge maw chen a kal tawh thin a, chuvangin heti hian kan 

ti ang, heti hian kan ti ang tih zawng zawng kha kan  activities rate te hi ziak ila. Mi 

lo va hrilh lawk vek hi chu inkhelah pawh heti hian kan pass let ang a, tihian kan ti 

kir ang a, kan strategy zawng zawng khingpuite hrilh vek chi a ni lo va. Khatiang 

khan khami inkhel strategy tur pawm tura in tur chhen kha a fin thlak vakin ka hre lo 

va. Member zahawm tak ten idea chu an nei thei mai ang ka ti a ni.  

PU TAWNLUIA, DY. CHIEF MINISTER : Pu Speaker, hmanni 

Chief Minister zin hlana mau chi chungchang zawhna chhanna department atanga 

kan dawn ka sawi kha, a rua chi tur hi chu kan tifel tawh e, kan ti a. A zawttu 

pawhin brandisii leh latiforus, hemi hi chu chinfel a ni tawh e tih kha chhanna a ni 

tawh a. Tin, hemi tissue culture siam thiam hi chu, hemi hi siam thiam kan hmu e, 

tih kha a ni a. Tun ami nen khan a inkalh lo ve tih kha ka rawn sawi duh a ni e.  

SPEAKER  : Mau hi chu kan Chief Minister zahawm tak pawh hian a sawi 

fiah zing ta hle mai. Starred Question no. 138-na zawt turin member zahawm tak Er. 

H. Lalzirliana ka sawm e.  

Er. H. LALZIRLIANA : Pu Speaker, ka lawm e. Starred Question no. 

138-na Animal Husbandry & Veterinary Department changtu zahawm tak Minister 

chhan atan -  

(a) Khawi khuaah te nge Slaughter House ( Sa talhna in) hi siam a nih tawh ? 

 Hei hi Zokhua deuh bik Aizawl khawchhung lo ka han mean deuh bik a ni.  

(b) Zokhua hmun hrang hrangah hian siam tumna a awm em.  

S P E A K E R      : Chhang turin a changtu Minister zahawm tak Dr. K. Beichhua 

kan sawm e.  

Dr. K. BEICHHUA, MINISTER  : Pu Speaker, member zahawm 

tak Er. Lalzirliana zawhna chhanna chu :-  

(a) Sa talhna AH & Veterinary Department in a siam tawhna te :- 

(i) Modern Slaughter House, Bung Bangla (Tuirial bul) 

(ii) Mualpui, Salem Veng, Aizawl.  

(iii) Brigade, Bawngkawn 

(iv) Champhai (Khankawn bul) 

(v) Lunglei (Electric Veng)  

(vi) Serchhip (Mualvawm) an ni.  

(b) Awm rih lo tih ka chhanna a ni e.  

S P E A K E R  : Member zahawm tak Pu Lawmawma Tochhawng a 

phar hmasa ber e, i lo sawm ang. 

PU LAWMAWMA TOCHHAWNG : Pu Speaker, ka zawhbelhna hei 

hi a ni e- 

(i)  Lungleia Slaughter House tha tak ` 233.32, kum 2014-a sak zawh tawh saw 

 tun thlengin hman lohin a awm a. Tun thlenga hman loha a awm chhan saw a 

 hmunhma thlan dik tawk loh vang em ni ? Tunge a contractor ?  

(ii)  Lunglei, Lungpui Zawl a ar keu tirna bun mek saw engtikah nge hman theih 

 a nih ang ? Tum khatah ar note eng zat nge an keu tir theih dawn ?.  

S P E A K E R : Zawhna neitu kha i phar lo maw ? Member zahawm 

tak Pu Lalduhoma kan sawm e 

PU LALDUHOMA  : Pu Speaker, ka zawhbelh hmain Food, Civil Supplies 

& Consumer Affairs chungchang-a ka Unstarred Question no. 133 naah hian – 

Retailer ten buhfai an sem dan tur chungchangah kaihhruaina a awm ema a awm 

chuan a copy min pe thei em ka ti a. Min chhanna chu – Awm e, pe thei e, tih a ni a, 

min pe chuang si lo va. Hei hi ka han hriattir duh che a. Min pe thei se ka duh a. A 

rei tawh a, February ni 28 ami kha a ni a.  

 Pu Speaker, chu lo leh pakhat, Planning & Programme Implementation 

Department-ah hian SEDP chungchang hmalakna kan zawt a. Anni hi SEDP-a 

Nodal Agency an nih vang a ni a. “Hei chu department tinah sem darh a ni a, keinin 

kan chhang thei lo”, tiin ka zawhna leh midang zawhna pawh an chhang zel a. 

Department zawng zawng va zawh kha a harsa si a. Hmun pakhat atangin he 

flagship programme hi an kalpui dan tlangpui min pe thei tura ngaia zawt kan ni a. 

(Speaker: Demand sawi hunah i sawi mai ang aw khawngaihin) Aw. 

 Tichuan, ka hmaa member zahawm tak sawi ang chiah kha kan bialah sawn a 

thleng ve a. Sorkar hmasa hun khan Serchhip-ah Zawlpui kawngsirah sawn 

Mualvawm ramah Slaughter House hi sak a ni a, hawn a ni tawh bawk a, hman 

tangkai a ni reng reng lo mai a, Hetiang hi kan bialah sawn a lo awm teuh mai a sum 

tam tak sen thlawnna, hman tangkai leh si loh, abandon tak hi a tam mai. Saw saw 

eng vanga hman tangkai loh nge, a hmun saw an thlang dik lo nge, an mamawh 

lohna hmunah an dah nge? Sawtianga cheng tam tak senga siam tawh si saw sorkar 

hian engtin nge hman tangkai dan a ngaihtuah dawn tih ka zawhna a ni e.  

S P E A K E R :  Ruling hi ka ti dawng thin lutuk a, Prof. F. 

Lalnunmawia member zahawm tak i sawm ang.  

Dr. F. LALNUNMAWIA  : Pu Speaker, ka lawm e. Ka zawh belhna chu 

Minister zahawm takin min chhan theih chuan – kan bial saw ar vulh nasa bial kan 

ni a, chhim pheiah sawn ar kan vulh nasa a, Aizawl chawmtu pawimawh kan ni a. 

Kan ar vulh dan saw tlema tih changkan hlek hi a theih ang em tih zawt duh a. A 

chhan chu ar vulhnaah hian tho a pung nasa si a. Ar vulhna hmunah hian khua a han 

lum a, fur a han intan a, tho a pung chak em em mai a. A khaw pum, a vulh ve lo 

thleng pawhin kan tuar, tho hian min bawm a. Chulaiah chuan tho control dan 

emaw, tlema thianghlim deuh zawka vulh dan te Minister hian min ngaihtuahpui 

thei ang em tih ka zawh belh duh a ni e.  

SPEAKER :   A tawk tawh lo maw, pathum an awm tawh. Chhang turin 

Minister zahawm tak Dr. K. Beichhua kan sawm e.  

Dr. K. BEICHHUA, MINISTER : Pu Speaker, member zahawm tak Pu 

Lawmawma zawhbelhna kha kan slaughter house neih ho hi a tirah chuan daipawn 

lam deuha kan ngaih te, a then hi chu tunah chuan khaw laili takah a lo awm a. 

Chutih rual chuan kan slaughter house dinhmun tam tak hi chu sa talhtute hian hla 

an ti a ni pakhatnaah chuan. Pahnihnaah chuan transportation hi to an ti bawk a. Tin, 

a thenah phei chuan kawng duhthusam te a lo ni lo va. Lunglei bik saw chu kum 

2013-a sak tan, 2015 January ni 29-a hman theiha peih fel a ni tawh a. Mahse kan 

sawi tawh ang khan sa talhtuten a awmna lai khu hla an ti deuh hlek a. Tin, a tir 

lamah chuan kawngte pawh saw a tha tawk lo a ni tih a ni a. Lunglei High Power 

Committee pawh hian kawngte pawh saw an siam tha a. Chumi hnu pawh chuan sa 

talhtute lam atangin hla an ti a, transportation a to avangin. Department hian hmang 

turin kan force thei ngawt lo a ni.  

 Chuvang chuan hengah hian mipui leh sa talhtute pawh hian rilru kan neih a 

pawimawh hlein ka hria. Eng vanga sa talhna te hi siam nge kan nih kan tih chuan, 

sa hrisel kan neih theihna tur leh department-in hmalakna hrim hrimah hian ran 

hrisel leh sa hrisel kan neih hi pawimawh kan ti a. Chuvanga slaughter house hi siam 

kan ni a. A talhtuten an hman duh loh na na na chuan force a hman luih tir ngaihna a 

awm lo a ni. Chu chu a chhan ber chu a ni a, a talhtuten hla an ti deuh a, chuvanga 

hmang lo mai an ni tih kha ka chhanna ni se.  

 Tin, Lunglei Lungpui Zawlah sawn ar awp keuna, hatchery sak mek a ni a, 

90% vel chu zawh tawh a ni a. Saw saw kan zawh theih chuan vawi khatah artui 

5,000 vel keu tir thei tura chhut a ni. 90% vel chhim lam mamawh saw chu tum thei 

tura ngaih a ni tih kha ka chhanna ni leh ta bawk se. 

Dr. K. BEICHHUA, MINISTER  :    Tin, member zahawm tak Pu Lalduhoma 

zawhna pawh kha nichina a hmaa zawhna ka chhanna ang deuh kha a ni a. Sa talhna 

hmun kan neih lai Serchhip ami saw khaw pawn, hla deuh hlek anih avangin ka sawi 

tawh angin sa talhtute tan transportation costs a to avangin leh hla an tih deuh 

avanga hmang duh lo mai an ni. Chu chu department lam hian an ti lui thei si lo a, 

department hi chuan hmang se tih chu kan duh khawp mai.  

PU LALDUHOMA     : Pu Speaker, slaughter house an sak hma leh an sak 

hnuah khan a hlat lam a la inang reng a. An sak avang khan a hla sawt chuang lo a. 

Khatih lai khan plan a awm tur a ni a, an hmang duh dawn nge dawn lo enfiah tur a 

nia. Utilize a ni dawn nge dawn lo hre lo khan hei hi kan lo sa em ni? Tin, a engti 

kawng emaw tala utilize dan ngaihtuah a va tul ve tih kha ka zawhna chu a ni. 

Dr. K. BEICHHUA, MINISTER : Pu Speaker, hei hi term hmasaa thil kal 

tawh a ni a, tun term hi chu ni se kan thlir em em in ka ring. Tin, a piah lamah a hlat 

dan kha chu a la inang reng tih kha chu universal truth a ni. Khang hun laia a hlat 

dan leh tuna a hlat dan chu a la inang reng ang. Chutih rual chuan mihring hi kan 

pung chak chho ve zel a. Tuna (interruption) a la awm lo pawh kha nakin mihring 

kan pun chhoh zel a, in te a lo pun zel chuan a laili deuh hlekah te pawh an lo awm 

ang a, rimchhia bawlhhlawhah te pawh khan a chang thei thei zel mai dawn a ni. 

 Engpawhnise, department-in tangkai thei ang bera hman kan lo tum dawn nia 

tih kha ka chhanna ni rawh se, Pu Speaker.  

PU LAWMAWMA TOCHHAWNG : Pu Speaker, khawngaih takin. 

Ka zawhna pakhat, tunge ni Lunglei slaughter house satu kha tun thleng hian kan la 

hre fuh thei lo a, mipui lamah sorkar lam atang hian min hriattir thei ang em? Kum 

2013-a sak tan 2015-a sak zawh kha a ni a. 

Dr. K. BEICHHUA, MINISTER : Pu Speaker, hei hi department pawhin 

kan buaipui ang reng khawp mai. Contractor hi tunge a nih kan la hre thei lo reng 

reng. 2013- a sak kha a ni a. (PU C. NGUNLIANCHUNGA  :   2013 hna kha a nia, 

khalai kha Minister-in a sawi chiang a. Contractor awm lo in department khan 

pawisa kha a tu ber nge an pek le? )  

SPEAKER      : Lo inngaihbel suh u. Demand sawiho a ni dawn a, in sawiho 

dawn nia. 

DR. K. BEICHHUA, MINISTER    : Pu Speaker, Prof. Dr. F. Lalnunmawia 

zawhna hi an bial saw broiler te leh layer te an vulh nasa a, department pawh hian 

kan fak a. A vulh dan tunlai deuhhleka kalpui dan tur hi kan hriat angin Vety. Dept. 

chuan SEDP hmalakna kan tan chho a. Saw lai saw vulhtu pawh an tam a, pek tamte 

pawh kan tum a. Chutiang chuan a vulh dan tha leh changkang deuhhlek, modern 

technology deuhhleka kalpui dan tur chu tuna SEDP dawng beneficiaries-te kan 

enkawl chhoh dan tur atang sawn kan inzirtir chho zel turah kan inngai. Pu Speaker, 

chu chu ka chhanna a ni e. 

SPEAKER   : Starred Question no. 139-na zawt turin member zahawm tak 

Pu Vanlalhlana i lo sawm ang. 

PU VANLALHLANA : Pu Speaker, Starred Question 139-na Minister 

zahawm tak Home Department enkawltu chhan atana zawhna chu :- 

 Indigenous People’s Right, 2007 chungchanga Private Resolution 15
th

 March 

2019-a pass kha eng angin nge bawhzui a nih tih a ni e. 

SPEAKER   : Chhang turin Home Minister zahawm tak Pu Lalchamliana 

kan sawm ang. 

PU LALCHAMLIANA, MINISTER : Pu Speaker, member zahawm 

tak Pu Vanlalhlana zawhna chhanna chu hetiang hi a ni- United Nation Declaration 

of Rights of Indigenous People 2007 chungchanga Private Resolution March 15-a 

pass kha Ministry of Home Affairs-ah a tul anga hma la turin 23rd May, 2019 khan 

thawn a ni tawh tih a ni e. 

SPEAKER    : Zawhbelhna a awm em? Zawhna neitu a ding ringawt mai. 

Sawm nghal mai ang aw, member zahawm tak Pu Vanlalhlana. 

PU VANLALHLANA : Min ngaidam rawh Pu Speaker. Zawhbelhna 

pakhat ka neih chu he resolution hi amendment pawh siam lo in putluh ang anga 

pass a ni a, a lawmawm khawp mai a. Pawn lamah hian organization, NGO te leh 

political party dangte pawhin comment te pawh an pe a. Hemi discussion kan neih 

lai khan kan House Leader khan hlim takin NGO te, political party te nen Delhi-ah 

te pawh delegation tirin central te pawh dawr ni se tihte kha a sawi a. Chung ang te 

chu NGO lam te pawh hi an interest viau a, engtin nge comment a awm em, thu thar 

a awm em tihte kha a awm a. Khatianga all party delegation-te NGO-te nena Delhi-a 

bawhzui turin intirh kha tum a ni ta lo em ni tih mai a ni ka zawh duh. 

SPEAKER   : Member zahawm tak Pu C. Ngunlianchunga ka sawm e. 

PU C. NGUNLIANCHUNGA : Pu Speaker, kan phar nasa lutuk a. Kan 

question a chhuak hman ta lo a, question chhannaah kan titi deuh vak mai a, a pawi 

khawp mai. Ka zawhbelhna chu- 

1. Thingkah 5
th

 IR Battalion awmna tur hmun kha nikum Budget Session-ah 

 khan September-ah peih theih a ni ang a ti a, la peih loh niin ka hria a. Kha 

 kha engtikah nge sak zawh a nih theih ang. 

2.  He building hi sak zawh lo ni ta se 5th IR Battalion kha dah nghal an ni ang 

 em tih ka zawhbelh a. 

3.  Bru repatriation nikum 9
th

 batch tan khan nikum November thla khan ` 50 

 crore central atanga hmuh a ni a. Chhungkaw 68, member 262 repatriate an 

 ni a. Kha ` 50 crore kha hman zawh a ni em? Ni lo se engtia tih tur nge? 

 Return tur nge ni a engtia tih tur nge tih ka zawt e. 

4.  Home Department motor nia lang, Mz-01-6996 hi PWD Project Division-II 

 bulah sawn hman in a awm reng mai a, hei hi Home Department hian a hawh 

 tir nge dan loa hman a nih tih ka zawhbelh e. 

S P E A K E R    : Member zahawm tak Pu K.T. Rokhaw kan sawm leh ang. 

PU K.T. ROKHAW : Pu Speaker, ka lawm e. Siaha Police SP office khi UT 

hun laia sak a ni a, tunah hian a chhe tawh hle a, a tlabal nasa a. Tin, a awmna khi 

tlangchhipah a awm a, fur laia cyclone a tleh phei chuan a thawktute khi a chungah 

khian tumah an awm ngam thin lo a ni. Chuvangin nikum pawh khan ka zawt tawh 

a. Engpawhnisel, kumin financial year chhung hian kan Minister chak tak hian min 

sak sak thei ang em tih ka zawt e. Ka lawm e. 

SPEAKER    : Zawhna kha a inkar kik hlawm khawp mai a, in relevant lo 

deuh deuh a awm a. A theih ang anga chhang turin Home Minister zahawm tak Pu 

Lalchamliana kan sawm e. 

PU LALCHAMLIANA, MINISTER : Pu Speaker, zawhna neitu 

member zahawm tak Pu Hlana thil han zawh kha all party emaw, a nih loh leh 

NGO-te nena Delhi lama zuk nawr zel kha tumna a awm em, a ti a. Tun dinhmunah 

hi chuan tumna kan neih hi kei chuan ka hre lo tih ka sawi duh a. A thuhrimah UN 

thil hi buaithlak deuh lai a awm a, UN khu kan hriat angin a tirah chuan organ 6 a 

awm a, tunah chuan 5 a function tawh a. Khungho zingah khuan resolution kan ti 

emaw, convention kan ti emaw, recommendation kan ti emaw, hengho hi Security 

Council resolution tih loh khu chu binding nei lo vek a ni a. A hmangtu tur ram ten 

an adopt a nih loh chuan kha kha chu a binding lo tih kha kan hriat hnu mah ni se ka 

han sawi leh duh a. 

 Hemi Declaration of Rights of Indigenous People, 2007 hi India hian 

Parliament-ah a adopt tawh em aw tih pawh hi ka hrechiang mang lo a helamah hian 

ka lo muhil deuh hlek a. Chuvang chuan khangte pawh kha enchian tel ngai tur niin 

ka ring. 

 Tin, member zahawm tak Pu Ngunlianchunga zawhna kha Thingkah saw ka 

hriat dan chuan 3
rd

 IR hmun turah ka ngai a, 5
th

 IR a lo ni zawk a ni maw? 3
rd

 IR 

tuna Assam-a awm mek te hmun tur niah ka ngai deuh hlek a. Engpawhnise, a sak 

zawh hun hi vawi hnih extend tawh a ni a.  

 Tuna a hnuhnung berah chuan kumin chhung ngeia zawh hman tura tih a ni 

a. Sak zawha luah theih a nih chuan a luahtu tur hi chu an awm thei mai tur ah ngai 

ila a tha awm e. 

 Tin, MZ-01/6996 kha MZ/01 A nge B nge F maw? (SPEAKER: Ngawi rawh 

u aw, kan hun a tawp a, chhang zo law law rawh se aw. Le, chhang zo rawh le). 

MZ/01/F-6996 hi police motor a niin ka hria a, PWD-in an  hmang em ni tih kha, ka 

chiang lo khawp mai hei hi, kan lo en ang e, engnge a dinhmun. 

 Tin, member zahawm tak Pu KT Rokhaw-a zawhna a rawn sawi chhuah kha 

a dik khawp a. Siaha chang a ni lo, kan police building tam ber hi UT hunlaia sak 

tawh te kha a ni a. Amaherawhchu, sak thatna tur hi kan nei tlem thei em em mai a. 

Tunah hian, Amit Shah a lo zin khan kan Chief Minister nen an inkawmnaah kan 

harsatna thu te a sawi a. Chumi bawhzui chuan project kan siam a, police bik 

ringawt tan hian vaibelchhe 400 chuang kan siam a ni. Building a ni deuh ber a, 

compound fencing te pawh kan ti tel a. Hei hi kan hmuh theih hlauh chuan Saiha 

kha ngaihpawimawh hmasakah neih kan tum turah ka ngai deuh a. Amaherawhchu, 

kumin chu February  tawp lam a ni tawh a, kumin financial year chhung hi chuan 

kan tih theihloh hmel khawp mai. Kan tithei dawn a nih pawhin financial year thar 

tur a nih ka ring e. Ka lawm e. 

PU C. NGUNLIANCHUNGA : Chhungkaw 68 kha repatriate a ni a, a 

bak kha an lo kir duh ta lova. 50 crores an dawn kha hman zawh a ni em? Heta a 

landan ah hi chuan chanchinbuah te kan lo hmuh ve danah hi chuan nuai 20 leh 

singli kha repatriate family te kha pek an ni a. Insak nan cheng singthum, cheng 

5000 kha ei leh in tur kha a ni a. 50 crores lai kha a ni a, kha kha hmang zo lo ta se 

an kir dawn nge, engtin nge ni dawn tih ka zawhna kha min chhang thei hram se. 

SPEAKER     : A inring hman lo mai thei a, a chhang tho dawn em? Aw le, 

chhang rawh le. 

PU LALCHAMLIANA, MINISTER : Pu Speaker, Bru repatriation 

atan hian pawisa hi a la tam mai a. Nikum repatriation-a lo kir kha official ten 

figure-a min pekah chuan 68 ni lovin chhungkua 129 niin ka hria a. Mahse kan la 

hmang zo lo va, a crore telin kan la kawl a. CS ho in hei hi engtia tih tur nge ni ang 

tih kan ngaihtuah mek a. 

 Kan sawi zau hret ang a. Hmana BNLF lo kir hmasak ber tum khan,  Special 

Dvelopment Package pek an ni ang tih kha a tel a. Chutah chuan sikul tha te leh eng 

eng emaw kha a tel vek a ni. Lo kir kha an tlem tak viau si avang khan Special 

Development Scheme kha khulam Delhi thuneitu ten la pe rih suh u, an lo kir kim 

hunah hei hi chu ti ang an ti a. Tunah hian kan Bru unau lo kir tawh te pawh hian an 

rawn sawi tawh a. Khangah khan hman theih a ni dawn nge India sorkar-ah kir leh 

phawt tur tih kha tunah hian an buaipui mek a ni, kan official ho in. Ka lawm e. 

SPEAKER     : A fiah e, question kal lai zel a nih avang khan kan admit a ni. 

 Kan Commissioner & Secretary hlui kan thlah ta a, vawiin atang hian 

Commissioner & Secretary thar Pu H. Lalrinawma, kohhran Upa taima tak, sincere 

tak maiin min ho tawh dawn a ni. 

 Tunah chuan Financial Business-ah kan kal tawh ang a. Vawiin hian 

Minister zahawm tak tak pathum Pu Lalruatkima te, Dr. K. Beichhua leh   Pu 

Lalchamliana te Demand kan sawiho ang a. Vawiin hian pass kan tum dawn a ni. 

 Tin, kan tih thin angin heng demand te hi kan lakhawm leh ang a, a huhoin 

kan sawi leh dawn a ni. 

 Tunah chuan Minister zahawm tak Pu Lalruatkiman a department chan te 

Demand no.6, Land Revenue & Settlement; Demand no.26, Information & Public 

Relations; Demand no.38, Rural Development Department te House-ah submit turin 

i lo sawm ang u. 

PU LALRUATKIMA, MINISTER        : Pu Speaker, ka lawm e. Governor of 

Mizoram recommend-na leh i phalnain ka demand no.6, 26 leh 38, a vaiin cheng 

vaibelchhe 424,32,12,00 hi 2020-2021 chhunga ka department enkawl pathum te 

hman atan he House zahawm takah hian ka rawn pharh e. 

Ka department enkawl te chu Demand no. 6, Land Revenue & Settlement, 

`39,94,04,000; Demand No. 26, Information & Public Relations, `16,28,52,000; 

Demand no. 38, Rural Development Department, ` 3,68,09,56,000; a vaiin   

` 4,24,32,12,000 a ni e. Ka lawm e. 

S P E A K E R : Tunah chuan Minister zahawm tak Dr. K.Beichhua 

House zahawm takah a Demand No.7, Excise & Narcotics; No.29, Social Welfare; 

No.34, Animal Husbandry & Veterinary leh No.41. Sericulture te rawn submit leh 

turin kan sawm e. 

Dr. K.BEICHHUA, MINISTER : Mr. Speaker sir, on the 

recommendation of the Governor of Mizoram and with your permission sir, I move 

Demand nos.7, 29, 34 and 41 for ` 2,89,77,67,000 for meeting expenses during 

2020-2021 in respect of the following departments: No.7, Excise & Narcotics for   

` 46,16,62,000, No. 29, Social Welfare for  ` 1,41,85,22,000,  no. 34. Animal 

Husbandry & Veterinary for ` 81,21,44,000 and no.41. Sericulture for  

` 20,54,39,000, a total of  ` 2,89,77,67,000.  Thank you. 

S P E A K E R : Tunah chuan Minister zahawm tak Pu Lalchamlianan 

House dawhkan-ah a Demand te - Demand no. 8 Taxation, Demand no.16 Home; 

Demand no.30 Disaster Management & Rehabilitation te rawn submit turin kan 

sawm e. 

Pu LALCHAMLIANA, MINISTER : Pu Speaker, ka Demand ka 

move hmain nangmah khan i rawn sawi chhuak a, ka sawi chhuak ang ka tih rilruk 

reng kha. Lawmpuina thu tawite ka han sawi hmasa teh ang i phalna in. 

 Kan ngaihthlak tawh ang khan Pu SR Zokhuma, Commissioner & Secretary 

a pension a. A aiah Pu H.Lalrinawma, ani hi kum nga lai ka lo thawhpui tawh a ni a, 

mi sincere tak a ni. Kum hnih chuang tha Commissioner angin hun a nei dawn a, 

vawiinah hian ka lawmpui tak zet a. A rualin Pu Hruaia pawh Additional Secretary-

ah a kaisang a; Tin, Pi Matlingi pawh hi Joint Secretary-ah a kaisangin ka hria. An 

zavaiin duhsakna ka hlan a, Pu Rina kaihhruaina hnuaiah hian fel takin he House hi 

a kal ang tih ka beisei a. Superannuation thlenga tha taka thawk turin Pathian 

kaihhruaina leh duhsakna ka hlan hmasa a ni. 

PU  LALCHAMLIANA MINISTER : Pu Speaker, Mizoram 

Governor-in a recommend ang leh i remtihna angin heng a hnuaia ka Demand no. 

8,16,30 a vaiin ` 8,82,67,26,000.00/-  kum 2020-2021 chhung ka enkawl department 

hrang hrangte senso atan ka rawn move e.  Chungte chu Demand no. 8, Taxation  

` 21,61,72,000.00; Demand no.16, Home ` 8,01,81,79,000.00; Demand no. 30 

Disaster Management & Rehabilitation ` 59,23,75,000.00. A vaiin  

` 8,82,67,26,000.00/-  a ni e. Ka lawm e. 

S P E A K E R     : Minister zahawm tak tak ten an Demand an rawn submit ta a, 

sawihona hun kan nei leh ang a, minute engzat nge hun kan inpek ang le? 10 

minutes bawk kha i ti ang u aw (Pu C. Ngunlianchunga: Pu Speaker, department 10 

kan sawi dawn a, minute 15 tal ti ila, kan sawi tam hman lo thin em mai) A pangaiin 

ti ang u. 

 Tunah Opposition Group Leader pakhat zawk Pu Zodintluanga Ralte i lo 

sawm ang. Ani hi minute 15 kan pe ang a, bell a rik hnuah minute 1 a la nei ang. 

PU ZODINTLUANGA RALTE :  Kan demand hi (minute 15) sawi rei 

tur department a awm em ni chu aw ka ti a. Fachuam lo department 2 kan sawi tel 

dawn a, pakhat hi a chuam nge chuam loh hi a la chiang chiah lo va, naktuk lamah 

fachuam Department kan sawi ang a. Pu Speaker, hei Demand ka han en a, 

hmasawnna tur ang engmah hmuh tur a awm lo va. Central Scheme rawn kal 

department pangngai tu pawhin khawih se an hman tur ang kha a ni mai a. Pu 

Speaker, hei kan budget hi kar khat chuang kan awm tawh a, department hrang 

hrang demand kan han chilh a. Department fachuam deuh tih loh ah chuan 

hnathawhna tur pakhatmah an dah lo hi a luhai thlak ka ti, hetiang chu sorkar kal 

dan phung a ni em maw ni chu aw ka ti a.  Revised Estimate a lo chhuak a, cheng 

veibelchhe chuti zat ang hmang tih a rawn lang a, helaiah kan sawiho leh tawh si 

lova. Pu Speaker, member ten demand-a an pawisa hmanna tur sawihona tur vawiin 

angah hian sawi tur pakhatmah kan nei lo  a ni, Vawiina an demand sawiho tur pawh 

hi an hnathawh sawiho tur kan nei lo, hetiang Budget hi chu vision nei lo sorkar 

,ngaihtuahna nei lo sorkar, a tlachawp sorkar, kan House Leader-in engtinnge a sawi 

Pu Speaker, ‘kan department hrang hrangah hnathawhna tur a awm lo an ti a, heng 

hi chu a chi tur chauh a ni, central-ah Project an siam dawn alawm’, an ti. Central 

project-a innghat sorkar  kan ni, engtinnge he ram hi kan kaihhruai ang? Tunah kan 

pawisa hmangin chumi chu kan scheme a ni, hetiang zawng hian kan kal dawn a, he 

ram hi kan kaihruai dawn tih a awm lo, eng project nge an siam? A tlachawp sorkar 

a ni ringawt ! Pu Speaker, vawiina kan demand sawi tur pawh hi a ho tlat, eng hi nge 

ni an hman tur awm lo va, an scheme siam leh tura chu kan sawiho dawn lo va. 

Revised Estimate-ah heti zat hi min pass pui rawh u, an rawn ti leh dawn.   Pu 

Speaker, kan Budget kalphung hi inkhualtelem kan ang tak tak a ni.  Fachuam lo 

Minister phei chu kum tluanin an ro ngawih ngawih dawn a, khawnpui sawk pha ve 

lo tan chuan hnathawhna tur a awm dawn lo a ni. 

 Pu Speaker, kan demand sawi tur pawh hi an bial emaw, hetiang mai mai hi 

chu sawi tur a awm lo Pu Speaker, kan sorkar kalphung hi a inkhualtelem a, mau lei 

bak hi chu sawi tur kan hre lo. Pu Speaker, tukinah ngei pawh i rawn sawi  hei chu 

kan sawi ngun tawh a ni kan ti a, kan sawi zin poh leh kan buai a ni.  Han sawi zing 

pawh ni se zawh belhna a rawn  chhuak tam mai mai a ni. Pu Speaker, Pu 

Lalruatkima demand hi kan sawi hmasa ang a, ani hi ka han fak hmasak duhna chu 

Pu Speaker, sorkar te a han inthlak a, ka hriat chin ka sawi ang a hmun dang chu ka 

hre lo va, Minister hmasa ten an lo sem ve a, ka bial chinah chuan hnathawk tawh lo 

pek tawh ang chi kha tibuai lovin ‘a thawktu ten thawk zel rawh u’ a rawn ti a, kan 

hna pek te min rawn ngaihtuahpui a chumi chuan a thawk tha lo ang e te a rawn ti a, 

min rawn phone thin a. Chuvang chuan min lo duhsak deuh te a nih chuan chu chu 

ka hrelo le.  Kan Deputy Chief Miniter leh Pu K.Lalrinliana Minister te sorkar 

hmasain an lo tih tawh  zah taka an lo thawh tir kha an chungah hian lawmthu ka 

rawn sawi duh a. Minister thenkhat chu dan ang thlapa tender tawh work order te 

pawh an han chhuhsak leh lawp lawp a, khang te khan an damchhungin an 

theihnghilh tawh lovang, Pu Speaker, Pu Ruatkima chungah lawmthu ka rawn sawi 

hmasa a ni.  

 Demand no. 6-na Land Revenue & Settlement hi a buaithlak khawp mai, a 

changtu tan pawh a buaithlakin sorkar kal tawh te pawhin kan buaipui thin a ni. 

Department-ah te dik lo an awm ang a, mipui te kan dik lo a ni.  Ram inchuh te, ram 

inthuah te, mi ram va chuhpui te  a tam em em a, amaherawhchu, khawvel a lo thang 

chho zel a, khawvel thang chho zel ang hian Pu Speaker, dan te pawh an siam zing 

viau a, chung dan an siam zingah chuan rawn rawt ve ka duh chu Aizawl leh 

Lunglei-ah te pawh a ni tan tawh a, building lian tak tak te kan sa chho tan tawh a, 

hengah te hian building neitute pawhin kan building a lian si a, kan ramin a daih 

tawh si lo va, vertical zawngin kan kal lo thei tawh si lo va, heng ang zawnga ram 

inhralhna dan, a flat ang zawnga  hralhna dan mumal tak kan neih hi a hun tawh hle 

a, hetiang dan kan nei lo chung pawhin  Pu Speaker, Aizawl-ah chuan mi tam takin a 

flat ang zawngin in te kan inlei tawh a ni a. Heng atan hian regulation fel fai tak hi 

kan Minister hian hma a han la thei tih ka rawn sawi duh a.  

 Tin, Demand no. 26 I&PR Department hi major work hi kum dangah te 

chuan dah sak thin an ni a, tun sorkar tharah hian major works hi dah lo va a 

khawnpui a tlawn thiam thiamin lak chhuah theih a a awm ringawt hi a pawi ka ti a. 

Tun kumah pawh hnathawhna tur engmah an han dah sak lo hi a pawi ka ti a.  

Sorkar hmasaah khan an office sakna tur a kal mup mup a, khang sorkar hmasain a 

lo tih kha tun sorkar hian a duhtawk ta mai em ni le? Hnathawhna tur an han pe 

miah lo hi a pawi ka ti a. 

 Tin, Journalist pension chungchang te pawh hi state dang te tih dan hi a awm 

thar zel a. Kan Journalist te dinhmun en hian Pu Speaker, pension te hi harsa vak 

turah a ngaih loh theih a, kum tina pek tur ang te kha an ni lem lo va, khang te kha 

kan Minister hian chak takin kalpui thei se tih ka duh a.   

 Demand no. 38 Rural Development Department a hminga Rural Department 

a nihna ang hian pawisa dah a ni tlatlo mai a. Central sorkar scheme-a innghat turin 

kan Minister te hi kan dah a, hei hi a pawi ka ti em em mai a.  Khawpuiah chuan loh 

theih lohin Urban Local Body Fund te a rawn kal a, chungah chuan Rural 

Development Department ni si thingthlang hmasawnna tur atana pawisa kan dahlo 

hi dah theih ni sela.  A bik takin thingtlang lam bialtu MLA tam tak kan awm a, 

heng tan hi chuan malsawmna tur a ni a.  Nichinah khan Pu Speaker, kan Minister 

kha a thil tih that ka sawi kha hei kumkhat a vei a, a inpalbaw palh ang tih chu ka 

hlau ve deuh a. MNREGS-ah hian a hnathawk turte hi central sorkarin mumal takin 

a rawn duang a, chung angte chu a thawktu tur ang thawh tir thin kha kum dangah te 

chuan a ni a.  Tun hnuah hian ama duh thua, a thawhpuite pressure nge party 

pressure avangin loh theih lohin an rawn kal chho ta a.  Pu Speaker, nikum he 

Assembly, kan House chhung ngeiah zawhna NREGS hnuaia department works te 

hi Block Employment Agency piah lamah mimal emaw party worker te beisei chi a 

ni em tih zawhna chu kan minister zawhawm tak hi Pu Speaker, i phalnain ka rawn 

sawi ang a, min chhanna chu, ‘NREGS-a hnathawh turte hi  implementing agency 

atana ruat chauhin an thawh tura ruahman a nih avangin midangte tana thawh ve hi a 

remlo a ni’ a ti a ni.  Pu Speaker, kan Minister sawi kha thu dik chiah a ni, he House 

zahawm taka a sawi a ni.  Amaherawhchu, a reality kan en chuan thingtlang khaw 

tam takah heng ang Implementing Agency te ni lo, party worker te induhsakna atana 

pressure nasa lutuk hi chu Pu Speaker, kan sorkar, kan hotu lu ber kan House Leader 

hian min lo ngaithla thei sela.  Hengte hi Minister-ah pressure pe loin Implementing 

Agency te, a thawktu tur dik tak ten an thawh theihna tur atan hian kal sela.  

Chutiang a nih loh chuan nichina kan chawimawina, kan fakna ang chi te kha 

mualphona tur, nakinah miten an sawiselna tur a chungah hian a thleng ve thei tlat  

a ni. 

 Pu Speaker, dan mumal tak a awm a, chu dan zawm mai chu a him a ni.  

Mahse chutiang ni loa a dan hrula khatianga kan kal chuan, vawiina kan Minister te 

pawh nakinah ram pum, kiltin atangin sawiselna a rawn chhuak ang tih ka hlauhpui 

a. Vawiinah thingtlang MLA tam tak kan awm a, pposition lam atangte pawhin. 

Chung angte chu hmingchhiatna tur lo kal thei a nih avangin khalai kha kan hotute 

lam atang pawhin lo tanpui sela.  Nakinah windup-naah kan Minister zahawm tak 

hian hetianga dan awm reng hi dan ang thlapa kal tir a, Village Implementing 

Agency, a thawktu dik tak, chumi chu an ruai a lawm tih ang tur ni loa, a nihna ang 

tur dik taka a thawh theihna tur atan hian assurance te pawh min han pe thei nghe 

nghe selang chuan kan Minister hi a ropui leh zual ang tih ka rawn sawi duh a ni. 

 Tin, Pu Speaker, bell a ri ta mai si a, Minister pakhatah kan kal zo chu a ni 

der mai a. Minister zahawm tak Dr. K. Beichhua department hi sawi tur tam tak a 

awm a. Demand no. 7-na pakhat chiah hi Pu Speaker, ka rawn sawi ang a, nimin leh 

kar hmasa lama ka sawi ang khan, kei chu i thu awih thin ka ni a, i tih hunah chiah 

ka tawp leh mai dawn a sawi tur tam tak nei mah ila. Excise and Narcotics te hi Pu 

Speaker, fa chuamlo Minister tan chuan hna a kal theilo a ni.  A bul lawka thute 

hnathawktu 900 an lak thu te, 450 chuang helai House zahawm taka  an tih laiin  Pu  

Speaker,  sorkar hna nasa taka thawk turin total prohibition te an puang a, tuna a 

force ang hi chuan total prohibition hi hlawhtlinglo sel tih hi sorkarin a ngaihdan a 

ni tlat mai a ni.  Hnathawktu tur mihring a neilo reng reng. Pu Speaker! Chuvang 

chuan fa chuamlo ho hi chu a ro hi chu an ro deuh tluk tluk chu a ni  Pu Speaker.  A 

department dangte pawh hi han en ila hna lakna tur, anmahni rilru finna leh thiamna 

anga, ‘hei hi ka ti duh a ni’, tihna tur pawisa a awm si lova. Central scheme ringawt 

mai ring tura kan sorkar, kan department, kan minister te kan dah hi chu  Pu 

Speaker, vision neilo sorkar, sorkar a tlachawpa kal mai mai, awmze neilo sorkar a 

ni tih ka rawn sawi duh a ni e. Ka lawm e. 

S P E A K E R : Member zahawm tak Pu L.Thangmawia kan sawm 

ang a, chumi zawhah member zahawm tak Pu Vanlalhlana kan sawm zui dawn nia. 

PU L.THANGMAWIA : Pu Speaker, ka lawm e. He Demand a tam si a, 

ka sawi zung zung ang a.  Demand no. 6 Land Revenue and Settlement hi session 

hmasa lamah khan land record mumal neih a ngai tawh tihte pawh kan au chhuahpui 

ve a.  Kan Minister leh department chungah pawh lawmthu ka sawi duh a. 

Theihtawp an chhuah niin ka hria a, mahse sum ngai tamte a ni a.  Tunah hian 

sorkarin tlem lo la dawn pawh ni ila, a ram neitute kohkhawm  ngai zawk mahin kan 

awm thin a.  Hetah google map atangte leh tunlai thiamna hmangin kan ram lak tur 

hi chumite ram chu a ni, chumite ram chin chu engtiknge an lak dawn tih theih ve hi 

a chakawm tawhin ka hria a, chungah pawh chuan kan Minister pawh hian hma a la 

tan niin ka hria a, lawmthu ka sawi duh a. 

 Tin, Demand no. 26-na Informatin and Public Relation hi thlalatu nen hian 

ka tehkhin deuh a.  Thlalatute pawh hi thla min lak sak a, a rawn chhuah hian a la tu 

lam hi kan ngaihsak tawh ngai miahlo a, vawiinah pawh hian live-a ka thusawi lo 

ngaithlatu zawng zawngte aiawh pawhin I & PR-ah hian lawmthu ka sawi duh a.  A 

langlo ruamah an nih vangin sorkar hmalakna te leh thil dang zawng zawng hi 

puanzarin a awm thin a.  An thawhrimnaah pawh Minister leh department-a 

thawktute chungah lawmthu ka sawi ni sela. 

 Demand no. 38-na Rural Development hi ka bial hi chu rural vek a la ni a, 

hmania ka sawi ang khan UD & PA te pawhin min la huam hlei thei lo va.  

Tahchuan Urban hian Kawlkulh, Puilo, Vankal leh Chawrtui-ah hma min lak sak 

mek a, a lawmawm khawp mai a.  Tin, conversion tunah hian kei pawhin ka MLA 

Fund ` 5,4000/- ka thawh chho tawh a. Tin, hei bakah hian tun chhuak thar turah 

hian nuai 2 thawh ngai an rawn ti leh a, hei pawh hi lawm takin ka thawh chho leh 

mai ang a, bial mipui te pawhin min pawm pui ka beisei a ni Pu Speaker. An 

hmalaknaah lawmthu ka sawi duh a. Tin, rinloh lamah ti ang Puilo leh Tuichang 

inkar 6 km, 2008-a MLA ka din tirh, ka tlak lai atanga an lo sawi tawh kha Rural 

Development Department in  DRDA Champhai atangin min han laih tlang sak hlauh 

mai a, Sport Minister zahawm tak hian kar leh Thawhtanah min hawn sak dawn a. 

6km a ni a. A hma chuan Puilo atanga Tuichang kal tur hian Kawlkulh 5 km, 

Kawlkulh atanga Tuichang 16 km, 21 km an kal ngai thin a kha 6 km-ah an thleng 

thla dawn a, an lai tha khawp mai lehnghal a. Chuvangin kan Minister leh RD 

Department-a thawktute chungah lawmthu ka sawi duh a. Tin, a hming tur hi kan 

sorkar hian damlai hming a phal tawh loh avangin, khilai lo  bial tawhtu,  Khawzawl 

bial a nih laia lo bial tawhtu leh RD Minister hlui Pu Aichhinga hmingin kan ti dawn 

a. Aichhinga Road kan ti dawn a ni khilai road khi. A hawnnaah pawh Pu Speaker, 

member zahawm tak takte he House zahawm tak kaltlangin ka sawm nghal ni sela.   

 Tin, BADP hi keini ka bialah chuan khaw 4 min cover thin a, 

amaherawhchu vanneihthlak takin khaw hnih North East Khawdungsei leh 

Khawkawn hi kumin atangin min rawn cover belh leh dawn a.  A lawmawm hle mai 

a, department chungah pawh lawmthu kan sawi ni ta sela, sawi tur chu tam tak a 

awm a.  

 Demand no.7-naah hian kal ta ila.  Pu Speaker, Excise and Narcotics-ah 

hian huaisen takin kan sorkarin zu a han khap a, zu chhiah avanga kan hmuh tur chu 

a tam khawp ang, chuti chunga hetiang budget tha tak kan nei thei hi lawmthu  ka 

sawi nawn leh duh a.  Tin, kan Minister hian chak taka hma lain sorkar hmasa lamin 

an tih ka la hriat ngai loh Rangvamual-ah check post an han siam dawn te hi a 

lawmawm a. Hei hian kan duh ang diak diakin kan fate pawh thil thalo tih kan khap 

vek senglo, amaherawhchu theihtawpa kan khap na na na chuan, kan duh loh zawng 

an tihin inthlahrung takin inah an rawn haw thin ang hian, hetia chak taka hma a 

lakna hian awmzia a neih ka ring a.  Tin District Excise Office thar Lawngtlai-a kan 

han neite hi thil thar a ni a.  Lawngtlai lam mipuite pawh ka lawmpui hle a ni.  Tin, 

Zokhawthar-ah Excise office hawn leh tum a ni pawh hian kan sorkar hian, kan  

Minister chak tak hian hma lak tak tak a tum niin ka hria a, a lawmawm khawp mai 

a.  Tin, zu leh  ruihhlo tam tak man ahann ni te hi a lawmawm a. Ka bial Lengtengte 

pawh khi Manipur state border leh Myanmar international border a awm a. 

 Teikhang YMA-te phei chu nikum khan an mangang khawp mai a, No. 4 te a 

rawn lut thin atanpuina te pawh min rawn dil a. Tin, Khawkawn lamah MHIP an 

duty ringawt mai a, Tuivai ah, zu leh ruihhlo lo lut tur an ti a. Chuvangin, khilamah 

khian check post-te pawh khi lo han siamsak ve thei se chuan, keini bial tan hrim 

hrim pawh ni lo in Mizoram tan pawh tangkai tak a ni ang, state leh international 

border kan ni tih kha ka han sawi tel duh  ni se,   Pu Speaker. 

 Demand no. 29-na Social Welfare pawh hi a thang chho zawt zawt mai a, 

Article 275 mai bakah a dang dang atangin fund hmuh chhuah chhoh a ni a. Ka lo 

hriat ngai lem loh, member zahawm tak takte chuan in lo hre thin mai thei a, Special 

Central Assistance to Tribal Sub-Scheme atang te, kei chuan tunhma in ka lo hre lo 

a, fund hmuh chhuah a ni ta te, Pawl Kut vawi hnih lai hmanna tur dil chhuah a ni ta 

te, tar pension kan tih mai kan han nawr pung chho te hi kan Minister leh 

department chungah hian lawmthu sawina tur lam hlir mai a ni ka ti a. Tin, Eclavia 

Model Residential School hi ka bial Ngopa-ah hawn theih maiin a awm a, kan 

hawng hnai thei tawh turte hi a lawmawm khawp mai a. Sorkar hmasa hmalakna 

chak taka chhunzawm duh sorkar kan han nei a, sorkar hmasain bul a tan a ni a, 

chak takin kan Minister leh department-in hma an la a, kan han hawng thei mai tur 

te hi a lawmawm khawp mai a. Building pawh khi ka va tlawh a Pu Speaker, a tha 

khawp mai. Chu mai ni lo in, Mizoram hmunnga danga hawn belhna tur an han 

nawr chhuak thei te, RD Block zawng zawnga ti tura hma chak taka kan Minister leh 

department-in an la te hi a ropui ka ti a, lawmawm ka ti a, lawmthu ka sawi a ni. 

 Tin, Human Resource Development Board-ah kan hotuten Vice Chairman- 

ah min dah ve a, pilot project atan kan identify mai theih, bial pathumah teachers’ 

quarter leh zirlaite tan hostel te kan han ti a. Kan Minister min duhsakna leh 

Department-in theihtawp min chhuahpuina zarah kan Deputy Speaker bialah 

zirtirtute chenna tur `1400 lakhs te; tin, ka bial Kawlkulh-ah Tribal Girls Hostel tur  

` 500 lakhs te; Chhingchhip-ah `800 lakhs leh Sakawrdai-ah ` 350 lakhs, kan sawi 

vek seng lo a Pu Speaker, tunah central-in principle-a min approve ta mai te hi a 

ropui ka ti a. Min duhsaktu kan department te, a tak taka thawktu leh kan Minister, a 

tawp khaikhawmtu chungah hian lawmthu ka sawi mawlh mawlh a. Tin, Special 

Tribal Guest House, Falkawn-a sak `523 lakhs-a an rawn pawmte hi a lawmawm 

khawp mai a. Ka bial khaw pakhat phei chuan kan khaw house hi i sa mai ang u, 

damlo an awm hian riahpui an ngai thin si a, Aizawl atang chuan a buaithlak a ni, an 

ti a. Chumi turah ka han ngai ringawt a, a hming atang hian, hengte pawh hi a 

lawmawm khawp mai a. Tin, Social Rehabilitation Board hnuaiah Sethawn ah 

ruihhlo ngaite tan theihtawp chhuaha hma lak a han ni te leh kan Minister-in 

Ministry of Social Justice & Empowerment lam a han daidar chho te pawh hi 

lawmawm khawpin ka hria, Pu Speaker. 

 Demand no. 34-na Animal Husbandry & Veterinary-ah pawh hian sawi tur 

tam tak a awm a. SEDP pilot project atana mi eng emaw zat nuai thuma bul kan han 

tan tir thei mai tur nia langte hi a ropui khawp mai a. Vety Hospital thar Kolasib, 

Mamit, Sechhip, Champhai, Lunglei leh Lawngtlai ah hawn a han ni tur te hi a ropui 

a. Kan Minister leh department pawh hi sorkar tharah chuan an vannei a ni ang a, 

han chapona chi tur chu a ni hauh lo nain, PRRS te pawh tun thlenga harsatna lian 

awm loa control a han ni thei te hi Pathian malsawmna, kan Minister chak tak 

kaihhruaina hnuaiah kan dawng niin ka hria a, a lawmawm khawp mai. Ka bial 

Lengteng te pawh khi Manipur leh Myanmar atanga vawk lakluh mai awlsam a ni a. 

Kan Minister hnenah pawh Pu Speaker, ka thlen tawh a, hengah te hian Vety check 

gate te tih theih ni se a lawmawm ngawt ang. 

 Demand no. 35-na Sericulture-ah hian eizawnna atan chhungkaw tam takin 

an hmang thei leh 2019-2020-ah metric tonne 140 lai mai kan han thar chhuak thei 

te hi a ropui khawp mai a. Kan Minister hi a mu mai mai lo a ni tih a langin ka hria 

a, a taka tawktu department te pawh an ni ang a, lawmthu ka sawi duh a. Tin, silk 

puan kan ram ngeia kan han tah thei ve tur te pawh hi hmasawnna a niin ka hria, Pu 

Speaker. 

 Sawi tur a tam a, Demand no. 16-na Home ah hian lawmthu sawi loh theih 

lohna a awm a, hmanni khan ka sawi thuak tawh na a. Ngopa-ah chiah hian police 

station kan nei a, motor neiloin kum khat chuang an awm a mahse hmanniah (Pu 

Speaker, khawngaih takin minute khat lek) gypsy leh bike min han pe te hi a 

lawmawm khawp mai a. Tin, ka bial hi a zau a, Kawlkulh lamah hian police out-post 

hi kan mamawh khawp mai a. A hmun tur pawh vantlangin an pe tawh a, hengte 

pawh hi sum te a awm theih chuan department lamin kumin Christmas hma chuan 

police out-post thar min lawm tir ve thei se tih ka duh a. Tin, kan police ho hi 

thingtlangah chuan an area a zau si a, POL leh thil dang hi hnathawh nan an 

mamawh khawp mai a, hei pawh hi kan Minister-in min lo en sak se, hnathawhna 

atana hman tur na na na hi chu POL leh thil dang pawh hi pek tam theih ni se tih hi a 

duhawm khawp mai. 

 A tawp berah chuan Pu Speaker, Demand no. 30-naah Disaster Management 

& Rehabilitation-ah hian zalenna sualtu te tana ` 500 lakhs dah a han ni te hi a 

ropuiin ka hria a. State Disaster Response Fund ah ` 5200 lakhs dah a, chung atanga 

` 1040 lakhs lai mitigation atana dah a han ni te hi, keini Ngopa lei tlahniam te, 

Mimbung lei tlahniam te, Kawlbem ang chi leh lei min, Kawlkulh leh Keifang 

inkara a mual muala han chim mai thei nei chi te tan chuan a thlamuanthlak a, hman 

ngai lo se tih erawh chu kan duh viau a. Engpawh ni se Pu Speaker, hun min pek 

belh a, ka lawm viau a. Vawiina kan Demand pass tur ho hi, tuna ka rawn sawi atang 

pawh khan ‘remti’ tih kha a chakawm tawh viau a ni tih kha ka sawi duhtawk ni 

rawh se. Ka lawm e. 

SPEAKER   : Member zahawm tak Pu Vanlalhlana sawm ang le. 



768 

 

PU VANLALHLANA : Pu Speaker, ka lawm e. A hmasain kar 

hmasaah khan Pu S.R Zokhuma, Commissioner & Secretary kan thlah liam a, a 

hmunah Pu H. Lalrinawma kan han nei leh hi a lawmawm ka ti a. Ani hi Pathian tih 

mi, mithiam kan tih ang a ni a, a kaihhruaina hnuaiah Assembly hi tluang takin a kal 

ang tih ka ring a, duhsakna pawh ka hlan a ni. 

 Ka sawi hmasak ber duh chu Pu Speaker, ramri chungchang bawk kha a ni a. 

Ramri hi a buai a, ramri buai kan nei a ni. Kan ramri min rin sakah hian kan 

lungawilo a ni. Chutihlai chuan sawi a ngaih lehna thin, rem leh rem lo pawha sawi 

a tul lehna thin hi chu, i dinglam ami te MNF party hi ramri ah hian an chian loh 

vang niin ka hria a. A chhan chu, hei hi SEDP bu a ni a, hetah hian an ziah dan 

chuan – MNF party chuan Mizoram state boundary atan Bengal Eastern Frontier 

Regulation, 1873 hi kan pawm an ti a. Bengal Eastern Frontier Regulation, 1873 hi 

ramri document a ni lo, dan a ni. A saptawng hian engtin nge a inziah aw ka ti a, ka 

han en chhin a – ‘The Government accepts the state boundary based on the North 

East Bengal Frontier Regulation, 1873’, a ti a, North East Bengal Frontier 

Regulation pawh hi a awm bawk lo. Chuvangin, ramriah hian anni ber, chiang tur 

ber hi an chianglo deuh em ni aw, ka ti a. Zawhna te kan zawt thin a, nikum March-

ah te, June thla-ah te pawh khan zawhna kan zawt a, Mizoram sorkar hian Assam 

nena kan inkar ramri buai hi khawilaiah nge a kal? Ramri chungchang buai ti reh tur 

hian engtin nge hma a lak te kan han ti a. Chhanna lo kal thin kha chu, ‘sorkar-in 

Core Committee a din a, Core Committee chuan document te a khawnkhawm ang a, 

a zirchiang ang a. Tichuan, sorkar-ah a rawn thehlut ang a, sorkar chuan a ngaihtuah 

dawn a ni’, tih kha chhanna kan hmuh thin a ni a. Nikum November thla session-ah 

khan a lo chiang ta deuh hlek a. Chumi hma chuan 8 July, 2019-ah khan Cabinet 

meeting chuan Mizo ramri Cachar nena kan inri chu 1875-a Cachar Inner Line ram 

hi a ni, tih kha Cabinet decision a ni a. Tin, nikum November session-ah khan 

Mizoram sorkar-in officially-a Mizoram ramri a pawm chu hetiang hi a ni 1) 

Mizoram-Assam ramri BFER 1873 hmanga Inner Line Notification 20 August, 

1875. 2) Mizoram-Tripura-Manipur-Myamnar leh Bangladesh BERF 1873 hmanga 

Inner Line Notification 9 March, 1933 pawm a ni an ti a. Hemi boundary 

notification pahnih hi an pawm ve ve tihna a ni a, mahse thil theih a ni lo. A hmasa 

zawk 1875 notification siam a nih lai hian Mizoram hi a la huam lo, Lushai Hills 

District, kha tih lai ami kha, sap ho hian tlawh pawh min la tlawh pawp lo a ni. 

 Hemi BEFR hrim hrim hi 1930 September ni 2 atanga Lushai Hill-ah hman 

tan chauh a ni a. Tichuan, ni 28 september, kum 1830-ah chuan BEFR hmang hian 

notification siam a ni a, chuta notification a siamah chuan Cachar leh Lushai Hills 

District inkar ramri hi a ni. Chumi chu revise-a hnawlin kum 1833-ah notification 

thar a chhuak leh ta a. Cachar nena kan ri te, East Pakistan nena kan inrina  te, 

khawchhak lamah Burma nena kan inrina te a lo chhuak ta a ni. Chu chu tuna kan 

duh loh kan hman si hi a ni ta a ni. Kum 1875 leh kum 1933 ami hi a pawm kawp 

theih loh. Chuvangin he sorkar hi, boundary buai lai pawh hi a chiang lo lai niin ka 

hria a. Chuvangin thui tak hma han la thei tur ang chi kha a ni dawn em ni tih ka han 

sawi hmasa duh a ni. 

 A dawt lehah chuan Police Department hi Law & Order keng kawhtute, kan 

ramah remna leh muanna kan neih theih nana vawng nung tlattu-te an ni a, an 

fakawm ka ti. Amaherawhchu, tunah hian Police Department-ah hian 3000 aia tam 

hna a ruak a ni. A vaia hnawh khah hi a har a ni mai thei, dan leh thupek 

kengkawhtute an ni a, heti em em hnaruak tan hi chu a zia lo deuhin ka hria a, 

hnawh khah dan hi sorkar hian ngaihtuah se. Tin, Traffic Police-te an fakawm em 

em, a sur a sa hnuaiah an hna rinawm takin an thawk a. Traffic jam mang loin 

Aizawl khawpuite pawh kan kawng zim teh lul nen kan awm thei a, a lawmawm em 

em, fak an phu ngawih ngawihin ka hria. 

 Tin, nizanah Demand for Grant kha ka’n en ve a, POL chungchangah hian 

tun financial year-ah hian pawisa dah a ni a, nikumah te, nikum hmasa leh hmasa leh 

lam ka’n thlir a, POL-ah pawisa dah a ni ta miah lo a. Engtin nge khatiangah khan 

an lo tih thin, tuna dah thar hi a that bikna riau emaw, a that lohna emaw, eng nge a 

chhan tih hi kan Minister ten min hrilhfiah theih chuan a tha khawpin ka ring. 

 Union Home Minister, Amit Shah a lo kal a, kan dil em em pawh ni loin 

CRPF-ah Mizo tlangval hlang dah kha a rawn sawi ri a. Kha kha bawhzui a tha hlein 

ka hria a, sorkar pawh hian uluk takin bawh zui se. Kan dil pawh ni lo min sawi 

hmuh a ni a, keinin Citizenship Amendment chungchangah vote-te kan pek phah a, 

dawr a hrehawm vakin ka ring lo tihte kha ka han tarlang ve a ni. 

 Demand no. 30-na  Disaster  Management & Rehabilitaion chungchangah 

hian kan Minister ka lawmpui hle mai a. Finance Commission-in vaibelchhe 47 a 

rawn pe a, state sorkar vaibelchhe 5-a lo tang vein, he department tan hian 

vaibelchhe 52 lai a lo awm ta a. Keini hi fur leh thalah pawh lei min nei kan ni a, 

kan mangang em em a, kan Minister pawh hian min hriatpui a, tunah a kaihhruaina 

hnuaiah hma min lakpui mek tih pawh kan hria a, lawmthu ka sawi a ni. 

 Sericulture, Demand no.41-na chungchangah hian ka kal daih ang a. 

Sericulture hi hma kan lak nasatna tur niin ka hria a. Kan hre vek a, Assam-te chu 

muga silk-ah a hmingthang em em a. Mahse Assam ramah muga silk pangang a 

nung thei tawh lo a, hmun sang zawk an zawng a. SEDP atangte pawh hian na taka 

kalna tlak niin ka hria a, sumte pawh dah tam deuhna tlak niin ka hria a ni.  

 Tin, Social Welfare-te pawh an pawimawh em em a, mipui chhumchhia te te, 

raipuar, naupang, tar thlenga an rawngbawl sakte an ni a. Anganwadi kan bialah sak 

zawh loh sak mekte a awm nual a, MLA fund atangte pawhin a theih ang angin ka lo 

pui ve thin a. Amaherawhchu a bul atanga a tawp thleng han ken vek mai hi chu 

pawisa a lo ngai tam deuh a, thenkhat hi chuan anmahni Anganwadi compound 

ramte hralhin an sa a. Chungahte chuan keinite pawhin kan theih ang tawk chuan 

kan han pui a. Hetiang hian hma kan la tlang a ni tihte ka rawn tarlang duh a. 

Anganwadi worker lawmmante hi a tlem em em a, old age pension te hi tihpun dan a 

awm em. Tin, a hun takah kan pe lo thin deuhin niin a lang a. Hengte hi tan a lak 

theih deuh em tihte kha ka han sawi duh a. 

 Excise & Narcotic chungchangah hian sorkarin zu zawrh a khap a. 

Amaherawhchu rules-te an han duan chuan a ruka zu zawrh tumna a lo lang a, a hun 

hmaa hriat a nih vang nge ni an pending leh ta vang vang a.  A nih tur ang nih thuai 

thuai hi a va nghahhlelh awm ve! Act a awm a, Rules a awm leh si loh chuan a 

buaithlak a, chuvang chuan rules neih thuai thuai a tul hle mai. 

 Selesih khi Vety farm hmun pui tak thin a ni a, tun hnuah hian hnuchhawn 

ram ang maiin a ruak ta huai mai a. Building repair a ngai a, kawngte a chhia a, a 

hmun hrim hrimte khi rauh san ram ang mai a ni a. Tun hma anga chei hnum leh 

theih ni se a tha hle ang tih ka han tarlang duh a. 

 Tin, Demand no. 26-na I&PR chungchangah hian (Pu Speaker, minute khat 

lek) Minister hi a fakawm hlein ka hria a, i dinglam leh veilam amite hi mi thliar 

mang loin min enkawl niin ka hria a. A zarah silpauline-te kan kawl ve a, rangva te 

kan han sem a, a lawmawm hle mai a. He House-ah hian lawmthu ka han hrilh duh 

a. Chutih rual chuan a enkawl department hian calender a siam thin tih kan hria a, 

kumin calender hi Atland company chhuak a ni a, nikum lamah khan JP Offset 

Printer, Tuikhuahtlang ami te dawr an ni a. Printing & Stationery Department 

Minister khan hun hmasa lamah khan calender leh lehkhabute pawh kan chhu thei a 

ti a, Mizoram ami ngei dawr hi a tha khawpin ka hria a, Kolkata ami daih dawr ai 

chuan tihte kha ka sawi duh a. 

 Land Revenue & Settlement chungchangah hian min clarify sak se ka duh 

chu VC pass hi eng anga valid nge a nih? VC-in min pek ram hi ka nei a, eng angin 

nge maturity kan neih hi ka hre thiam lo a. VC pass chu engmah a ni lo tihte hi a 

awm a, periodic patta nei turin VC pass a ngai tihte a ni bawk si a. Eng ang chin 

chiahin nge VC pass a validity lai hi min hrilh fiah se ka duh a. LSC te, periodic 

patta te, VC pass te kan ti thin a, hengte hi eng anga neih chi nge ni tih lai kha min 

hrilh fiah turin ka ngen a ni. Pu Speaker, ka lawm e. 

S P E A K E R     :  Tunge sawi ve leh ang le? Pu B.D Chakma member zahawm 

tak i lo sawm ang. 

PU B.D CHAKMA     :  Pu Speaker, ka lawm e.  A hmasain kan Commissoner 

thar Pu H.Lalrinawma kaihhruaina hnuaiah Assembly session tha tak a neih theih 

dawnin a lang a, chuvangin a  hnenah lawmthu ka sawi hmasa duh a ni. 

 Minister pathum demand vawiinah kan sawiho dawn a ni a, tun tum  session 

chhungin practice zel a ni a. Chuvangin vawiina Minister pathumte demand pawh hi 

sawi tur ka nei vak lo a, budget fund allocation pawh nasa takin a thla hniam a ni. 

Eng pawh ni se, engmah sawi loa ka awm tawp chuan ‘BD Chakma, i pawm em ni’, 

an ti ang a, silent is agree tih kha an sawi thin a ni a, chuvangin tlemte tal ka sawi 

loh chuan a mawi lo ka ti. Demand no.6-na Land Revenue & Settlement hnuaiah 

tlem ka ngen duh chu Chakma District Council huam chhungah BSF border outpost 

thla hmasa khan kan en kual a. A hmunah kan han kal a, dik taka ram neitute pass 

angin an lei tawp a ni a. Chuvangin hemi session zawhah, LRS leh Home 

Department reponsibilty a nih avangin kan Minister zahawm tak pahnih hnenah 

ziakin ka thehlut dawn a. Chuvangin, khawngaih takin DC hnenah hemi lehkha hi 

min endorse sak se tih kha ka ngen a ni. Tin, I&PR chungchanga ka proposal thar 

pakhat chu tun thlengin Minister-te chauhin departmental activities information 

report hi an dawng thin a, MLA zawng zawng hian departmental activities report hi 

kan la dawng ngai lo a. Chuvangin khawngaih takin periodical information bulletin 

hi MLA zawng zawngte hnenah sem ni thei se tih rawt ka duh a. Tin, I&PR budget 

pawh hi a tlahniam hle tih ka hria a, ` 2070.21 lakhs atangin ` 1628.52 lakhs chauh 

a ni tawh a. A theih dan ang angin min lo hriat sak thei se. Calendar pawh hi nikum 

aiin kuminah hian kan hmu tlem khawp mai a Pu Speaker, pali emaw panga emaw 

chauh kan dawng a, room-a tar tur pawh a awm mumal lo a ni a. Nakum lam, 2021-

ah chuan kan duhkhawp calendar min sem theih chuan kan lawm ngawt ang.  

 Demand no. 38 chungchangah a hmasa berin RD Minister chungah lawmthu 

ka sawi duh a. Kuminah chuan silpaulin ni lo in tarpaulin min sem a, mahse 

tarpaulin aiin silpaulin kan duh zawk a, a zan deuh avang leh a daih rei zawk 

avangin. Chuvang chuan tarpaulin aiin silpaulin hi min sem sak zawk thei se a thain 

a rinawm. BDO Office, Chawngte ami khu a quarter leh office a chhe hle a, nikum 

lamah pawh BDO-in min ngenna avangin MLA fund atangin kan repair tir tawh a 

ni. Chuvangin, Chawngte BDO office pawh khu tha taka major repairing tih theih 

dan a awm em tih ka zawt duh a ni. Chawngte RD Block hi MLA bial 40 awm zinga 

zau ber a ni a, chuvangin Chawngte RD Block huam chhungah hian additional RD 

Block Longpuighat-ah dah theih ni se. APO office pawh hi a dinglai a ni a Pu 

Speaker, he mi Longpuighat bialah hian. Chungte avang chuan Longpuighat-ah hian 

additional RD Block min dah sak thei se kan ti a.  

 Tin, PMAY list chungchangah chuan tun thlengin an kal tha lo lutuk a. RD 

Block dangah chuan ka hre ngai lo a, mahse Chawngte bialah hi chuan priority list 

ang hian serial in an kal ta miah lo a ni. Chuvangin khawngaih takin Pu Speaker, 

serial in, priority list angin min kal tir thei se tih hi ka ngen duh a.  

 Tin, Social Welfare chungchang Demand no. 29-ah kan Minister te zinga 

thiam ber pawl ni bawk budget khati taka a han tlahniam kha hriatthiam a har em em 

mai a. Nikumah avaiin  ` 28771.59 lakhs niin chumi atang chuan kuminah hian  

` 14185.22 lakhs-ah a tlahniam a, a tlakhniamna hi a tam lutuk a ni. Khati a nih 

chuan Social Welfare Department hnuaiah hian hnathawh tur a awm dawn lo nge tih 

ka zawt duh a. Engpawh ni se Anganwadi Centre hi bial dangah chuan ka hre lo a, 

ka bialah hi chuan khaw tam tak nei lo an awm a. Nakinah pawh heng Anganwadi 

Centre neilo khua te hi lehkha thehlutin hriattir ka la tum a. Old Age Pension 

chungchangah tunah hian bungraw mamawh man sang zel nen ngaihtuahin tihpun 

dan a awm thei ang em? Kum upa te tan chuan he pension hi thil tangkai tak a ni a, a 

tangkai zia hi min hriat thiam sak se.    

 Demand no. 34, Animal Husbandry & Veterinary-ah pawh hian budget 

allocation hi a tlahniam nasa lutuk a. State share hi `. 9969.77 lakhs atangin 

`6900.82 lakhs-ah a tlahniam a, kumin ah hian CSS Fund pawh hi a tlahniam nasa 

lutuk a. Pu Speaker, hei hi a buaithlak khawp mai a. Kan Minister chak tak, doctor 

ni bawk enkawl a ni a. Mahse hmanrua tha tak leh changkang tak tak a awmloh 

chuan doctor thiam tak tan pawh hian inzai ngaihna a awm lo a, chuvangin pawisa a 

awmloh chuan AH&Vety-ah hian thawh tur engmah a awm dawn lo a ni.  

Pu Speaker, nichin lawka i dinglama ruling MLA pakhatin a sawi PRRS hi a la 

thleng lo a tih kha PRRS a la thlen loh nachhan hi department hmalakna vang a ni a. 

Anmahni chungah hian lawmthu kan sawi rual rualin PRRS virus chungah pawh 

hian lawmthu ka sawi duh a ni. Mizoram ah hian a a rawn la lut lo a, fur ah hian a 

rawn lut dawn nge dawn lo a chiang dawn chauh a ni a. Hemi kawngah pawh hian 

kan fimkhur hle a ngai a. Mahse Rural Animal Health Centre pahnih kan mamawh a 

ni Pu Speaker, Borapansury leh Longpuighat ah pakhat ve vein Animal Rural Health 

Centre hi pahnih min sak sak thei se tih ka ngen duh a.  

 Demand no. 16 hi a last a nih avangin Pu Speaker, khawngaih takin minute 

khat lek, Home-ah hian Chawngte lamah a bik takin kan Police Quarter te hi a chhe 

lutuk a, luah tlak a ni lo a. Office window leh door te a chhe lutuk tawh a. Chu mai 

bakah female lock-up pawh hi a luah tlak tawh loh a. Female lock-up hi khawngaih 

takin min ensak thei se tiin ka ngen duh a. Tin, police station jurisdiction lamah 

pawh ka bial chhunga khaw pahnih Rajmandal leh Montola te hi tun thlengin 

Borapansury police station hnuaia awm an ni a, a hla lutuk a. Chumi ai chuan 

Chawngte police station hnuaiah heng khaw pahnih te hi min dah sak thei se ka 

lawm hle ang. Pu Speaker, Chawngte, Longpuighat leh Borapansury police station-

ah te hian staff, a bik takin police constable an indaihlo khawp mai. Khawngaih 

takin hemi pawh hi min enfiah sak thei se.  

 Khang te kha ka han sawi duh te chu an ni mai a, hun pangaiah ka zo thei a. 

Khang bakte kha sawi tur chu ka nei vak lo a, Home Department hnuaia kan sawi 

tak police station te kha, a bik takin Chawngte police quarter hi major repair emaw, 

a thar in emaw min sak sak theih ni se tih ka ngen duh a ni e.   Pu Speaker, ka  

lawm e. 

S P E A K E R     : Tu nge sawi leh ang le? Dr. K. Pachhunga, member zahawm 

tak i lo sawm ang. 

Dr. K. PACHHUNGA : Pu Speaker, ka lawm e. Commissioner thar ka 

lawmpui a, ka congratulate hmasa duh a.  

 Demand 38-na Pu Speaker, RD Department hi Lunglei South bialah hian 

khaw 31 ngawt mai kan nei a. Tin, BADP hi a bial a darhsarhin khua kan ngah viau 

na in pakhat chiah kan nei a, chu chu Vairawkai a ni a. Kan Minister chak tak hian a 

tihdan te hi a dap thei lo em ni? Chawngte tlangdung bik, tunhmaa BADP ni thin 

kha tihte pawh kha. A norms chu kan hre nain tihdan a awm em tih te pawh kha ka 

sawi tel duh a. Lawmthu sawina tur tam tak a  awm a, kan hriat angin Job Card 

tunhmaa mumal lo deuh te pawh kha kan sorkar tharah chuan kan thawk tha ta hlein 

ka hria. Tin, material component te pawh tlem em em thin kha a rawn tam ta deuh 

niin ka hre bawk a. 

 In sak tanpuina, thingtlanga kan ngahhleh em em hi SECC 2011 base-a 

kalpui  a ni si a, kum te a lo rei ta nen mi eng emaw zatin nupui fanau an nei a, an lo 

in dang a. Chutihlai chuan khang hun laia an data survey laia in neilote khan in tha 

tak tak an lo nei ta si a, kan buai ang reng khawp mai a, pek chak deuh deuh kan 

neih te pawh kan thun hlei thei lo a. Central lamah hian revision emaw, a zavaia ram 

pum huapa revise dil leh dan te hi a awmlo emaw ni le? Enthat leh hi chu a ngai 

khawp mai. A data kan base hi a hlui ta lutuk a, a mihring kan danglam nasa tawh si 

a tih kha ka sawi tel duh a. DRDA thawktu, kan hriat angin hlawh la hleithei loin a 

kuma kum te an lo awm thin a sorkar hmasaah khan. Kan Minister chak tak 

kaihruaina hnuaiah hlawh te pawh an la mumal ta niin ka hria a, state fund atang te 

pawhin an pein ka hria a. Tin, thawktu sawm riat leh pasarih (87) lai mai te a ngheta 

dah emaw, absorb tumna te pawh a awm niin ka hria a, nakinah min rawn hrilh thei 

se, a lawmawm ka ti tak zet a.  

 Rural Development, a hming a mawi a, mahse kan thingtlang te a taka han 

hmuh hi chuan thawh tur a tam hle mai a. Minister leh a thawktu te in hah viau a ni 

tih kan hria a, chutihlai chuan in sak tanpuina te inchuh a ni bawk a, a daih seng 

bawk si lo a. Thawktute pawh kan tihah hle a ni tih pawh kan hria. Dawhthei taka 

ram tana thawk zel tur pawhin ka chah duh bawk a. RD Block-hi a bikin Lunglei-ah 

a zau lutuk a, khaw 63 a cover a. Lunglei-hi Municipal Council emaw Board emaw, 

pawh lo ni dawn ta ila Village Council tam tak hi an chhuak dawn a. Chuvangin, ka 

bial bik Tawipui tlangdung khaw eng emaw zat hi RD Block min pe thei lawm ni tih 

ka zawt duh bawk a. Tin, nakinah min react sela, kan hriat angin RD Block-ah khaw 

12 lek RD Block-te pawh kan nei ve tho a. Chuvang chuan, a tihdan a awm lawm 

ni? Hmasawnna in semzai te kha ka han sawi tel duh deuh a.   

 Tin, kan hriat angin IWMP sorkar hmasain a kalpui a. Mahse, central sorkar 

inthlakin a hmingah PMKSY an rawn ti ta a. Kan hria a project phase 100 dawn 

kalpui tawh a ni a. Phase 1-ah hian nuai 750-a awm a, PIAA-ah department thenkhat 

an awm a, RD-te pawh an awm a, BDO kaltlangin. Tin, NGO-ah AMFU-te pawh an 

tel a. A sum hi a zavai vai chuan an hmu vek e kan ti lo a. Mahse, instalment eng 

emaw zat han lutah hian nuai sing eng emaw zat hi a kalral tawhin ka hria a. Kum 2 

Phase-1 hi kan study tawh a research base angin, kan hmuh danah chuan kan 

materialise dan hi sorkar hmasaah khan a fuhlo deuhin ka hria a, 70% vel hian a nih 

tur ang a nilo in ka hria a. Hmang tangkai ilang chuan development tha tak a niin ka 

hria a. NLUP nen khan an kal pawlh deuhin ka hria a, entirnan example 1 Sekhum 

kha NLUP ti tha ber khua a ni a, IWMP ti tha ber khua an ni tel bawk a. Duplicacy a 

tamin ka ring a, hetah hian thawktute leh kan Minister-te pawh kan tan a ngai a. He 

project tha tak hi ram leh hnam tan kan hman that chuan thingtlang mite tan awmzia 

a nei a ni tih kha ka sawi tel duh a.  

 Demand 16-na Mizoram Police-ah hian lawmthu sawi tur a tam hlein ka hria 

a. A bikin ka bial Hrangchalkawn-ah khaw eng emaw zat an lo cover-a, misual an 

manin bike-in an phur thin a. Kan misual te kha an tha ang reng ka ti, police-in bike 

a khalh a, police an rekhlum lo kha, khatiang vel kha kan ni a. Mahse, kan sorkar 

kan Minister-te Home Minister chak tak hruaina in Hrangchalkawn-ah Bolero min 

pe a. Kan lawm tak zet a, hmasawnna ropui tak a ni a. Tin, National Highway 54 

widening ZAIKA sum atanga an tihah hian kan out-post-hi a chhe dawn a. Hengte 

pawh hi min enchian pui a, tha tak min pek kan beisei bawk a. Tin, hei Traffic 

Police-hi fakawm ka ti a. Ka thiante hmun hrang hrang ami an rawn kal a, Aizawl ka 

vahpui a. An notice-a chu in Traffic Police-te hi an va smart em em ve an ti. 

Chuvang chuan, he House kaltlang hian Traffic Police-te ka fak duh a. Tin, Mizoram 

Police te misual chhui leh man kawngah an fakawm ka ti a. Hmanniah kan hriat 

theuh angin Vairengte check-gate-ah drugs vaibelchhe 97 zet man an han man te kha 

ropui ka ti a, fak tlak an ni thlawtin ka hria. Tin, kan sorkar kan Minister kaihhruaina 

hnuaiah check-gate-a mihringin kan man theih loh, rim kan hriat theih loh uifing 

sniffer dog hmangin hma te pawh in la dawnin ka hria a. Uifing hian km 3 rim 

hriatna a nei a. Khawvela airport changkang zawng zawngah mihring te man theih 

loh hi uifing in an man zung zung a. Hei hi NGO, YMA te leh VDP ten drugs kan 

beihna kawngah hian mimal ui kan khawi nasa tawh bawk a, hman tangkai te pawh 

a thain ka hria. Department pawhin uifing leiin Vairengte Check-gate-ah, 

Zokhawthar-ah te kan tih chuan kan ram a awmna kan hria a, kan vannei lo a, kan 

thenawm ramte kan hre vek a, Golden Triangle-a awm kan ni a. Beramno Chinghne 

kohamin min hual a. Chuvang chuan tupawh sorkar se inpuhmawh a, nileng lenga 

hun hman tur a ni lo a. Engtinnge kan tihrem ang, engtinnge kan hnam hi a kal zel 

ang tih kan ngaihtuah a ngai a. Sum leh pai leh building leh development tam tak 

keng mah ila, kan tu leh kan fa leh kan ram luahtu tur te hi ruihhloa an awm zawh si 

chuan awmzia a nei lo a. Chuvang chuan a dinglam emaw, a veilam emaw, eng 

party pawh inpuhmawhna chi-ah ka ngai lo a. Kan zavaia hnam anga kan tan tlan a, 

kan Police-te pawh kan puih a ngaiin ka hria a ni.  

 Demand 34-na AH&Vety-ah han kal leh dawn ila. Kan hriat angin kan pi leh 

pu atangin Vety Department awm hma hauh atang pawhin vawk leh ar kan vulh a. 

Kan eirel leh kan sum lakna ber a ni. Thingtlangpain a fate sikul fee a tumna chu  a 

vawk vulh leh ar vulh a ni a. Chutiang chuan, nunphung te, in sak te, kan sum 

lakluhna economy innghahna lian tak chu kan vawk leh ar a nih avangin Vety 

Department-hian theihtawp a chhuah mek reng laiin thingtlang-ah RAH kan tih ang 

chi te leh thawktute hi sorkar-in kan ngaih pawimawh a ngai tak zetin ka hria a ni. 

Tih tak emah chuan tu chhungkua mah hi kan va chawm hlei thei bik lo a. Indirect 

leh direct-a kan chawm theih loh leh kan develop theih loh te hi ruahmanna facility 

tha kan pek chuan vawk leh ar te nasa takin kan tharchhuak leh ang a. Tin, heng a 

hrisel tha PRRS tih te khang lakah te pawh kan inveng theiin ka ring a ni.  

 Pu Speaker, Demand 29-na Social Welfare Department an fakawm ka ti 

takzet a. Anni kaltlang hian a budget-ah tampui dahlo mah ila, central-ah 

development eng emaw zat a awm a. Chu chu kan department mithiam te nen kan 

ram tan an haichhuak mek a. Keini ang thingtlang bialtute tan pawh a hlu tak zet a. 

Wadi eng emaw zat kan sa hman a, ka bialah wadi 20 kan sorkar tharah kan sa hman 

a, kan lawm tak zet a ni. A dang pawh min pek belh dawnin kan hria a. Chutiang 

chuan hall-te kan la nei lo a. Ministry of Tribal Affairs-ah tunah project-te kan 

thehlut ve mek a. Hmasawnna kan hmu turah kan ngai a. Tunah pawh 20 ngawt an 

rawn approve-a. Budget-a tel si lo, hmasawnna eng emaw zat a awm a ni tih kha 

veilam ami te pawhin min hriatpui a thain ka hria a ni.  

 Demand 7-na Excise kan hria a, (Pu Speaker, khawngaih takin ka zo tep) zu 

kan khap a, kan khawtlang a nuam a. Chhun leh zan te pawh kan him ta a. Dik taka 

sawi chuan sorkar hmasaah khan kan nupui te khawlaiah inkhawm pawhin an kal 

tha ngam mang lo a. Hmeichhia an him lo a, mipa pawh kan him lo a. Hmun tinah 

zu bottle a let rem rum a. Hmun tinah an rui a, an lam hut hut a. Vawiinah chuan kan 

Excise Department-ten theihtawp an chhuahna zarah khawlai a lo ralmuang a. 

Khawlai te pawh hmuh a nuam a. Chutiang chua, Excise-hi a thawktu tam ni lo 

mahse puitu Mizo tlawmngai pawl YMA leh VDP an tha em a. Chuvang chuan kan 

NGO-te, YMA leh VDP-te chungah he House kaltlang hian lawmthu ka sawi tel  

duh a.  

 Demand 41-na kha Pu Speaker, tlem ka sawi lawk ang a. Mizoram-ah hian 

MUGA silk a tha em em a, MUGA silk-hi khawvel-ah an ngaihsan ber kg 1  

` 18,000/- a ni a. Assam khu a awmna endemic species an ti a, awmna bik nei a ni a. 

Chu chu an hmingthanna pawh a ni a. Mahse global warming avangin tlemin climate 

change avangin Mizoram-ah a rawn in shift, a rawn pem ta a. Chu chu kan 

vanneihna turah pawh ka ngai a. Sericulture Department leh Minister hmalaknain 

project-te siamin silk panganga intodelh duh tan hma thar leh beiseiawm a awmin ka 

hria a. I veilama miten kan budget beisei boa an han sawi thin te hi ram hruaitu ten 

kan tih turah ka ngai lo a. Ram hruaitute chu kan mipui te tan beiseina nen, 

taihmakna nen, rinawmna nen he ram hi kan kal turah ka ngai a ni tih kha ka han 

sawi tel duh a ni. Pu Speaker, ka lawm e. 

S P E A K E R     : Member zahawm tak Pu V.L. Zaithanzama kan sawm e. 

PU  V.L.ZAITHANZAMA  :  Pu Speaker, ka lawm e. Kan budget hi 

lawm leh lawm lo deuh te kan awm a. Engpawh ni se lawmawm tam tak a awm a, ka 

din hmasak khan ka sawi tawh a, a lawmawm lo lai te pawh vawiinah kan lo sawi a 

nih pawhin min hrethiam ang chu.  

 Demand no.8-na Taxation-ah hian kan lut ang e. Kan budget kan han en a, 

harsatna kan tawh India ram economy lo tlahniam zelah keini pawhin harsatna kan 

tawk a, intodelh tura tan lak a tul vanglai tak a ni tih te pawh kan ngaithla tawh a. 

Chutihlai chuan kan sum thawkchhuaktu tur bera kan ngaih Taxation Department hi 

12.45% zet maiin an budget a tlahniam hi mak ka ti a, state’s own tax revenue kan 

en khan khata kan beisei vaibelchhe 661.69-ah khan Taxation Department hi 

vaibelchhe 600 zet thawk chhuak tura kan beisei kha an ni leh nghal a, nasa taka hna 

thawk tura kan beisei department hetia an budget kan han tihniam hi pawi ka ti a, 

ngaihtuah that leh pawh ngai hialin ka hria a ni. Vaibelchhe 600 kha kan state’s own 

tax revenue atang chuan 90% zet a ni. Chutiang thawkchhuak tura kan beisei chu 

duat a, chak taka hnathawk thei tura kan tuamhlawm hi a tul in ka hria a, chu chu uar 

takin Pu Speaker ka rawn sawi ve a. 

 Tin, tunah hian he department hian mamawh em em mai an nei a, chu chu 

Appellate Authority a ni. Hemi nei tur hian central chuan Addl. Commissioner chin 

a ngai a tih avangin chu chu kan nei si lo va, Joint Commissioner post atang hian 

pakhat promotion pek a ngai a ni. Hei hi kan sorkar tan pawh thil hautak niin a lang 

lo va, a hautak loh dan hi ka han sawi lang hram ang a, sorkar tan hei hi hekna aiin 

hlawkna pawh a ni theiin ka hria. A chhan chu Addl.Commissioner hian Appellate 

Authority a enkawl hunah chuan dan chauh ngaihtuahtu, administration lam 

ngaihtuah lova sum thawhchhuah dan tur ngaihtuah a ni dawn a ni. Chuvang chuan 

kan sum thawh chhuahna kawngah nasa takin kawngro a su dawn a. Tin, a 

department hian an mamawh avangin an rawn dil a, department tan hian lawmna a 

ni dawn bawk a. 

 Tin, kan tax-payers, sumdawng hovin an harsatna an thlenna tur a ni. 

Chuvangin, sumdawng ho an lawm dawn bawk a, kan vaia lawm tlanna tur a ni a. 

Chuvangin Pu Speaker, hei hi pek ngei a ngaiin ka hria a. Kan sumdawng ho hian 

High Court-ah direct-in an lungawilohna an thlen thei lo a, Appellate Authority-ah 

hian an thlen phawt a ngai a, chumi dawtah chuan Tribunal State Bench ah an 

lungawi loh chuan an la thlen leh thei a, chumi dawt-ah High Court an kal thei 

chauh a ni. Chuvangin, tunah hian kan sumdawng kan tax-payer-te hian 

lungawilohna an neih pawhin thlenna tur an nei lo va, an mamawh ngawih ngawih 

sorkar tan pawh hekna ni lovin hlawkna a nih theihna kawngte a awm leh nghal a. 

Chuvangchuan, hei hi kan neih ngei theihna turin thahnemngai takin House kaltlang 

hian ka han dil a ni. 

 Tin, thil pakhat ka sawi leh duh a awm a, district senior tak Siaha-ah sawn 

Deputy Commissioner post a awm thin a, Aizawl in kan laksak daih mai a, hei pawh 

hi district senior tak an ni tawh a, pek leh theih ni se. Deparment kan thuam chak hi 

kan sum hailuttu ten thahnemngai taka hna an thawh theihna tur a nih avangin 

thahnemngai takin Taxation Department hi tuamhlawm ang u tiin uar takin ka sawi a 

ni. 

 Demand no. 34-na Vety, hi tawi tein ka sawi ang a. He department hi 

department pawimawh tak a ni a, saa kan intodelh theih nan theihtawpin hma an la 

a, hemi kawngah hian hmanrua tur tam tak an awm a, Societies State Level 

Federation-te hi an thawhpui thain ka hria a, hei aia tha leh zual hian an thawhhona 

te hi la kal zel se ka duh a. Entirnan, bawng vulh ho chu MULCO-ah an 

inthlungkhawm a, ar vulh ho Poultryfed-ah, vawk vulh ho PIGFED-ah chutiang 

chuan Zofishfed te leh a dang tam tak an awm a, State Level Federation-te kaltlang 

hian SEDP atang hian feed subsidy-te hi han pe thei phei ila chuan he department 

leh federation ho thawhhona atang hian rana kan lo intodelh theihna tura kawng tha 

tak ni turah ka ngai a, ka rawn sawi tel bawk a. 

 Tin, ran chaw siamna hi kan mamawh ngawih ngawih a, tunah hian 

Ramrikawn-ah he department hian ran chaw a siam mek a. Amaherawhchu he an 

hna hi tha viau mahse tunlai khawvelah outsourcing sorkar thupui a lo nih tawh vang 

hian sorkarin buaipui zel lo va private kuta hlan dan a awm em tih te Ka han sawi tel 

a ni. 

 Demand no.6 na Land Revenue & Settlement-ah hian ka lut leh ang a. He 

deparment hi taxation kan sawi ang tho khan a pawimawh a, sum hailuttu tur 

department a ni a. Amaherawhchu kan budget hi 2.21% zetin a tlahniam ve leh a, 

sum thawkchhuak tura kan beisei deparment te hi engatinge an budget kan tihhniam 

zel mai le aw tihte ka rilruah a awm a ni. Ka zawhna Assam Rifle ram chhunga LSC 

neite sorkara thehlut duh lo te sorkarin an ram engtin nge a tih dawn tih min 

chhannaah khan LSC- te cancel tura hma lam mek a ni tih te kan lo hria a, ka lawm 

tak zet a ni. Huai takin hna thawk zel se tiin duhsakna ka hlan a.An chhuahsan tur 

ram lamah khatianga  harsatna a awm rual khan an luhna tur ramah pawh sawn eng 

emaw dik hlel deuh awm ni ten kan hria a, hei hi min hrilhfiah theih chuan ka lawm 

hle ang. 

 He department hian dan khauh tak a neih a thain ka hria a, a chhan chu 

mipuite hi kan buai em mai a, mi tute emaw in hmun pass nei mumal lo ten 

khawilaiah emaw an lo sa ngawt a, heng chinfelna dan te hi kan nei tha tawk lovin 

ka hria a, an in lo sak thiah sak emaw, penalty han pekna tur emaw Zemabawk H/S 

muala risk mual han awm ringawt mai te sawn a tichiang hlein ka hria a, tuten emaw 

a huai huaiin an risk mai mai na tur dodalna tur leh hremna dante hi kan nei tawk lo 

niin a lang a ni. Govt.Complex-ah te a huai huaiin in an sa ni awm tak a ni. Tin, in 

hmun pek thuahte pawh hi a tam a, kan buai em em mai a, Bawngkawn Brigade 

hmunah te pawh hmanni lawkah te pawh kan buai a, Education Department-te leh 

mimal thenkhatte, khatiang han chingfel tur khan dan tha, dan khauh kan neih a 

ngaiin ka hria a.Tin, chhiah pe tha lo, kum li kum nga pe lo te hremna dan te pawh 

hi nei thei ila a tha hle awm e. Heng harsatnate hi sorkar leh mipuiin kan tawh lakah 

kan fihlim theih nan dan tha kan mamawh a ni. 

 Tin, thawktu khu kan indaihlo a ni Pu Speaker, a bik takin technical mi an 

tlem lutuk niin a lang a, chu chu department lam pawhin harsatna an tawh phah a, 

mipui pawhin hemi avang hian harsatna tam tak kan tawk a ni. Surveyor hote khu 

pakhat pawt chhuak tur pawhin beih fe a ngai a ni. Chuvang chuan thawktu pek belh 

an mamawh ngawih ngawih a ni. January leh February phei chu Surveyor-te pawn 

chhuak lova file chingfel tura tih an niin ka hria a, vawiin atang hian an buai zual leh 

hle tawh ang. Tin, district thar pathum lai kan han nei a, hengah te hian thawktu kan 

dah thei dawn em tih ka sawi tel bawk a. Pu Speaker tlem te. 

 Land ceiling te pawh hi kan Synod hruaitute pawh hian min au tawh hial a, 

hengte hi kan nei thei dawn em tih te. Ram miin mahni chenna tur sakna tur pawh an 

neih mumal loh laiin mi hausa ten ram tam tak an nei nghek nghek mai a, hengte 

tireh tur hian kum 10 aia tam hman loha dah te pawh hi hengte hi chu chhiah te 

pawh hi a let te pawhin han tih pun sak ila, kum 10 danah chutiang chuan kan ram 

neih dan te pawh a lo inrual thei tur ah ka ngai a. Chiangkuanglo takin ka han sawi 

lang hram a nih chu. Tin, nichin khan kan ngaithla tawh a, Mizoram pum survey 

chhuah te hi ni thei sela, sorkar in hmalakna lian tham a nei dawn a, a tih chhiat tur 

ram te hmalak hmaa lo hriat lawk theih dan tur te hi awm se chu compensation-a kan 

innawr vak vak te pawh hi a reh ka beisei deuh a ni. A tawp nan chhiah pek dan 

awlsam te pawh hi ngaihtuah a va hun tawh em!  

 PHE leh Electric Department te pawhin thla tin kan pek tur zat min rawn 

hrilh thlap thlap thei a, online te pawhin a pek theih tawh a, chuvang chuan hetiang 

lamah hian kan Minister chak tak, viak tha tak hian hma a lak ka beisei a, ka rawn 

sawi tel bawk a ni. Tin, a tawp berah chuan chhungkaw tin hian revenue card te hi 

nei thei ta ila, tah chuan chumi hmang chuan kan chhiah pek tur te pawh awlsam 

takin kan pe thei ang a. Family card-a lang lo LSC kha chu neitu awm lo an ni mai 

dawn a. Chhungkaw khatin engzata tam nge LSC an neih tih te pawh kha awl te in a 

chhui chhuah theih turah ka ngai a, ka rawn rawt a nih chu. Pu Speaker, ka lawm e.  

SPEAKER      :   Member zahawm tak Pu Zothantluanga i lo sawm ang 

PU  ZOTHANTLUANGA       : Pu Speaker, ka lawm e. A hmasain Pu Rina leh 

Pu Hruaia te vawiinah hian ka congratulate duh ve hrim hrim a. Vawiinah hian ka 

lawmpui tak zet zet che u a ni.  

 Demand no.6-na Land Revenue and Settlement atang hian han tan chho tawp 

mai ila. Sawi tur tam tak a awm a, kan thian ten an sawi teuh tawh a. Lawmawm ka 

tih em em chu he department ah hian mi hausa pui pui ten ram zau tak tak neih sen 

loh kan nei a. Chutih laiin mirethei leh harsa zawk ten inhmun tur takngial pawh kan 

nei lo va. Kan Minister chak tak ruahmanna angin ram hmun thuma thena hmun 

khat chu sorkar ram a lo ni a. Tichuan mirethei leh harsa inhmun neilo leh harsa te 

tan pek a ni ang tih hi a ropui ka ti a. Chu chu lawmthu han sawina tur pawimawh 

tak niin ka hri a ni.  

 A dang leh ah chuan AMC ten LSC neilo te hnenah in sak an remti lo va, 

hemi chungchangah hian kan Minister leh kan sorkar in ngun taka a ngaihtuahin 

rang taka LSC pek chhuah theih dan tur an lo siam hi kan ram tan a van hlu em tih 

ka han sawi ang a, Revenue Department-ah chuan duhtawk mai ila.  

 Demand no.38-na Rural Development Department hi kan ram tan a bik takin 

thingtlang lam tan a tangkai zia te kan hria a. Chubakah chuan khawpui ami te pawh 

a daifem nei te chu mirethei leh harsa tak tak te kan bialah an awm a. Rangva te min 

pe thin a, kan lawm em em a, in thar atana khuh chu sawi loh, eng emaw chen 

rangva in an lo nei a, an rangva in a lo tuiek a, tichuan a lo pawp a, ruah sur-in a 

phui lo va. Chungtiang ang han pek tur te kan mamawh em em laiin Rural 

Development Department hmangin rangva kan han sem thei thin te hi a lawmawm a.  

 Mak deuh mai chu Mizote hi silpaulin ngaina hnam kan ni em maw ni tih 

mai tur khawp hian MLA han nih hian silpaulin hi engpawh hian min dil ni maiin ka 

hre mai a, kohhran an bang lo va, YMA an bang lo va, tute pawh mai hian a ni a. 

Tin, rethei leh harsa ten chung an inchung rangva thlakna nei si lo silpauline-a han 

khuh a, an mut ve theih maina  tura an lo phui thei ve te pawh kha a ropui a, 

chuvang chuan min dil zawng zawng te pawh hi pe ila, ka pu, tuna min pek let pawh 

hi min pe la kan la daih lo emaw a ni ang a, chuvang chuan kei chu ka MLA fund 

atang hian ka lei tawp mai a. Tam tak ka lei tawh a ni. Chutiang chuan kan bial mite 

hian in an mamawh a. Leiminah kan mamawh a, inchung chhiaah kan mamawh a, 

kawl that hrim hrim atana duh pawh hi an tam ang ka ring. Kan va verify vek thei lo 

va, chutiang chuan hengah hian tam zawka min sem theihna turin hma min lak sak 

thei se tih ka sawi leh duh a.  

 Demand no.7-ah  Excise Department-ah hian kan department te a bikin 

hetianga zu khap alo nih chuan an mawhphurhna a lo sang leh ta zel a, zu ringawt ni 

lovin ruihhlo thil chi hrang hrangin kan ramah hmun a luah ve reng a. Hetiang man 

chhuahna chungchangah te an pawimawh a ni tih hria ila. Kan Minister chak takin 

harsa tak chungin post 550 chuang a han create thuai mai te hi a ropui ka ti, a 

lawmawm ka ti, indaih zawka an la mamawh belh a nih pawhin he hna hi a 

pawimawh si a, kan thalaite an tlukna ber, harsatna kan tawhna ber hi ruihhlo a ni tih 

kan zavaiin kan hre vek a. Chuvang chuan he ruihhlo laka kan inven theihna tur 

atana department pawimawh tak an nih avangin anni duhsaka kan tih hram hram a 

pawimawh dawn hlein ka hria a.  

 Tin, ruihhlo zuar leh ti mi te hian pawisak an nei vak lo, chuvang chuan 

police te ang em em in silai engkim kha neilo mahse anmahni invenna tur atan tal 

pawh arms te kan supply theih chuan chu chu anmahniin hna an thawh chakna tur 

leh an invenna tur a ni ang tih ka ring a. Chu chu Minister-in min hriat sak se a tha 

hlein ka hre bawk a ni.  

 Tin, Demand no.29-ah hian Social Welfare Department hi han sawi leh ila, 

Social Welfare Department hi kan grassroot level zirna la zir pha ve lo naupang te te 

ten Aganwadi-ah bul an tan a, ei tur an pe a, naupang ten sikul kal an zir a. 

Aganwadi worker thenkhat phei chuan sikul an kal huna nuamsa taka an kal theihna 

tur atan an lo trained a, amaherawhchu kan bul tanna te a lo rei tawh deuh a. Hemi 

kawngah hian a aia tam zawk, a aia tha zawka kan centre te repair-na tur min 

ngaihtuah sak erawh chu a pawimawh hle dawnin ka hria a. (Pu Speaker, khawngaih 

takin a chanve pawh ka la ti hman lo a nia ka tawng muang sia maw)  

 Central lamah te pawh Central Tribal Welfare atangin kan bialah khuan tun 

financial year maiah hian girls hostel sakna tur project eng emaw zat min approve 

sak a, chuvang chuan department chungah leh Minister chungah pawh hian lawmthu 

ka sawi a. Kan bial tan hmasawnna ropui tak min thlentu department a nih avang leh 

tunlai chu kan stroke nasa mai a, pang khing zeng tih ang chi hi kan tam em em mai 

a. Hengah te hian wheelchair te, bengdar; tin, damlo ke-a kal hlei theilo zakdawh 

tiang tih ang chi te hi tam zawk supply ni sela, subsidy-a mirethei zawk ten an lo 

chan ve theihna tur atan hma min lak sak se tih ka duh leh a. 

 Tin, 34 Vety Dept. chungchangah hian sawi tur  ka ngah hle a. Kan Minister 

hi mihring doctor a ni na a (SPEAKER : Kan hun a tawp a, kan chawlh a hun a, a 

sawi laklawh lai hi chu kan sawi tir mai thei em? A rei chuan thiante kan hreng a ni 

mai) Ran vulh chungchangah hian kan ram hi ran vulh theihna tak a ni a. Bawng 

vulhte hi a tha, amaherawhchu bawng vulha hlawhtling tur chuan a chaw a to em 

em, hengte hi subsidise thei ila. A nih loh pawhin a hnute talah hian subsidy pe thei 

ila chuan ran vulhtuten hma kan sawn ang a, kan ram tan a tangkai bawk ang. Tin, 

tunlaiah bawnghnute chungchangah hian khawvel ram hmun tam takah chuan 

chemical-a chawm bawnghnute hi an in duh tawh lo va. Chuvang chuan organic 

milk-te pawh tihchhuaha, state dangah pawh an ngaihlu a, to tak taka hralh theih a ni 

tih kan hriata hma min lak sak a thain ka hria. 

 Tin, kel vulh pawh hi a hlawk em em a. Mizoramah kan indaihlo va, vairam 

atangin kan phur lut a, tunah hian kel lian chi Thenzawl-ah eng emaw zat an vulh 

tan niin ka hria a. Sawtiangte saw department mai ni lovin mimal pawhin hlawk 

zawka kan vulh theihna tur leh Mizoram tal kan intodelhna turin atana kel vulhahte 

pawh hian hma nasa zawka hma kan lak a tulin ka hria a. Vawk leh ar pawh hi a tha 

a. Tunah pawh hian pilot project angin kan bialah khuan vawk, ar leh rainbow 

booster-ah hian hma kan la a. Department-in pilot project atana kan biala hma min 

rawn lak tan sak pawh hi a lawmawm kan ti a. A lian thamin, tlem te te ni lovin, a 

vulhtuten an hlawkpui tham tura kan tih chuan a lawmawm hle ang tih ka sawi  

duh a. 

 Sawi tur tam tak a awm a, Prison leh Home Guard chungchangte sawi tur ka 

la ngah em em a ni. Home Guard-te hi kan hmang tangkai em em a, an hlawh pawh 

hi 50% keini tum, khulam Delhi-in a chanve min tum sak a ni a. Tin, bank-ah te an 

va duty a, bank-in an hlawhte an lo pe a. Chuvang chuan kan Home Minister 

zahawm tak hian hengah te hian hma min laksak se, min lo hriatsak sela. 

Department Home Guard anga an indaihlohna 184-an dilah a chanve kan phalsak a, 

a hlu em em a, tunah hian an training mek a. A chanve dangte hi min tihsak leh thei 

se a lawmawm ngawt ang. Pu Speaker, ka bawhchhe deuh na a, sawi tur tam tak la 

nei mah ila ka duhtawk mai ang e. Ka lawm e. 

S P E A K E R      : Thingpui in in kan chawl ang a, dar 2:00 PM-ah kan lut leh 

dawn nia. 

RECESS  TILL  2:00  PM. 

2:00 PM 

DEPUTY  SPEAKER    : I thu ang u. Tunge sawi leh ang le? Pu H. Biakzauva i 

lo sawm ang u. 

PU H. BIAKZAUVA  : Pu Dy. Speaker, ka lawm e. I veilama thute hi 

an awm meuh lo a, thusawi a khingbai lo turah ngai ila. 

 A hmasa berin Demand No. 38-na, Rural Development atang khan tan ila. 

Thingtlang tihhmasawnna tur department a nih avangin thingtlang lam hawi kan ti lo 

thei lovang a, a pawimawh tak zet a. Khawpuia awm zawng zawng aiin thingtlanga 

awm hi an tam ka ring a. Mi tam zawk awmna leh ram zau zawk luahtu hi thingtlang 

mi an ni a. Chuvangin hmasawnna kawnga an than chhoh zelna tur hian tan lak a 

ngai hle dawnin ka hria. 

 Kan Minister chak tak pawh hian he department a enkawl hi a enkawl tur 

awm tak niin ka hria a, a hmalakna ka han thlir hian fakawm ka ti. Department 

enkawltu pawh vawiinah hian thingtlang lama a hmalakna hrang hrangte ka hmuhin 

a fakawm hle in ka hria a. MGNREGA hnuaiah hna a kal tlut tlut a, hmun hrang 

hrangah Village Council-ten hna an thawk a. Tin, material component atangin khaw 

hrang hrang hmasawnna tur nasa takin thawh mek a ni a, a lawmawm ka ti. Chumi a 

nih rual chuan Pu Dy. Speaker, DRDA leh RD Block-a kan thawktute hian, a bik 

takin a hniam lam ho hian quarter-an nei tha lo em em hian ka hria a. JE-te leh 

Technical Assistant leh staff dangte pawh hian awmna an neih mumal loh avangin 

transfer an ngen reng mai a. BDO hmun kilkhawr deuhhleka awm te, BDO quarter 

chu a awm a, department-a thawktu dangten awmna an neih that tawk loh avangin 

khawpuia awm an inchuh nasa em em niin ka hria. Chuvangin, DRDA hnuaiah hian 

quarters sak kan mamawh hle a ni. 

 Tin, rangva sem hi thil tangkai tak niin ka hre bawk a. Rangva kan sem hian 

inchung atan mai ni lovin furah ruahtui dawh tur tha tak an neih theih phah a. 

Thingtlang mi tam takin rangva sem hi an tangkaipui em em a, kuminah pawh hian a 

tam thei ang ber rangva sem ni thei se a hlawk hle dawnin ka hria. He department 

hmalakna hi kan sawi tawh ang khan mirethei zawkte thleng phak a nih tlat avangin 

a pawimawh dan a danglam hle a ni. 

 BADP hian border atanga khaw hnai ber atanga 10kms chauh a huam 

avangin duh angin thingtlang khua a huam tam lo khawp mai a.  A huam chin 

khuaah lo chuan hna a thawh theih bawk si lo a. Social Education lamah hian 

tunhma chuan fund a awm thin a, tunah chuan a awm mumal ta lo va. Chuvangin, 

BADP-in a cover loh khuate Social Education lamah hian sum dah theih ni ve se 

chuan khaw tam tak, a  laili  deuha  awm  ho  te  hi  a  rawn  cover  thei  ang  a,  

chutiang  chuan  he  department  hian  thingtlangmi  te  khairual  zawkin  

hmasawnna  kawng  an  nei  thei  ang  tih  ka  beisei  a,  chu  chu  a  pawimawh  

hlein  ka  hre  bawk  a  ni. 

 Pu  Deputy  Speaker,  Demand  no. 7-na  Excise & Narcotics  Department-ah  

hian  han  sawi  kai  leh  ta  ila.  A  bik  takin  kan  Minister  zahawm  tak  a  changtu  

hnenah  lawmthu  sawi  hmasak  ka  duh  a,  a  chhan  chu  Lawngtlai-ah  district  

infrastructure,  Excise  Department  office  nikum  tawp  lamah  khan  hawn  a  ni  a.  

Hei  hi  nikum  Budget  Session  kan  neih  lai  pawhin  nasa  takin  ka  sawi  a,  

chumi  zulzui  chuan  kan  ti  ang  chu  Excise  Office  kan  nei  ta  a,  lawmthu  ka  

sawi  hmasa  a  ni. 

 Zu  khap  kan  han  tih  hi  a  lawmawm  ka  ti  a,  kan  sorkarin  zu  a khap  

tlat  mai  a.  He  zu  khapna  avanga  sum  kan  hloh  vaibelchhe 70  aia  tam  a  ni  a,  

chungte  pawh  chu  ui  zo  lovin  kan  han  khap  a  ni  a.  Hei  hi  kan  thalai  nun  

siamthatu  tur  leh  harsatna  tam  tak  kan  tawh  min  chhawk  theitu  tur  a  ni  a.  

Kan  Kristianna  nena  inmil  a  lo  ni  bawk  a.  Zu  khap  hian  HIV/AIDS  hi  nasa  

takin  a  darh  zau  tur  a  veng  thei  dawn  niin  ka  hria  a.  HIV/AIDS  hi  a  venna  

leh  a  dona  kawng  hrang  hrangin  Health  Department  atangte  pawhin  kan  ti  a,  

a  tha  a  a  lawmawm  a,  chumi  rual  chuan  zu  khap  hi  ka  ngaihdan  chuan  a  

venna  tur  tha  ber  te  zing  ami  a  nih  ka  ring  a.  A  chhan  chu  miin  zu  a  ruih  

tawh  chuan  pawisak  a  nei  tlem  a,  thil thalo a ti thin a ni.  Zu  khap  hi  

lawmawm  ka  ti  em  em a  ni.  Tichuan  he  department-ah  hian  zu  kan  khap  

avangin  sum  leh  pai  pawh  tam  zawk  sen  a  ngaih  ka  ring  a.  Tunah  pawh  

hian  hna  lak  tur  recruitment-te  tih  mek  a  ni  a,  chutiang  chuan  kan  zu  khapna  

pawh  hi  tihpuitlinna  tak  tak  tur  chu  Excise  Department  a  thawktute  an  indaih  

a  ngai  a  ni  tih  ka  sawi  tel  duh  bawk  a  ni. 

 Demand  no. 29-na  Social  Welfare  hi  department  pawimawh  tak  a  ni  a.  

Kan  hriat  angin  a  naupang  ber  atanga  a  upa  ber  thlengin  Social  Welfare-in  a  

huam  a.  Anganwadi  kal  hote  leh  old  age,  pensioner,  kum  upa  tak  takte  a  

huam  vek  mai  a.  Chuvangin  department  huam  zau  thei  ber  a  ni  mai  awm  

mang  e.  Chuvangin  he  department  hi  thlahthlam  loh  a  ngai  hlein  ka  hria.  

Tin,  home  leh  de-addict  center  tam  tak  kan  nei  tawh  a,  heng  tlawhna  leh  

enkawlna  chungchangah  pawh  hian  kan  Minister-in  tan  a  la  hle  pawhin  ka  

hria  a,  lawmawm  ka  ti  a  ni.  Ruihhlo  ngaite  kan  ngaihsak  leh  kan  buaipuia  

kan  tih  tak  tak  hi  a  hun  tawh  hle  a  ni. 

 Tin,  old  age  pensioner  ho  hi (Deputy Speaker :  Minute  1  kan  la  nei  e.)  

a  hun  takah  an  lawmman  hi  an  hmu  thei  thin  lo  ni  te  in  an  sawi  a.  Helai  

hi  kan  Minister  zahawm  tak  pawhin  min  hriat sak,  react  se  ka  duh  a,  an  

lawmman  hi  an  nghakhlel  hle  mai  a,  kum  upa  ho  hian,  chu  chu  a  pawimawh  

hle  bawkin  ka  hria.  Tin,  EMRS,  Eklavya  Model Residential School  kan  tih  hi  

hmun  hrang  hrangah  hma  lak  chhoh  mek  a  ni  a,  kan  bial  lamah  te  pawh  

Block  kan  neihna-ah  chuan  an  buaipui  chho  dawnin  ka  hria  a,  a  lawmawm  

ka  ti  hle bawk  a  ni. 

 Tin,  AH & Vety- ah  hian RAH Center  ka  bial  chhungah  pakhat  hawn  

thar  tum  a  ni  a,  ka  lawm  khawp  mai,  Minister  hnenah  pawh  lawmthu  ka  

sawi  a.  Ran  vulh  ching  leh  sa  ei  ching  kan  nih  avangin  Pu  Deputy  Speaker,  

khawngaih  in  hun tlemte min pek belh ka ngen che a, ka  sawi  zo  tep  tawh  a.  

Ran  vulh  ching  leh  a  sa  ei  thin  kan  nih  avangin  he  department  hi  a  

kaihhnawih  a  tam  em  em  a,  chuvangin  Vety.  Department-te  hian  nasa  taka  

tan  kan  lak  a  ngaiin  ka  hria.  Hmanni-ah  Siaha  ah  PRRS  vei  vawk  19  lai  

kah  hlum  a  ni  a,  phum  an  ni.  Chuvangin  border  lamah  hian  tunah  vawk  lo  

lut  thin  hi  nasa  taka  kan  check  ngun  a,  kan  ven  ngun  a  tul  tak  zet  a.  Kan  

vaia  tanrual  a  tha  hle  dawnin  ka  hria  a  ni. 

 Pu  Deputy  Speaker, khawngaihin  han  sawi  belh  lawk  ka  duh  a.  Home  

Department-ah  hian  ka  sawi  tawh  thin  angin  ka  bial  lamah  khian  Police  

Outpost  pakhat  Police  Station  puitlinga  hlan  a  tul  khawp  mai,  border  hnaih  a  

nih  avangin.  Bualpui  ‘Ng’-ah  sawn  Police  Outpost  a  awm  a,  Police  Station  

puitling  a  nih  loh  chuan thil  tih  a  buaithlak  khawp  mai.  Myanmar  atangin,  

kan  sawi  tak  angin  Mara  ram  atang  leh  Vawmbuk  lam  atangin  Phawngpui  

tlang  hnuailam  atang  khian  khan  tha  deuh  mai  a  awm  a,  ran  te  pawh  an  lo  

lut  a.  Sawlai  saw  Police  Station  puitling  a  nih  loh  avangin  duh  angin  hma  a  

lak  chak  theih  loh  a.  Sangau-ah  engkim  va  tih  leh  vek  a  ngaih  zel  avangin  

Bualpui ‘Ng’-ah  sawn  Police  Station  puitling  dah  a  pawimawh  khawp  mai  a,  

chu  chu  kan  Minister  hnenah  pawh  vawiin  hian  ka  han  thlen  duh  bawk  a  ni. 

 Tin,  DM &R  hi  Lawngtlai  saw  leimin  area-a  awm  kan  nih  avangin  

kan  buai  thei  khawp  mai  a.  Kuminah  sum  tam  zawk  kan  nei  dawn  a.  

mitigation  pawh  kum  kal  lai  ai  chuan  kan  zia  dawn  a  thlamuanthlak  ka  ti  a  

ni.  Chuvangin  helamah  hian  tan  min  lak  saka  sawlai  leimin  area-a  awm  kan  

nih  avangin  National  Highway 54  bul  a  min  nasa  thin  a.  A  chhaka  awm  ho  

an  awm  ngam  lo  va,  an  khawngaihthlak  hle  thin  a  ni.  Pu  Deputy  Speaker,  

ka  lawm  e. 

DEPUTY SPEAKER : Tunge sawi leh ang le? Pu  F. Lalnunmawia. 

Dr. F. LALNUNMAWIA : Pu  Deputy  Speaker,  ka  lawm  e.  Kan  

Minister  zahawm  tak  tak  te  Demand  kan  sawiah  hian  a  hmasain  Minister  

zahawm  tak  Pu  Lalruatkima  Demand  6-na  Land  Revenue  &  Settlement  atang  

hian  han  sawi  tan  dawn  ila.  He  department  hi  department  pawimawh  tak,  

SEDP  kan  kalpuina  turah  pawh  land  base  project  tam  takah  department  

pawimawh  tak  tur  a  ni  awm  e.  He  department  changtu  Minister  zahawm  tak  

kaihhruaina  hnuaiah  hian  department-in  land  reform  kalpui  tura  hma  an  lakna  

hnuaiah  hian  lawmthu  ka  sawi  duh  a.  Land  record  mumal  zawk  kan  neih  

theihna  tura  hma  lak  a  han  ni  leh  ram  zau  tak  hman  tangkai  loha  awm,  

tangkai  zawka  hman  theih  dan  tura  ruahmanna  an  han  siam  te  hi  a  

lawmawm  hlein  ka  hria. 

 Tin, Pu Dy. Speaker, he department hmalakna, Mizoram Land Revenue 

Amendment Act hnuaia mimal ram zau tak neite ram han sahthlak then a ram neilote 

pek dan tur ruahmanna an han siam chho hi thil lawmawm leh thil chhinchhiah tlak 

tak niin ka hria a. A changtu Minister zahawm tak chungah pawh lawmthu ka sawi  

a ni. 

 Tin, kan sawi fo Assam Rifles ram luah chhuahsan tura ruahmanna kal mek 

ah sorkar ram humhalh tura hma an la hi a changtu Minister leh sorkar chungah 

pawh lawmthu sawi tur tam tak a awmin ka hria a.  

 Pu Dy. Speaker, Demand no. 26-na I&PR chungchangah hian Mizoram 

Journalist Welfare Society GB-ah hian Minister zahawm tak duhsaknain member-

ahte ka han awm ve a. Journalist tan hamthatna eng emaw zatte ngaihtuah thin a ni 

a. Tahchuan kan Journalist te hi ram leh hnam tana mi pawimawh leh tangkai an ni 

a. A bik taka hamthatna siam sak zel te hi tul hlein ka hria a. Chung zingah chuan 

tun hnaiah sorkarin advertisement rate a han tipung chho te hi lawmawm hlein ka 

hria. Tin, chu mai bakah Journalist ten vanduaina an tawha, thihna hialte an tawh 

sorkarin ralna angte leh natna khirh an tawha sorkarin a tanpuina ang chi te 

Committee-a kan awm ve chhung pawh hian eng emaw chen ngaihtuah tawh a ni a, 

a lawmawm hlein ka hria a ni. Tunah hian Journalist te Pension Scheme siam sak 

turin sorkarin ruahmanna a siam chho mek niin ka hria a, chungah te pawh chuan 

lawmthu ka sawi a, a changtu Minister zahawm tak hmalaknaah hian lawmthu ka 

sawi duh a. Kan Journalist leh kan media-a thawkte hi a bik taka duhsakte pawh an 

phu-in ka hria a. Mipuite thudik min hrilhtu leh thu thar min hrilhtu an ni a. India 

sorkar laipuiah pawh hian Ministry of Information & Broadcasting hian Journalist 

Welfare Scheme tharte enin a revise a. Central sorkar tih ang pui pui te la pha rih lo 

mah ila, kan sorkar pawh hian kan phak tawk ang chinah tam zawkte pek ve pawh 

tulin ka hria a. Sorkar pawhin a ngaihtuah zel ang tih ka beisei a ni. 

 Pu Dy. Speaker, Demand no. 39-na Rural Development-a tawite ka han sawi 

leh duh chu he department hi thingtlang hmasawn nana thawktu a nih angin sum 

pawh thahnem tawk tak dah a ni a. Thingtlang mipui a bik takin thla tin hlawh nei ve 

lo te leh khawsak harsa zawk ten an chhawr tangkai hle a. A bik takin ni 100 

inhlawhna kan tih NREGS te phei chu mi tam takin intunnun nan an hmang tawh a 

ni. Tin, heta ka han sawi duh chu kumin kum kal lai mekah ni 100 inhlawhna tha 

zawka siam sak an nih avangin a changtu Minister leh department chungah lawmthu 

sawi hi kan ba-in ka hria. Kumtharah pawh hian thingtlang mipuite tana tul em em 

ni 100 inhlawhna regular leh tha zawka siam sak an nihte pawh ka beisei a ni.  

 Pu Dy. Speaker, ka han sawi duh bik chu SPMRM hnuaiah hian convergence 

scheme hmangin ka bial Melriat-ah sawn tui pekna tur ruahman a ni a. Tahchuan 

PHE leh RD tang hovin hma lak tur a ni a. Amaherawhchu RD-in an tum ve tur 

SPMRM sum hi a rawn kal ta lo niin ka hria a, mipui ten an nghakhlel hle nachungin 

vawiin thleng hian tihhlawhtlin a la ni lo va. Chu chu a changtu Minister zahawm 

tak pawh hian min lo hriat sak thei se chu ka lawm hle ang tih ka han sawi tel duh 

bawk a ni. 

 Tichuan, hun a hek loh nan Demand no. 7-na ka sawi rualin Demand no. 29-

na hi sawi kawp mai ila Minister zahawm tak Dr.K.Beichhua department chan  

Excise & Narcotics department leh Social Welfare department te. Heng Department 

te hi SEDP atan pawh social development policy tihhlawhtlinna tura Department 

pawimawh takte an ni a. Zu leh ruihhlo dona kawngah chak zawka hma an lak theih 

nan Excise Constable lak belh an han tumte hi a lawmawm hlein ka hria a. Anni lak 

an nih hunah chuan kan police te pawhin daih zawkin hna an thawk thei tawh ang tih 

ka beisei a. Chutih rual chuan he sorkar hmalaknaah hian Mizoram mipui leh 

tlawmngai pawl ten theihtawpa sorkar hmalakna pawh thlawp a, kan tan ho zel hi ka 

beisei a ni. Social Welfare Department-ah hian Budget ngau ngau en hian nikum 

Budget kha tlemin kan pha lo deuhhlekin a lang a. Amaherawhchu he department 

kaltlang hian central sorkar-ah project thahnem tak thehluh a ni a. Keini bial ami 

turte pawh thehluh a ni a, chuvangin, Ministry of Tribal Welfare atangin he 

department kaltlang hian sum eng emaw zat chu kan hailut ang tih ka beisei a. Chu 

chuan khawtlang nun leh vantlang nun chawikan leh tihhmasawnna kawngah nasa 

takin min pui ang tih ka beisei a ni. Demand no. 34-na AH & Vety-ah tawitea ka han 

sawi leh duh chu Mizoram hi sa leh artui-ah kan intodelh theih nan department-in 

hma a la chho mek a. Budget hi nikum lam aiin ` 11.88 crore in a pung a, hei hi a 

lawmawm hlein ka hria a. Ran vulha eizawng mite tan pawh thu lawmawm tak niin 

ka hria. Tunah pawh ACDP bul tan chho in ran vulha eizawngte bul tanna tur kalpui 

tan a ni hi a changtu Minister leh kan House Leader leh kan CHIEF MINISTER ni 

bawk te chungah lawmthu ka sawi duh bawk a ni. 

 Tin, chutih rual chuan keini bial saw ka sawi thin angin ran vulha eizawng, a 

bik takin bawnghnute leh ar-a Aizawl khawpui chawmtu pawimawh tak kan ni a. 

Chutih ruala kan harsatna pakhat han tarlan ka duh chu ar chaw leh ar note ah hian 

sorkar hian subsidy te min pe thei se kan tangkaipui leh zual awm mang e tih kha ka 

sawi duh bawk a ni. 

 Tin, Minister zahawm tak hmalaknain vawk chi tha U.K atanga lakluhna 

turin sorkarin hma a la hi a lawmawm hlein ka hria a. Vawk tha zawk leh hlawk 

zawk kan vulh thuai ka beisei bawk a ni.  

 Pu Dy.Speaker, Sericulture-ah pawh hian hmasawnna kan nei chho ve zel, 

hemi chungchang erawh hi chu ka sawi vak hman dawn lo a, kan bialah sawn eng 

emaw zah pangang khawia eizawng kan awm ve a, anni te pawh hian he department 

hi an lo hmachhuan a, an hmalaknaah an phur hle a ni tih kha kan sawi duh a.  

 Minister zahawm tak Pu Lalchamliana Demand no. 8, Taxation-ah hian 

tawitea ka sawi duh chu Mizoram-in chhiah atanga sum a hmuh a pung chho zel hi a 

lawmawm hlein ka hria a. (ka zo tep a nia, Pu Dy.Speaker) Hetah hian zu atanga 

chhiah lakluh a tawp hnu pawha chhiah dang atanga kan hmuh a pung chho ve zel hi 

lawmawm tak niin ka hria a, sorkar-in mipui te tana thil tha a tih chuan mipui te 

pawh hian chhiah hi phur zawka an pek ka ring a, ka beisei a ni.   

 Tin, DM & R chungchang hi tawitea ka sawi duh chu kan budget a pung 

chho a, khuarel chhiatna a thleng fo a, chung atana inbuatsaihna leh chhawmdawlna 

atan budget a pung chho hi a lawmawmin ka hria. Tin, kan bialah sawn 

Hualngohmun-ah sawn lei huam zau tak mai a tawlh tlahniam a awm a, World Bank 

kawng pawh saw a zuk nghawng thin a, saw lai saw furpui lo thleng turah pawh kan 

huphurh khawp mai a, a khaw chhung kawng tlahniam bawk World Bank kawng 

thlenga zuk hniam saw Minister zahawm tak hian min lo hriat sak theih chuan ka 

lawm hle ang.  

 Chutihrual chuan Home Department ah hian kam khat lek ka sawi duh chu 

sorkar thar hnuaiah Police ten phur zawk leh active zawkin an duty an thawk thei 

dawnin ka hria a, ka lawm a. Chutihrual chuan ka bial Sialsuk-ah sawn Police 

Station, Police quarter ho saw a tlabal khawp mai a, sak that a tul hle  a ni tih ka han 

tarlang ve duh hrim hrim a ni.  

  Pu Dy.Speaker, department hrang hrang kan han sawi tak Minister zahawm 

tak te Demand kha phur takin pass ni se tiin ka han support a ni e. Ka lawm e. 

DEPUTY SPEAKER :  Er. H. Lalzirliana. 

Er. H.LALZIRLIANA  :  Pu Dy. Speaker, ka lawm e. Vawiinah kan 

Minister zahawm tak tak pathum te Demand kan han chip leh a ni a. Hmanni khan 

general discussion ah kan chip viau a, vawiinah hian a figure te  kan en a, a tam 

tham hle a, pawisa tam tak a ni, tih kha kan hmuh tlan vek a ni a. A pawimawh 

berah chuan kan sawi tawh angin budget hi financing  ringawt  ni loin a 

management hi a pawimawh lai a ni tih te pawh kan sawi lang tawh a ni a.  A lawmin 

ka han sawi ve pawp pawp mai ang a, hun a tawi si a. Pu Lalruatkima chan Land 

Revenue & Settlement  hi kan hria a, Mizoram pum pui hi 21,000 sq kms vel a ni 

kan ti a. Zirchiang miten an han zir leh data te an han collect in Mizoram chhungah 

hian LSC leh periodic patta nei hi a ram let eng emaw zah hi a area a ni. Chutiang 

khawpa thil harsa chu a ni a, department harsa tak a ni, a  pawimawh bawk si a. 

Lawmthu ka han sawi duh chu ka bial chhungah Suarhliap ramri khumi Tlawng, 

Bairabi leh Bairabi kaiah khuan ramri chiangkuang lo in  a awm reng mai a. Hmanni 

lawk khan ramri min rawn tihfel sak a, department leh Minister chungah lawmthu ka 

sawi duh a. A pawimawh zia chu kan hria a, system te kan han kalpui ve tawh a, 

registration te digital-in, online-in kan han ti, hei hi revenue earning department 

pawimawh tak a ni a. Hei hi mumal zawka kalpui a nih leh department te pawh an 

indaihlohna te,  ka bial chhungah pawh Revenue Officer hi kan bial chhungah kan 

neilo a, department dang khawi emaw atangin min hmui mai mai a ni a, chungte chu 

min lo hriat sak sel ka duh a. I & PR hi department pawimawh tak a ni, thawktute 

indaihlohna leh equipments, infrastructure-a indaihlohnate ennawn leh theih  deuh ni 

se, district level angah te pawh an indaihlo viau a ni tih ka han sawi lang duh a.  

 Rural Development hi a pawimawh khawp mai a, RD hi Mizoram ah hian 

rural village kan tam a, ka bial chhungah hian khaw 30 vel kan nei a, MLA bial 

constituency-a RD Block 4 handle awmchhun ka ni a, Lengpui khua ringawt hi 

Tlangnuam RD block hnuai a ni a, Rawpuichhip leh a chhehvel khaw 7 khu Reiek 

RD Block-ah a awm a, khuti lam West Block kan ti a, Rajiv Nagar te, Tuipuibari, 

Damparengpui khulai khaw 8 khu West Phaleng RD Block, Mamit leh a chhehvel 

khu Zawlnuam. RD Block 4 handle e ti lo chuan ka bial chhungah RD Block 

pakhatmah a awm lo a ni. Chuvangchuan RD Minister hian  min lo hriat sak se ka 

duh a, khulai ka bial chhungah khuan RD Block dah ve theih dan te a awm em tih 

kha min lo chhinchhiah sak se.  

 Dr. K.Beichhua chan Excise & Narcotics hi a pawimawh a. Mamit District 

khu state pahnih ramri-a awm kan ni a, Tripura leh Assam atanga eng emaw deuh an 

rawn phurh phei chuan hetah Silchar, Vairengte gate paltlang lo in a relhrukna 

lamah te an rawn hmang thin a ni. Chuvangin kan bial chhung khawi lai ah emaw 

khuan check gate te emaw, eng emaw mumal tak min siam thei se ka duh khawp 

mai a. Tin, Excise hian hmun hma an la neilo a, Mamit District ah khuan office 

hmun tur tha deuh kan ruahman sak tawh a, khung te khu min rawn sak sak thei se 

tiin ka han ngen a ni. 

 Tin, AH & Vety hi nichina zawhnaa kan zawh tawh Slaughter House kha, a 

district thelhin min rawn thelh leh ringawt mai a. Mamit district-ah khan a la awm lo 

a, keini chuan kan hmang tangkai chiang dawn a, han sa sela chuan kan va talh 

nghal ang tih kha min lo hriat sak se ka duh a. Lunglei lamah te leh khawi emaw 

hrang hrangah khan hman duh loh sak kha a awm bawk si a ka han ti deuh a ni. 

Khulaiah a district pum huapin min han thelh leh ringawt mai kha a fello hle a, 

ngaituah hmasakah te min han neih sak thei se ka duh hle a ni tih min lo hriat sak 

sela. 

 Tin, Social Welfare-ah hian hma nasa takin an la a, a pawimawh zia kan hria 

a, nikum September thla khan Kolkata-ah Education Workshop kan zuk neiin state 

hrang hrang MLA te kan kal khawm a, chutah chuan India ram puma education 

system te, New Education Policy tih te leh eng eng emaw te kan zuk ngaithla a, 

training kan zuk nei a. Chutah chuan Anganwadi kan ti mai a thingtlangah chuan, 

khawpui ah chuan pre-school tha deuh deuh te a awm tawh a. Thingtlangah chuan 

pre-school, school an kal theih hmaa kan neih that ber chu Anganwadi kan tih kha  a 

ni mai a. Naupang hi kum 6 an nih thleng hian an thluak, an ngaihtuahna hi 90% a 

thang a ni an ti a ni. Chuvang chuan thingtlangah Anganwadi te hi hei aia tha zawka 

thawmthat leh faculty-te pawh, zirtirtute pawh qualified leh tha deuh zawk te, 

changtlung zawk te a tha lehzualin ka ring a. Nasa takin hma an la tih kan hria a, kan 

bial chhungah te pawh repair te leh a thar sak te pawh, eng emaw zah an nei a. 

Department chungah hian kan lawm hle a. Tin, kan bial chhungah BDO 4 handle e ti 

lo khan, kan bial chhunga a awm loh avangin PMRS pawh hi kan bial chhung khawi 

berah emaw min han dah sak ve ngei se tih te kha ka ngenna a ni a.  

 Tin, Pu Lalchamliana chan hi a kawpin ka sawi leh mai ang a. Taxation hi 

revenue earning department a ni a, a pawimawh khawp mai a. Tun kan budge-ah 

pawh a pawimawh lehzual a. Non-tax revenue tih te, tax revenue tihah te eng emaw 

zah lalut turin kan inbuatsaih a. Hengah hian department pawimawh tak a ni tih kha 

ka sawi duh a. Nasa lehzualin border trade te, pawh hi mumal zawkin kalpui ta ila. 

Hengte hian kan tax collection-ah hian nasa takin min tanpui ka ring a ni.  

 Home Department changtupa Pu Chama hi fakawm hlein ka hria a. Amah 

nen hian BOP kan ti a, Border Out-Post khutilai Kawlalian tih te, ka hriat ngai mang 

loh Tripura dep, Assam dep tih te kan zuk fang kual hrep tawh a khawthlang lamah 

pawh. Khungah pawh an infrastructure neih te, di chih mai piah lamah a awng ser 

suar a, an office pawimawh ber te leh an quarter han neih ve te, a khawngaih pawh 

an khawngaihthlak hle a ni. Khangho kha min venghimtu tur leh border-a kan dah 

ber te an nih si chuan hei aia han thuamthat zawk hi an va phu em tih kha rilruah a 

awm a. Chungte chu amahin a hmun ngeiah te pawh a hmuh avangin a ngai 

pawimawh ang tih ka ring a.  

 Tichuan ka sawi fo thin a, Mamit-ah 4
th

 IR Bn. hun rei tak atangin an lo 

inkulh tawh a. Khung khu Rengdil lamah kar hmasa khan hmun hma te ruahman sak 

an ni a. Battalion hi min sawn sak mai ang tih te ka hlau a. Amaherawhchu aman 

assurance te pawh min pe a, 4
th

 IR Bn. Hqrs. erawh chu sawn tumna rilrua awm lo 

niin kan hria a. Hei hi changtlung zawka min tih sak ka duh hle a, an hma zauhna tur 

te leh lei tur te pawh a awm a. Chungte pawh chu ani pawhin a hmun hma ngeiah 

min rawn hmuhpui tawh a. Hei hi changtlung zawka min tih sak ngei turin ka han 

ngen bawk a ni.  

 Tichuan DM&R hi ka han sawi ve leh zuai ang a. Mizoram chu kan hria a, 

Monsoon region-a awm kan ni a. Ruah a sur chuan a sur hnem thei khawp mai a. 

Kan kawng lah tlangdung kawng a ni a, leimin tih te, khuaah a khaw chim 

hlauhawm khawpa awm te pawh kan nei ve a ni khawthlang lamah khuan. Khangte 

pawh min rawn hriat sak a, heng mitigation programme-ah te pawh hian theih ang 

anga ka bial lam te pawh min lo hre turin ka duh a ni. Chung chu ka sawi theih tawk 

ni se, ka lawm e.  

DEPUTY SPEAKER    :  I hmang tawk hle mai, bell ka hmet hman lek lek 

tawh a ni. Tunah chuan Pu Nihar Kanti Chakma, member zahawm tak i lo sawm  

ang u. 

PU NIHAR KANTI CHAKMA  : Pu Deputy Speaker,  ka lawm e. 

Vawiinah Minister zahawm tak pathum demand kan sawi dawn a. A hmasa berin 

Home Department chungchang hi ka sawi duh a. Wind-up laiin Minister zahawm 

tak hian min chhang thei se ka duh khawp mai. Indo-Bangladesh Border Fencing 

chungchang hi kan sawi zing tawh khawp mai a. Amaherawhchu sorkar atangin 

hmalakna tun thlengin kan la hmuh loh avangin sawi lo thei lo dinhmunah kan ding 

ve a ni. Hmanniah Pu Duha zawhna Pu T.J. Lalnuntluanga chhanna KHA a tha ka ti 

khawp mai a. North East Frontier Railways-in rel kawng AN laihna leivung paihna 

hmun chungchang sawina a ni. Helai chu fel deuhin leivung paihna an siam a, 

monitoring an nei bawk a, a tha lutuk. Mahse, Indo-Bangladesh border hi 318 km lai 

a ni a. Dan te pawh a mumal lovin, company te pawhin an duh duhin an lai a ni. A 

guideline pawh an zawm miah lo va, mi tam tak eizawnna an tichhia a ni. Leivung 

paihna hmunte pawh an siam miah lo va. Sorkar atangin monitoring te pawh an siam 

miah lo, a pawi ka ti khawp mai.  

 Indo-Bangladesh border fencing hi 2005, MNF sorkar hmasa hmasa leha tan 

a ni a. Tunah 80% bawr vel hna hi an zo tawh a ni. Pu Deputy Speaker, hei hi 

Assembly-a report an thehluh a ni a, i phalnain tawi te, an comment-na hi ka lo 

chhiarchhuak ang e – Due to Indo-Bangladesh border fencing, many agricultural 

lands were destroyed. Water logging problem, communication problem and even 

livelihood problem arises. Recommendation-a a ziak danah chuan – Government of 

Mizoram should be associated in the implementation of the project, ti hiala ziak a ni 

a. A tlar 3-naah, (a vai chuan ka chhiar lo mai ang a) enhancement should be 

realized for the implementation of the social impact assessment. Compensation and 

concretely settlement package to the people whose sustain is greatly affected by the 

Indo-Bangladesh border fencing project. Mipui hian an hnial miah lo. 

Amaherawhchu kan ram an tichhia a ni. Social impact hi a awm nasa khawp mai a, 

ram pawh an tichhe nasa khawp mai. Hei hi sorkar-in an ngaihtuah a ngai a ni. Pu 

Deputy Speaker, nangmah kaltlangin Minister zahawm tak, a fel a, efficient a ni 

bawk a, vawi khat keini border area affected MLA te, Company-ho koin DC telin 

committee min koh sak theih chuan kan duh khawp mai, duh duhin an ti a ni. 

Hetiang zat pawisa sengin kan ram venhim nan pawisa tam tak an seng a ni. Mahse 

corporate social responsibility hnuaiah pawh ka bial chhungah engmah a thawh tur 

hi ka hmu miah lo a, heti chen hi an thawk ve a. An thawk tur a ni, dan angin. Kum 

tin hi a hma khan Tlabung-ah ruahsur lai khan tuilian avangin bazaar-te pawh a chim 

ngai lo, tunah eng vanga Tlabung bazaar leh khaw hrang hrangte a chim nachhan? 

Leivung, Khawthlangtuipui-ah an paih a ni. Paih avangin tunah reilote ruah a sur 

chuan bazaar hi a chim zel a ni. Anmahni vang a ni tih ngaihdan ka nei a ni. 

Chuvangin hemi chungchang hi Pu Dy. Speaker, khawngaih takin Minister zahawm 

tak hian min ngaihtuah sak a ngai a ni. 

 Tlabung Police Station hi Mizoram-a Police Station upa ber a ni a, tunah 

lockup awmna hi heritage building angin an thuam tha a ni. Chuvangin hei hi 

heritage building a nih avangin sorkarin tlema thuam that a ngai a ni. Keini hi border 

area-a kan awm avangin a bikin Tlabung kan hre vek a, khawhlun a ni a, a rei tawh. 

SDPO motor leh OC motor hi law & order maintain nan hi min ngaihtuah sak se chu 

ka duh khawp mai. 

 Pu Dy. Speaker, Demand no 30-na Disaster Management & Rehabilitation 

Department hi kan hriat theuh angin kum tin hian tui a len avangin ka bial mipuite 

hian an tuar nasa khawp mai a. Nikumah pawh kan tuar phah a ni. Amaherawhchu 

Disaster Department-ah tanpuina eng emaw zat chu kan hmu ve a, mahse khaw 

thenkhat hian an hmu miah lo. Chu chu Minister zahawm tak hian min ngaihtuah 

sak se ka duh khawp mai. 

 Demand no.6-na, Land Revenue & Settlement Department hi a pawimawh 

khawp mai. Lunglei-ah staff an indaihlo nasa khawp mai a, a bikin Surveyor hi. 

Surveyor hi kan hre nual tawh a, pakhat emaw pahnih hian Lunglei pum pui an 

enkawl a, mipui hian harsatna hrang hrang an tawk nasa a. Chuvangin Minister 

zahawm tak hian Surveyor a bikin Lunglei-ah min dah sak thei se ka lawm khawp 

ang. 

 Rural Department Demand no.38-na hi a pawimawh khawp mai. He 

department hi awm lo ta se Tlabung-ah hmasawnna kan hmu miah lo ang. A 

lawmawm lutuk BADP telin an thawk tha a ni. Amaherawhchu Pu Dy. Speaker, 

MLA 3 Pu Zodintluanga, Pu K. Pachhunga leh ka bialah Lungsen RD Block 

hnuaiah kan tel ve a, a zau lutuk, enkawl zawh a ni lo. Chuvangin Tlabung-ah RD 

Block dah ngei ngei a ngai a ni. Minister-te pawhin sawi a ni, mipui vantlang hmaah 

pawh an dah tur thu an puang a. Mahse engtikahnge an dah theih ang tih kha windup 

laiin rawn react thei se ka duh khawp mai. A chhan chu RD Block a awm loh 

avangin (Dy. SPEAKER : Minute 1 kan la nei aw) Pu Dy. Speaker, harsatna hrang 

hrang kan tawk ve a ni. Pu Dy. Speaker, kan hriat tawh angin Sahuan chu Vengthar-

ah khan sawn daih tawh a ni a, chuvangin Anganwadi Centre kan mamawh dawn 

khawp mai a. Khami bakah ka bialah upa hi an awm nual a, mahni kea ding thei lo. 

Chuvangin wheelchair leh thil chi hrang hrang an sem ve thin a niang bial tinah. Ka 

bialah hian wheelchair eng emaw zat hi sem thei se ka duh khawp mai. Pu Dy. 

Speaker, chu zawng chu ka sawi theih ni se, ka lawm e. 

DEPUTY SPEAKER   :     Member zahawm tak Dr. ZR Thiamsanga i sawm ang u. 

Dr. ZR THIAMSANGA :  Pu Dy. Speaker, ka lawm e. Vawiin hian 

Minister zahawm tak tak 3 te Demand kan sawiho dawn a ni a. Ka sawi hmain 

vawiinah hian Pu SR Zokhuma, hun rei tak helai kan Assembly min kaihruaitu 

duhsak takin chibai thlahna ka buk nawn leh a. Chutih rual chuan Pu H. Lalrinawma 

leh Pu Hruaia te vawiinah hian lawmthu leh duhsakna ka hlan nghal bawk a ni. 

 A hmasa berin Demand No.38-na RD hi thingtlang tan phei chuan kan 

innghahna a ni a, department pawimawh tak a ni. Ram pum anga an hnathawh tam 

takte chu vawiinah ka sawi hman dawn lo a, Mahni bial lam kan sawi hi chuan a ram 

pum ang kan sawi kha a ni mai a. Chuvang chuan Champhai ka thlur bik ang a a 

hmasain. Champhai hi hill state work completion that avanga India rama lawmman 

pakhatna dawng kan ni. Chuvang chuan kan Minister leh Champhai RD hnuaia 

department-te thawhrimna liau liauah lawmman pakhatna kan han dawng hi 

vawiinah hian kan Minister pawh hi lawmthu ka hrilh nghal a ni. Nasa lehzualin kan 

thawk ang a, thawktu te pawh an phur em em mai a. Kan RD Minister chungah 

beiseina sang tak kan nei a ni tih ka sawi duh a ni. 

 Tin, ka bial chhungah RURBAN hnuaiah hian khaw pathum kan nei ve a; 

Tualpui, Ngaizawl, Leidawn-ah te hian development sum pawh eng emaw zat min 

rawn pe ve a, kan lawm khawp mai. Chutih rual chuan khaw pathum te khi khaw 

hnai te te, 5 kms lek lek ni si khi inkalpawhna pakhatmah a awm lo va. Khawzawl-

ah let a khatia tih zel kha a ngaih avangin khilai kawng khi RURBAN hnuaiah 

emaw, eng emaw taka khi khi min rawn sial sak turin ka han ngen nghal a. Nakinah 

pawh windup hunah khan min react nghal se ka duh a ni.  

 Tin, ka bial chhungah khian tuilet atanga Community Hall la nei miah lo 

Aiduzawl a awm a. Khi khi chu kan sawiho tawh a, min pek ngei pawh ka beisei a, 

nakinah pawh min react nghal se. Chubak-ah Murlen khi a la ni leh ta zel a  ni. 

Khimi khaw hnih te khian kan la nei lo a, khi khi min rawn pe se ka duh khawp mai. 

 Tin, BADP hnuaiah Selam te min han belh a, kan lawm khawp mai a. Sawi 

tur tam tak department leh Minister chungah hian kan nei a ni. Information & Public 

Relations chungchangah hian kan hriat angin. Chanchinbumite hamthatna hrang 

hrang siam a ni thei te leh Press Tour, India ram leh Mizoram chhungah a han siam 

thei te hi a lawmawm khawp mai a. Press mite hi an pawimawh a, India ram leh 

khawvel-ah pawh kan ram pholangtu tak tak an ni a. An pawimawhna hriaa Pension 

Scheme siam tum a ni te hi a lawmawm ka ti khawp mai a, ka han sawi ve hrim hrim 

a ni. 

 Mahni bial han sawi leh ta ila, Champhai-ah khian Information & Public 

Relations Department-in building hi kan lo la nei lo a. Amaherawhchu, kan Minister 

chak tak hian building min pe dawn niin kan hria a, kha pawh kha lawmthu ka han 

sawi nghal a. Nakinah windup hunah min rawn react turah pawh ka ngai a  ni. 

 Tin, Land Revenue & Settlement chungchangah hi chuan ram pum huapah 

an thil tha tih tam tak sawi tur a awm, tun kum khat chhung lek hian. 

Amaherawhchu Champhai bikah hi chuan building chu kan nei a, mahse a hungna 

kan neih that loh avang khian Revenue thil pawimawh tak tak lo bo thlau ve zeuh te 

hi a awm thin a. Khing te khi a hungna min han pe thei se kan lawm khawp ang. 

Kha kha ni tawh mai se a department chungchangah chuan sawi tur tam tak awm 

mahse thil dang sawi tur a tam si a. 

 Home Minister zahawm tak Pu Chama chanah hian ka sawi duh chu 

Champhai District-ah khian Zokhawthar leh Dungtlang Police Station min han pe 

thar te khi a lawmawm khawp mai a. Amaherawhchu Hnahlan khi hmun pawimawh 

tak a ni a, khilaiah khian Police Station min rawn pek ve ngei kan ring a. Nakinah 

windup hunah khami kha min rawn react turin ka han beisei a. Khilai khi 

international border kan ni bawk si a. Hnahlan Police Station din turin chak takah 

hmalak chu a ni tho in ka hria a, kha kha chu nakinah min rawn sawifel sak turah ka 

ngai a. 

 Tin, Champhai Police Station khian Best Police Station Award a kum zawnin 

kan lo dawng tawh thin a, a lawmawm khawp mai. Hei hi kan Minister chak tak leh 

Champhai Police Station-a thawktu te zawng zawng hmalakna niin ka hria a. 

Champhai mi nih pawh kan inchhuang khawp mai. Tunah hian SI post sanction 

awm-ah hian pakhat chiah hnawhkhah a awm a. Khing te pawh khi min rawn en sak 

se ka duh a, an indaihlo khawp mai a ni. 

 Ka sawi leh duh chu Khawzawl-ah khian IR Battalion khi an awm a, an hla 

khawp mai a. Engemaw ni khua-ah pawh hian kan hman ber an ni si a. Champhai-ah 

te pawh khian dah dan te pawh a awm ve tawh lawm ni aw tih te pawh rilru-ah 

chuan a awm a. Chung te pawh chu min rawn ngaihtuah sak ka ring a. 

 Tin, thil pawimawh tak Champhai District-ah chuan, Champhai khaw 

tawntirh, luh dawn-ah khian leimin reng thin a awm a. Hma eng emaw zah chu lak a 

ni tawh a. Amaherawhchu tun fur pui ah pawh hian chhiatrup-na kan tawk thei a ni. 

Champhai Kanan leh Vengthlang inkar, khawpui laili takah khian min kumhlun a 

awm a. Khi khi min rawn ngaihtuah sak ngei kan beisei a. Chumi bakah chuan 

Ruantlang-ah khian Lersia Field kan ti a, kawngah lei tlahniam a awm bawk thin a. 

Khing khi a pawimawh khawp mai a, min rawn tihsak ngei thei turin ka han beisei 

bawk a. 

 Tin, Taxation Department-ah chuan Staff Quarter hi Champhai khian kan la 

nei lo va, ram erawh chu kan nei a. Tuna Staff Quarter awm lo hi kan Minister 

zahawm tak pawh hian min rawn hriatpui ngei ka duh bawk a. Kha kha Taxation 

Department chungchangah chuan ni mai sela. 

 AH & Vety chungchangah hian han kal leh ila. Nichinah kan ngaithla a, kan 

Minister hmalakna avangin PRRS, ran natna hlauhawm tak te pawh outbreak a han 

awm lo thei te hi a hnathawhna hi a fakawm khawpin ka hria a ni. 

 Champhai-ah khian sial vulhna project lian tham tak mai te pawh a ruahman 

dawnin ka hria a, ka lawm hle a. Champhai leh a chhehvel-ah khian sial vulhna tam 

tak a awm a ni. Chuvang chuan khing te pawh khi min rawn hriat sak ka duh a. Tin, 

RKVY hnuaiah ran chaw chinna tur mi sawm chuang zet te bul min han tan sak a, 

kan lawm khawp mai a. A then te phei chuan tunah hian ram pawh an vat mup mup 

tawh a ni. 

 Tin, Excise Department-ah hian Champhai khi kan te hle na in staff khi kan 

tlem khawp mai a. Amaherawhchu hna an thawk tha khawp mai a. Nimin lawkah 

pawh khan Meth vaibelchhe tam chuang man kha Champhai, Zokhawthar atanga 

rawn kal an man kha a ni a. Chuvang chuan khilai khi a pawimawh khawp mai a. 

Champhai Excise Department- a staff te khi border-a awm kan nih avangin an 

thawkrim em em mai a. Tlaivar thak thakin an thawk thin a. Nikum chhung pawh 

khan Meth ringawt pawh kha nuai 800 chuang zet man an man a. Tin, heroine pawh 

kha nuai 65 chuang man an man a, rakzu nuai 4 man zet an man a. Chubakah chuan 

BEDC kan ti a, nuai 11 chuang man zet an man a ni. 

 Staff khi tunah khian 29 chauh an awm a. Chuti chung chuan rim takin hna 

an thawk a. An  tlaivar zak zak a, an indaihlo khawp mai a. Khilai staff indaihlohna  

khi kan Minister zahawm tak hian min hriatpui se ka duh a ni. 

 Tin, Social Welfare hnuaiah hian. Kan Minister hi a chhuanawm khawp mai 

a, nikum khan sorkar laipui Ministry of  Women & Child Development buatsaih 

Bushan Abyan Award, 2018-19-ah khan  Mizoram chuan category pahnihah 

incentive award lain over all  excellent in the  mplementations-ah  first position ve 

ve kan dawn avangin Social Welfare Department leh kan Minister chungah hin 

lawmthu ka sawi a. Tin, deprtment pawh khan pawisa fai nuai 250 lai kan dawng a 

nih kha. Tin, Leadership Award-ah Champhai District chuan Best District Award 

dawngin, Convergence Award hi Champhai Vengthlang Anganwadhi Centre pawhin 

kan dawng tawh nghe nghe a ni. Khing kan Anganwadhi Centre tha lote pwh khi 

nakinah min rawn enfiah sak a ... (Deputy  Speaker : Kan hun a tawp a) Award kan 

dawn avang hrim hrim pawhin. 

 Pu Deputy Speaker a tawp nan,  nichinah khan kan budget chungchangah 

khan lehlam khan sawi tur pawh kan nei lo e an han ti tak na a, sawi tham a niang, 

kan Group Leader te pawh khan department pakhat chan kha an sawi zo hman lo a 

ni, hun khan a daih lo a ni.  Chuvangin, he kan budget hi sawi tham a awm a ni. Kan 

sawi fo thin, engatinge kan budget ah hian revenue expenditure hi a tam lutuk  a, 

capital expenditure hi a tlem kan ti fo mai a. Revenue expenditure hi tam lo se chu 

mirethei tam tak sorkar hna thawk lote hi revenue expenditure-a innghat deuh vek 

kan ni a. Sorkar hna thawk an lak that loh chuan sumdawng, nitin chawhmeh zuar 

pawhin pawisa an hmu tha lo, taxi puho pawhin pawisa an hmu tha lo. Chutiang chu 

kan innghahna a nih avangin a tam lo thei lo a. 

 Thil pakhat ka sawi duh chu Congress hun lai kum 2014-15 NLUP hun lai 

khan Agriculture-ah GSDP kan hmuh kha  31.40% vel ang kha a ni a. Mahse uluk 

tak khan NLUP kha an han kalpui ta a, kum tam tak kha, kan Agriculture-ah te khan 

GSDP te kha san awm tak, 30.01% khan a tlahniam ta daih mai a.  Chuvangchuan, 

tunah hian keini chuan SEDP atang hian lo thlir reng rawh u, 50%-ah heng kan 

agriculture product te hi a rawn sang a, GSDP 50% ngei hi hmuh kan inbeisei a ni.  

 Chutah chuan kan revenue expenditure te pawh hi a lo hniam deuh tawh ang 

a, kan  capital expenditure te pawh a lo sang viau tawh dawn a ni tih hi ngun takin lo 

thlir teh u. Agriculture-ah hma kan la ang a, industry-ah te, cottage industry te pawh, 

small scale industry ah te hma kan la dawn. Chungah chuan min lo thlir rawh u ka ti 

a ni. 

 Congress sorkarin kum tam tak NLUP an han beih pawh khan, engatinge 

GSDP kha a tlakhniam tlat Agriculture-ah te? Chuvangchuan, min lo thlir teh u ka ti 

a ni Pu Deputy Speaker, hun min pek belh a ka lawm e. 

DEPUTY SPEAKER :   A lawmawm e. Tunah chuan member zahawm 

tak Pu Lalrindika Ralte kan sawm ang a, a sawi zawhah Pu Lalrinsanga Ralte, 

member zahawm tak kha a lo inring dawn nia. 

PU LALRINDIKA RALTE :  Pu Deputy Speaker, ka lawm e. Demand no. 6, 

Land Revenue & Settlement-ah hian  kan buaipui  ber hi chu  ram teh fel leh ram 

buai chin fel hi a ni deuh ber a. Hengah hian thawktu hi an indaihlo hle tih kan hria 

a. Amaherawhchu thawktu lak belh lam hawi hi a awm chiah lo a, thawktu lak belh 

a ngai hlein ka hria a, an mamawh hlein ka hria a ni. Kan sorkar hian chutiang lam 

chu hawi thei se thain ka hria.  

 Tin, Demand no. 34, AH & Veterinary-ah RAH hi thingtlang lamah hian kan 

mamawh hle a. Khawpuiah hian a awm nual a, thingtlanga awm tur ni awm tak a ni 

na a. Chuvang chuan, heng hi thingtlang hmun hrang hrangah min dah belh sak thei 

ang em, tih Minister ka han ngen duh a. 

 Demand no. 30, DM & R hi a pawimawh hle mai a. Chhiat rupna kan han tih 

hian lirnghing hi kan rilrua awm lian ber a, a nihna chen te pawh a awm a. 

Mitigation fund kha tam tak a awm a. Heta pawimawh ve nia ka hriat chu sum hi 

eng ang pawhin tam se, chhiatna a lo thlen chuan sumin awmzia a nei dawn lo a, 

chumia pawimawh nia ka hriat chu a hmachhawn dan tur hi a ni.  Chu lamah chuan 

inzirtirna kan uar a pawimawh hlein ka hria a. Tin, mock drill te kan nei thin a, a tha 

a. Amaherawhchu, kan mock drill neih hi chu inring sain a ni kan neih ni. 

Chuvangin, lirnghing hi engtikah nge a rawn thlen dawn kan hre lo a, pawimawh tak 

erawh chu naupangte, puitlingte pawhin heng chhiatna lo thleng tur atan hian kan 

rilrua kan lo inbuatsaih lawk a pawimawhin ka hria a. Chumi tur chuan awareness hi 

a pawimawh hlein ka hria a ni. Nakinah kan inrin loh laiin, khawi hmunah nge kan 

awm dawn pawh kan hre lo, lo thleng ta se engangin nge kan inbuatsaih ang a, 

engtin nge kan awm dawn tih hi a pawimawhin ka hria a.  Chumi lam chu kan hawi 

a pawimawhin ka hria. Naupangte, puitling te, school naupangte, mipui hrim hrimte 

pawh hian kan zir a pawimawhin ka hria a. Chhiatna engtik hunah pawh lo thleng 

se, engtin nge kan hmachhawn ang tih hi kan inzirtir a pawimawh hlein ka hria a. 

Chuti zawng chuan hma kan lak pawh a pawimawh hlein ka hria. Chung atan chuan 

kan mitigation fund te pawh hi hman a thain ka hria a ni. A sum a hi awm hnuk 

mahse, chhiatna a lo thlen chuan awmzia a awm dawn lo a ni tih ka han sawi duh  

a ni.  

 Tin, Demand no. 16, Home-ah hian, sipai kan la thin a, kan hria a. 

Amaherawhchu, ka rilrua awmah chuan sipai chu law & order kengkawhtu an ni. 

Chuvang chuan sipai chu tlema physically-a fit deuh hlek kan lak hi a thain ka hria. 

Mipui nena han innawk ralah pawh, han en reng reng pawha huphurhawm deuh hi 

Police hi chu ni thei se thain ka hria a.  Chuvangin hemi kawngah hian physical tha 

deuh hlek te pawh hi lak dan a awm lawm ni tih ka sawi duh a. Tin, thil pakhat leh 

chu mahni bial lam Kawrtethawveng-ah khuan Police Out Post kha sawi ve kha a 

awm a, engnge a thlen tak ni ka hrelo a, chu chu nakinah kan Home Minister hian 

min sawifiah sak theih chuan a  lawmawm hle ang. 

 Tichuan, nichinah khan Mamit bialtu khan IV IR Headquaters kha Mamit-

a awm ang deuh khan a rawn sawi mai a, kha kha a ni lo va, officially chuan IV IR 

Headquarters hi Rengdil a ni.  Kan Deputy Chief Minister hmalakna hi a ni a, MNF 

sorkar hmasaah khan hei hi hma lak tan a ni a, kan nghak ve reng a, kan thlir ve reng 

a, a puitlin hun kan nghakhlel khawp mai. Hei pawh hi khawngaih takin kan Home 

Minister hian a wind up-naah min rawn sawifiah sak se a thain ka hria a. Hna 

thenkhat chu tan tur ni te pawhin ka han hria a.  Kan hnung kar lawkah khan mipui 

te pawh a hmun sam faiin an hnatlang a, hei hi  kan nghakhlel ve hle a ni tih min 

hriat sak se. Tin, sawifiah tur eng emaw tal a awm ka ring a, hna tan hun tur te,  

engtikahnge khu lai Batallion hmun khu tan a nih dawn tih te kha min han react sak 

se tih ka ngen duh bawk a ni.   

 Tin, tukin zingah khan kan sawi a, sawlai Police Headquarters-a building 

kan hawn tak kha kan sawi a, hei hi a serious khawpin ka hria a. Tender amount hi 

nuai 1555.79 a ni a, CPWD Schedule of Rate ah hian  nuai 1107.96 a ni.  Chuvang 

chuan, Schedule of Rate aia tender amount tam hi engtinnge a nih theih tih a serious 

hlein ka hria a, a inthlauhna hi nuai 447.83 a ni.  Hei hi enzui pawh a ngai khawpin 

ka hria a ni, tender amount heti khawpa tam hi a ni. Hei hi tukin zingah khan 

chhannaah khan kan hmu a, 2013 Schedule of Rate-a chhut a ni,  2013 (SOR) anga 

kan chhut chuan nuai 1107.96 bak hi a chhuak theilo a ni, he thil hi enzui a ngai a, a 

serious khawpin ka hria a. Dikna hi khawlai charah hian a let reng em ni tih hi 

Police hmun a ni leh nghal a, hei hi a serious hlein ka hria, chu chu Pu Speaker, ka 

sawi theih tawk a ni e.  Ka lawm e. 

DEPUTY  SPEAKER : Tunah chuan Pu Lalrinsanga Ralte, member 

zahawm tak  kan  sawm ang a, anin  a  sawi  zawhah  hian Pu Lalmuanpuia, member 

zahawm tak a lo inralring dawn nia. 

PU LALRINSANGA RALTE : Pu Deputy Speaker ka  lawm e. Sawi 

tur a tam thin si a, kan sawi vek seng thin si lova. Demand no. 38-na Rural 

Development Department hi han sawi hmasak ber ka duh a. Kum khat chhung an 

hnathawh han en hian lawmawm hlein ka hria a.  Tin, hmasawnna thar te kan hmu a, 

he kum khat chhunga RD department hmalakna te han thlir kir hian he department-

ah hian lawmthu sawina tur hlir ni hian ka hmu a ni. Pu Deputy Speaker, kan hre 

vek a, nikum 2019  kum tawp lam khan RD Ministry-in central-a anmahni scheme 

anga hnathawk tha te, a nihna tur anga pawisa hmanga, ram mipui ten hmasawnna 

an neih theihna tur a, a taka hmang te hnenah chawimawina an pe a. Khangah te 

khan Mizoram-a kan RD Department ten category 4-ah  lawmman 9 lai an la thei a.  

Khang te kha kan Minister zahawm tak leh chak tak leh a Department hotute 

inpekna zar liau liau niin ka hria a, lawmawm ka ti hle a ni tih ka sawi hmasa duh a. 

 Pu Deputy Speaker, Job Card inhlawhna ni 100 inhlawhna kan tihah hian, 

engtiklaimah hian ni 100 hi kan inhlawh tling thin lo a ni, kan hre vek a ni 60 te, ni 

70 te, ni 80 te, a ti tha pawlah chung chu a ni.  Amaherawhchu, tun 2020-21 kuma 

kan hman chhoh turah Job Card holder kan tih te  ni 100 inhlawhna tur, ni 100 atana 

inhlawh theihna tur budget kan han  nei thei te hi ropui ka ti a. Hetianga hmalatu kan 

Minister leh department official te chungah hian  lawmthu ka sawi a, ka fak hle a ni 

tih ka sawi duh a.  

 Tin, tun hmalama wages leh material 90:10 ni thin, tunah chuan 60:40-a 

daha, chutianga ni 100 inhlawhnaa kan hnathawhah te harsatna leh engmah 

anmahnia pawisa hekna awm chuang si lova, hnathawh belh lehna tur, a khua 

develop a nih leh theihna tura ratio 60:40-a  an han siam te hi lawmawm hlein ka 

hria a.  Tin, hetiang a nih theihna tura state maching share-ah harsatna awm miah 

lova kan Chief Minister zahawm tak Finance Minister-in a lo tanpuina thin ah te 

hian lawmawm ka ti tak zet a ni tih ka sawi duh a.   

 Tin, Pu Speaker, kan hre theuh a SECC 2011 census mumal loh vanga 

PMAY kan tih, mirethei harsa zawk te in sak tanpuinaah harsatna tam tak a awmin, 

buaina tam tak a awm a.  Chuti chung chunga department-in a chinfel  tuma kan 

Minister leh official ten theihtawp chhuahin, a dawng tur dik tak mi harsa leh retheih 

ten, in sak tanpuina an dawn thuai theihna turin hma an la hi lawmawm ka tiin, hma 

han la chak deuh se thain ka ring a ni. 

 Pu Deputy Speaker, lawmthu sawina tur lian deuh a awm lehin ka hria a.  

DRDA staff  87  lai mai nghet lovin an dinhmun harsa takin an insual chho a, chu  

chu kan Ministry-ah kan Minister zahawm tak  Pu Ruatkima leh official te; tin, kan 

Finance Minister, kan Chief Minister ni bawk Pu Zoramthanga leh DP & AR 

changtu kan Deputy Chief Minister zahawm tak Pu Tawna te hmalak puihnain tunah 

hian dah ngheh tum niin ka hria a.  Hma lak chhoh mek a ni a, a hmawr bawk tep 

tawh niin ka hria a, ka lawmpui tak zet a, hun harsa tak an lo tawk a, hlawh mumal 

pawh la hlei thei lovin hun rei tak an lo awm thin a.  Chak leh zuala file te kal tira, 

an nihna ang tura heng DRDA staff te an nghehna order chhuah ve vat thei turin 

chak leh zuala hma lak theih a nih chuan a lawmawm hle in ka ring a ni. 

 Pu Deputy Speaker, Finance Minister  zahawm takin min  hriatpui tura 

rawtna neih ka duh a RD Department-ah hian. Social Education hnuaiah hian sum 

kan dah leh hi tul hlein ka hria a ni.  A ram pumah kan dah theilo a nih pawhin, 

BADP area nei lo ah tal hi chuan kan dah ngei ngei a ngaiin ka hria a. Thingtlang 

lam ah te harsatna tam tak kan tawk a, hall te hi kan la nei mang lo a ni. Ka bialah 

pawh hall nei lo eng emaw zat an awm a, khang sak a nih leh theihna tur te leh 

thingtlang khua te develop a, an mamawh kan inpek leh theihna, awlsam taka 

thingtlang khua ten hmasawnna an hmuh theihna tur a nih avangin Social Education 

ah hian sum dah belh leh theih ni se a tha hlein ka ring a ni. 

 Pu Deputy Speaker, Demand no. 7-na Excise & Narcotics hi han sawi leh ka 

duh a. Zu khapna dan kum khat kan han hmang chho ta a, kum khat chhung hian 

ruihhlo avanga thihna nasa tak Ministry hmasa tawp lama kan sawi thin kha, tun 

kum khat chhung hian nasa takin a tlahniam niin ka hria a, lawmawm hlein ka hria a. 

Chulaiah chuan kan Finance Minister-te, a changtu Minister zahawm tak ten 

theihtawp chhuahin Excise Department hian he dan kenkawh chhohna tura chak 

lehzuala hma a lak theihna turin Excise Force lak belhna tur ruahmanna te an siam a, 

a lawmawm hlein ka hria. Amaherawhchu hei aia tam hi la mamawh niin ka ngai a, 

chuvangin, Excise Force kan lak belh leh theihna turin  ruahmanna  te  nei leh thei 

ila tha hlein ka ngai a. Chuti a nih rual chuan Pu Deputy Speaker, Saiphai khu ramri 

a ni a, sualna engkim thil tha pawh,  tha lo pawh engkim luhna pakhat a ni a, 

chuvang chuan Saiphai-ah khuan Excise check gate dah hi a pawimawh hle a ni tih 

ka sawi duh a. 

 Pu Deputy Speaker, Demand no. 29-na Social Welfare Department-a sawi ka 

duh chu ruihhlo ngaite enkawla, an nun chhanchhuaha, an hmalam hun zel tura an 

eizawnna te pawh buatsaih a nih theih nan, an ruihhlo tih sim tir ngawt ni lo va, an 

taksa leh thlarau enkawl chhunzawm a, an nghei hnuah pawh kawng dik an zawh 

hnua an eizawnna siam leh theihna turin ruahmanna, tunah hian nuai sangkhat 

chuang kan Chief Minister zahawm tak, Finance Minister remruatnain a awm niin 

ka hria a, Sethawn chei chhoh leh tum a ni te hi lawmawm hlein ka hria a ni. 

 Tin, thingtlangah Anganwadi chhe tak tak tam tak kan bial ah a awm a, min 

repair sak avangin lawmthu ka sawi a. Tin, Pu Deputy Speaker, helaia sawi leh duh 

pakhat ka neih chu Social Welfare hnuaia Persons with Disabilities (PwDs) 

Commissioner kan tih thin kha term hmasa lamah te chuan function tha lo leh a nih 

tur ang ni lo tam tak kha a awm a, tunah chuan a nih tur angin kan Minister chak tak 

hnuaiah  hian a han function a. Rualbanlo ten hamthatna leh vanneihna tam tak an 

dawng chho a. Tun kum khat chhung ringawt pawh hian rualbanlo tam takin sorkar 

hna an han hmu thei te hi lawmawm hlein ka hria a ni. 

 Pu Deputy Speaker, Demand no. 16-na Home hi han sawi ka duh a. Inrinni 

zingkarah khan ka bial chhung Vairengte-ah khuan Police check gate-ah meth mum 

tam tak mai,  market rate-ah chuan ` 9,700 lakhs chuang man an lo man a ni. Hei hi 

lawmawm ka ti hle mai a, khaw chhak lam atanga rawn chhuk thla a ni a, a rawn kal 

kan hnem thla khawp mai a, Vairengte-a kan Police-te hi Pu Deputy Speaker, ka fak 

tak zet a. Kan Home Minister leh kan Home Department official te mai bakah a bik 

takin Vairengte-a kan hotu, kan Police SDPO leh kan OC staff te hnenah lawmthu 

ka sawi duh a ni. Tin, hetiang khawpa damdawi, ruihhlo tam an han man hi 

chawimawina pek tlak niin ka hria.  

 Pu Deputy Speaker, ka sawi fo thin angin Vairengte-ah khuan MNF ministry 

kaltaah khan Fire Sub-Station leh Sub-Jail pek an lo ni tawh a. Lawmthu sawi leh ka 

duh a, kan Home Minister zahawm tak hian Fire Sub-Station khu hna thawk theiin 

min function tir ta a, tikhuan a han kal chho ta a. Amaherawhchu, a hnathawktu te 

khu an la mumal lo hle mai a, daily MR ang deuh maia rawih an la ni a, thla ruk dan 

lek lekin appointment tihsak kha an ni a, tunah hian MR pangngaia an thawh theihna 

turin file a kal niin ka hria a, hei hi khawngaihtakin kan Finance Minister pawhin 

min ngaih pawimawh sak se a thain ka ring a. Fire Sub-Station khu chhuak leh mai 

chi a ni tawh lo, kum khat chhunga an hnathawh khu a tam khawp mai. Hmun danga 

kum khat chhunga in kang leh ram kang an thelh ang let hnih let thum an thelh hman 

a khu khulaiah khuan Fire Department khuan hna an thawk a ni tih kha min hriatpui 

ula tha in ka ring a. 

 Tin, Vairengte hmuna Sub-Jail awm khu Pu Deputy Speaker, session hmasa 

pawh khan ka sawi tawh a. MNF ministry hmasa khan uluk taka sa in, ruahmanna 

nen engkim a peihfel tawh a. Amaherawhchu, a tlaksan tak avangin function zui a ni 

lo a, NLUP bawng dah nan an hmang a, an tichhe vek mai a, tunah khuan a structure 

a ding uaih ringawt a. Khulaiah khuan he Sub-Jail hi tul kan ti a nih loh pawhin 

ramri a ni bawk a khulai khu, IR Company Headquarter dah nan tal hmang ila thain 

ka ring a. Khulaia kan buaina fo chu Assam leh Mizoram ramriah a ni a. Zophai a ni 

emaw, Saiphai a ni emaw, Phaisen a ni emaw, Vairengte dai a ni emaw, khulaiah 

khuan harsatna kan tawhin Mualvum atanga IR rawn chhuk thla hi kan nghak hman 

tlat lo thin a, thil a nih tur ang a lo ni hman tawh thin a. Chuvangin IR Company 

Headquarter-ah tal khulai khu kan chei theih chuan a lawmawm ngawtin ka ring tih 

ka han sawi duh bawk a ni. 

 Pu Deputy Speaker, ramri depa awm kan Police te hi thuamthat hle tulin ka 

hria a, an motor dawnte a hlui tawh hlawm khawp mai a. Hmanniah bial ka fang a, 

kan han kal kual a, (DEPUTY SPEAKER :  Minute khat kan la nei e) Saiphai-a kan 

Police te motor dawn khu a tlan hlei thei lo a. Tin, Bilkhawthlir-a kan Police motor 

kawl te pawh a ni a, khulaiah khuan harsatna kan tawk fo a. Assam lamah khu chuan 

motor te hi an kawl thain, an kawl nalh thei khawp mai. Kan SDPO-in tunah khuan 

gypsy a kawl a, heng ramri-a awm kan force-te hi chu an hmanrua te pawh 

tihchangkan sak ila, anmahniah pawh inchhuanna a pein ka ring a. Chuvang chuan, 

bolero tal te kawltir theih ni se, ramria kan motor kawlte khu thlak sak vek tulin ka 

hria a ni. 

 Kan hre theuh a, nikum kum tawp lam khan Vairengte daiah harsatna kan 

tawk a. Assam lamin Forest Office tur an rawn sa a, kan Home Minister leh kan 

Chief Minister zahawm takin ruahmanna an siam vat a, PWD hmun kan tih thin, 

BRTF-in an luah thin ah kan IR sipai te an dah thla a, khangte kha ropui ka ti a. 

Khulai chei thatna tura ruahmanna kan Home Minister-in min siam sak pawh hi 

lawmawm hlein ka hria tih ka sawi duh bawk a. 

 Tin, Pu Deputy Speaker, ramri hi kan sawi fo mai a, harsatna a thleng fo a. 

(DEPUTY SPEAKER  :  Hun a tawp a.) (Pu Deputy Speaker, khawngaihin min sawi 

zawh tir theih chuan ka lawm ngawt ang, ka sawi zo tep e). Helaiah hian mak ka tih 

thin chu ministry hmasaah khan Saihapui V-ah khuan lei an dawh a ni, BDO 

hnuaiah ` 10 lakhs-in, a bul chiah feet khat pawh a karah a tla lo ang tihah khan 

Assam sorkar-in kan dawh leta chhah leh zau leh sei zawkin a rawn dawh leh mai a 

ni. Chuta ka sawi duh chu, ramria kan harsatna tam tak hi tawngkaa indawra, inbiak 

fel chi niin kei chu ka hre lo a. Ramri kan humhalh duh a ni emaw, harsatna neih kan 

duhlo a nih chuan a luaha luah hneh a ngai a. Ramri depa kan awmna tur khua kha 

awm chakawm tura kan siam a tulin ka hria a. Vawiinah Saihapui V-ah chuan 

Assam hoin kawng an siam a, chumi hria chuan kan Chief Minister hnenah ngenna 

kan thlen a, kan Chief  Minister chungah kan lawm khawp mai a. Buarchep 

kawngah cheng nuai 60 chuangin  PCC flooring an siam aia tha kan han siam ve ta 

chat a. 

 Chutianga ramri dep khuaah te hmasawnna kan dah a, awm chakawm tura 

develop a nih chuan kan ramri kan luah hneh ang a, kan ramri luah loa ram ruak 

anga awm reng kan tihkhah phawt chuan ramriah hian kan buai fo lo ang tih ka ring. 

Chumi tihchianna pakhat chu Pu Dy.Speaker, nichina ka sawi ang khan BRTF 

hmuna IR kan dah hma zawng chuan Police check gate thlang lamah khuan a khaw 

mite hian kut an thlak ngam vak tawh lo a ni. Khulaiah IR sipaite an thut tawh hnu 

chuan tunhmaa kan khawih ngai lohah khuan huante neiin lo te an zuk vat ngam ta 

a. Chu chu ram hauhna tha a ni a, Pu Dy.Speaker, kan ministry pawh hian min hriat 

sak tura ka duh chu ramri dep khua zawng zawngah hian hmasawnna dah thar teh 

ang u tih ka sawi duh a ni.        Pu Dy. Speaker, ka lawm e. 

DEPUTY SPEAKER     :  A lawmawm e. Tunah chuan member zahawm tak Pu 

C. Lalmuanpuia kan sawm ang a. A niin a sawi zawhah Pu C.Lalsawivunga kan 

sawm leh dawn nia. 

PU C.LALMUANPUIA :  Pu Dy.Speaker, ka lawm e. Vawiinah kan Minister 

zahawm tak te Demand pawimawh tak pathum kan han sawiho thei hi a lawmawm 

hlein ka hria a. Amaherawhchu hunte a chep a, a vai chuan ka sawi hman dawn lo a. 

Kan hun neih dan a zirin a tlangpui zawr zawr han sawi ve ka tum a ni. 

 A hmasa berah chuan Demand no.38 Rural Development Department hi a ni 

a. He department hi department pawimawh tak mai a ni a, kan zo khaw lam a hawi 

thup mai a. Ka han sawi duh hmasa ber chu ni 100 inhlawhna hi a ni a, kan zokhaw 

unau te VC level-ah ni 100 an inhlawh a, kan hmang tangkai em em thin a. 

Ruahmanna mumal takte siamin asset-te pawh hemi hmang hian an lo siam tawh 

thin a. Amaherawchchu ni 100 inhlawhna hi sorkar lam atanga mumal taka 

buaipuina a awma, harsatna a awm loh lai hian Mizoten kan rilru leh kan 

ngaihtuahnaa hre reng ila duh ka nei a. Ni 100 inhlawhna hi kan hmang  tangkai a, 

sum tam tak a luang ral a, mipui ten hlawk takin kan hmang thin a. Ka sawi lan duh 

hram chu ni 100 inhlawhna hi sorkar lam atangin ruahmanna tha deuh kalin hlawk 

takin kal thin mah ila kan mipuite-ah hian kan work culture kal zel tur hi a khawih 

em aw tih ngaihdan ka nei a. Ni 100 inhlawhna kan rilrua a lan danah hian hna te 

kan thawk a, thil tha tak tak kan va ti a. Kan thianpa pakhat hian zo khaw lamah 

contract hna a nei a, hna thawk turin kan mite kan han inchhawr a, kan han inruai a. 

Ni 100 inhlawhna hi kan rilruah a lang deuh thinin ka hria a, hna hi nilenga han 

thawh ang chiah te hian tlemin harsatna kan nei thinin a sawi tlat mai a. Chuvang 

chuan sorkar lam atang hian ruahmanna fel fai leh tha nei mah ila mipuite hian ni 

100 kan va inhlawh a nih chuan nilenga hna thawhte tum ta ila. Hna thawk tam tura 

infuih hi a tulin ka hria a, kan ram hi hna kan thawh tama, tih tak taka kan thawh loh 

chuan a ding chhuak dawnin ka hre lo a. Chuvangin ni 100 inhlawhna kan ti a, kan 

rilrua awm turah hian kan ram mipuite pawh hian hna thawk tak taka, thlan tlaa hna 

thawka, nilenga hna thawk tura rilru kan siam hi a tul hlein ka hria. Hei hi Pu Dy 

Speaker, a pawimawh avangin sorkar lamin ruahmanna kan siam tha tak hi mipui 

lam hian kha ruahmanna kha a dawnsawnnaah khan theihtawpin hlawk takin lo 

thawh tum ve ila tih lai hi Pu Dy Speaker, ka han sawi ve duh a ni. 

 Kan Minister zahawm tak hmalakna hi a ropui ka ti a, vawiinah pawh MLA 

zawng zawngte chu kan nui var varin ka hria a. Fur pui kan hmachhawn leh dawn a, 

silpauline pawh MLA tinte vawiina min han sem lehte hi a lawmawm ka ti a. Kan 

ram dinhmun kan hria a, kan leite a nghet lo em em a. Silpauline lam kan 

mamawhna pawh hi a sang em em a, chung angte vawiina kan han dawngte hi ropui 

ka ti a, lawmthu ka sawi duh a.Tin, BADP pawh mumal takin kalpui a ni a, kan 

tangkai pui em em a ni tihte kha ka han sawi lang tel duh bawk a. 

 Member zahawm tak tak ten an sawi ang khan Social Education fund kha 

sum a lo awm lo tihte kha kan han hmu a, khangte kha kan hmang tangkai hle thin a 

ni tihte kha kan han hria a. Kan budget thar lehah chuan hengte pawh hi a rawn lang 

tawh turah ka han ngai ringawt a ni. 

 Demand no.6-na Land Revenue & Settlement lam hi kan hmalakna a 

chhuanawm hlein ka hria a. Land Reform kan han kal pui a, huaisen pawh a ngai 

hlein ka hria. Kan Minister leh sorkar hnathawk staff te in bei tang tang a, tunah hian 

land record fel tak nei tura in hmalakna te hi a lawmawm ka ti a. A chhan chu a 

tuartu chu mipui vek kan ni a, tunah hian huaisen takin in kal a ni tih kan han hriat 

hian kan ram inrelbawlna a fel chho dawn niin ka hria a, a lawmawm ka ti tak zet zet 

a ni. 

 Demand no.7-na Excise & Narcotic-ah ka lut chho mai ang a, an hnathawh a 

chhuanawm thin khawp mai. Kan ram dinhmun kan hria a. India ram pum han thlir 

pawhin kan ram hi ruihlo hrang hrang kalkawng lian tak mai, India ramah pawh lang 

tham a lo ni reng mai a. Chungah chuan Excise & Narcotic-te in hna thawh a ropui 

ka ti a. Chi hrang hrangin member zahawm tak tak ten an rawn sawi tawh a, kan 

check nasa a ni. Heng zawng zawng hi kaltlang ta se, engtin nge kan ram hi a awm 

ang aw tih vawng vawng tur hi a ni a. Amaherawhchu staff indaihlohnate a nasa hle 

tihte kan hria a, hengahte pawh hian kan sorkar hian staff pawh a lak belh chho zel 

a. Kan Chief Minister zahawm tak kaihhruaina hnuaiah Excise & Narcotic 

Department-ah pawh staff lak belh tur a awm te leh he lama hnathawktu turte an 

awm hi a lawmawm ka ti a. 

 Tin, Minister zahawm tak hian a hneh hlein ka hria a, kawng engkimah a vil 

a, a hmunah a enpui thlap thlap thinte hi a lawmawm ka ti khawp mai. Sawi tur a 

tam khawp mai a, ka kal zel ang a. 

 Demand no.34-na AH & Vety hi a pawimawh khawp mai a Sa-ah intodelh 

kan tum a ni a, kawng hrang hrangin sa-ah te, artui-ah te, bawnghnute-ah te intodelh 

turin ruahmanna a kal a. 

 Kan Minister zahawm tak hian hma a la a, kan Chief Miniter zahawm takin 

SEDP lamah min han duh sak bawk a. Tunah hian SEDP kalpui turin heng piglet 

multiplication unit-ah te, piggery fraternal unit-ah te, rainbow rooster farming-ah te, 

broiler farming-ah te ruahmanna nuai 1,860 lai tun maia sem theih tura an han ti fel 

chho te hi a lawmawm hlein ka hria, a thlamuan thlak hlein ka hria. Vawilehkhatah 

intodelh thut lo mah ila kan ram dinhmun kan hria a, tunah pawh hian baseline 

survey AH & Vety hnuaiah mumal taka nei tur leh tuna kan ram dinhmun dik tak 

hre turin kalpui ni mek hi Pu Deputy Speaker, a lawmawm ka ti tak zet zet a ni.  

 Tin, Social Welfare Department Demand no. 29-ah hian han sawi leh ka duh 

chu kawng hrang hrangin he department hi a pawimawh em em a, kan ram min 

chawikangtu kawng hrang hrangin a ni a. Ruihhlo ngaite kan nei a, member zahawm 

tak tak ten an sawi a, ruihhlo hian  min tibuai em em a, nichinah pawh Excise and 

Narcotics Department nen kan han sawi zawm nawk nawk a ni a. Ruihhloin kan ram 

min tihbuai zia chu kan hria a, chumiin a nghawng chhuah tuna kan dinhmun mek 

HIV/AIDS te pawh hi hemi kaihhnawih zel hi niin ka la hria a. Ruihho hian mihring 

nun inthlahdahna min siam a, ruihhlo ngai tam tak chhanchhuahna tur leh ruihlo 

atanga an tlanchhuahna mai ni loin an eizawnna tur thleng ngaihtuahna tura tuna 

Sethawn-a hmalakna a awm mek te hi a ropui ka ti a.  

 Hengte hian a tak takin kan ram, kan khawltlang nun leh social security, 

khawtlang nun nuam siam turin kan inbuatsaihna kawngah hian eng ang pawhin 

economy-ah thangin, eng pawh han tawng mah ila kan khawtlang nun a nuam em tih 

lai hi kan inenna tur a ni a. Chumi step pawimawh takah chuan Social Welfare 

Department hmalakna hi a pawimawh em em a ni. (Dy. SPEAKER : Minute khat (1) 

a la awm e.) Pu Deputy Speaker, a van rei dawn lo ve tiraw? Demand no. 16-na hi 

ka sawi leh lawk ang a, Demand no. 8-na Taxation zawk hi. Kumin kum tirah khan 

Taxation Department hi an che tha em em mai a, state legislator te tana national 

workshop an buatsaih Delhi-ah kan thian MLA te nen mi engemaw zat kan zuk tel a. 

Chutah chuan state hrang hrang atangin Legislator te kan kalkhawm a, chungah 

chuan GST-ah hian state hrang hrang kalkhawm zingah khan kan lo ti tha ber mai a, 

a nuam ve riau mai a. A data kan han en a, Power Point presentation an han pe a 

Mizoram kan han lang vang te kha Taxation department leh a changtu Minister 

zahawm tak te an fakawm hlein ka hria a, a lawmawm ka ti tak zet zet a. Hmasawn 

tur chuan tax hi mipuite hian tha taka kan pek a ngai a, neitu rilru kan put phahna te 

pawh a ni a. He lam kawnga kan hmasawnna te pawh hi a ropui ka ti hle a ni.  

 Demand no. 30-na Disaster Management and Rehabilitation-ah hian ka sawi 

leh duh chu, a ropui ka ti a, a changtu Minister pawh a ti tha ka ti a, (Pu Deputy 

Speaker, reilote, minute khat vel aw) Kan Chief  Mnister zahawm takin a ngai 

pawimawh em em a, kan lifeline Hunthar Veng lei tlahniam khu khawih mek a ni a. 

Counter-proof fall retaining wall an ti a, kawngpui thlang lam pawh hmun thumah 

dawm a ni a, tunah hian a chhak lam pawh khawih mek a ni a. Heng hmalakna ropui 

tak lo awm te hi kan Chief Minister-in kan ram, kan kawngpui a vei zia leh kha leh 

chen hmasawnna leh hmalakna hmuh tur a awm tawh lo hnuin tunah hian 

hmasawnna lo kal mek te hi Pu Deputy Speaker, a lawmawm ka ti tak zet zet a. Tin, 

mitigation fund-ah tunhmaa la awm ngai lo sum tam tak dah a ni te hi a thlamuan 

thlak hlein ka hria a. Engpawh ni se, disaster thil hi chu Pathian thu thu a ni a, mahse 

chumi atana lo inruahman hi chu mihring ten kan tih tur a ni a, chuvang chuan 

mitigation fund-a sum tam tak dah a ni te leh ruahmanna siam a ni turte hi a 

lawmawm hlein ka hria a ni. Kan Minister zahawm tak tak te Demand pathum hi 

vawiinah hian lungrual taka pass turin ka rawn thlawp a ni e. Ka lawm e.  

DEPUTY SPEAKER : A lawmawm e. Tunah chuan member zahawm 

tak Pu C. Lalsawivunga kan sawm ang a, ani sawi zawhah hian Pu Andrew H. 

Thangliana a lo inring dawn nia. 

Pu C. LALSAWIVUNGA : Pu Deputy Speaker ka lawm e. Hun a chep si a, 

hetiang hian han sawi nghal ta mai ila. Demand 38-na Rural Development-ah hian 

han lut nghal chat mai ila. Kan Minister chungah lawmthu ka sawi a, kan bial 

chhungah MLA tling thar te tan tiin rangva min han pe a, a manhla hle mai a. A 

hmaa min pek let kha min pek leh a tum deuh niin ka hria a, kan House Leader pawh 

a inhawng viau dawn niin ka hria a, ka dil belh a ni.  

 Demand no. 26-na Information and Public Relations-ah hian film lama 

tuimite tan Dinthar-ah te, Ailawng-ah te leh hmun dang danga film industry dinna 

tur pawisa tam tak senga hnathawh hi eng nge a thlen chin, eng nge kan hmalakna 

kal mek leh hman theihin peih a ni tawh em tih hi min rawn react se thain ka hria.  

 Ka han let leh zawk ang a, Demand 38-na Rural Development hi department 

pawimawh tak a ni a. Kan pawisa hi central atanga lo kal, scheme hrang hrang leh 

project hrang hranga innghat a ni a, chutih rual chuan nikum aiin kan budget hi 

7.43%-in a tlem thung a. Rural Development-ah hian kan sorkar pawhin thingtlang 

mite tih hmasawnna tur a nih avangin thilphal zawka pawisa pawh budget-ah dah 

tam thei se tih hi ka sawi duh a. BADP hian international boundary atanga 0-10 kms 

a cover a. Bangladesh nen kan ramri Myanmar nena kan ramri ah kilometer 

engemaw zat, a vaia belhkhawm phei chuan kilometer 800 deuhthaw a huam a ni a. 

Heng hi capital assets siam nana central-in min pek a nih ang hian dik leh fel taka, 

capital asset ngei siam nan pawisa hi hman ni se. Tin, ni za 100 inhlawhna te pawh 

hi a tangkai em em a, central inphalna leh inhawnna ah a lawmawm a ni. Dik leh fel 

taka kan hman a pawimawhin ka hria a, material component bik te pawh uluk tak leh 

fimkhur taka kan hman a thain ka hria. Ka hriatna a sual loh chuan ruling party lam 

block hruaitute, unit leh Headquarter lam induhsak nana hman ni lo thei se. Ruling 

Party Block hruaitu te leh Group hruaitute an lal viau ni te pawhin chanchin ka lo 

hria a. Chuvang chuan, kan Minister pawhin a hmang tur dik tak ten an hman 

theihna turin hma la thei se tih ka sawi duh a ni. 

 Tin, Land Revenue & Settlement Department Demand no.6-naah hian ka lut 

leh nghal mai ang a. Land Revenue Department hi tihchak a ngai a ni, tihchak ngei 

ngei a ngai. A chhan chu, tunah hian thawktu Surveyor hi 104 kan nei a, Officer 13-

nen. Mizoram chhunga chhungkua zawng zawng te chenna in lo, ram, huan, 

department leh pawl ram zawng zawng hi department lamin an enkawl mek a ni a. 

Chuvangin, he department hi ngaihsaka, tun aia nasa zawka thuam chak leh tihchak 

hi a pawimawh hle a  ni. Tunah hian land record pawh kan la nei thei miah lo. 

Chutiang chu kan dinhmun a ni. India ram state dangah chuan kum 100 chuang zet 

an ram chin hi record fel tak neiin an hre thlap a. Keini erawh chu a thu in 1875-hi 

kan ramri a ni e kan tih rual hian hemi tichiang tur hian land record mumal 

pakhatmah tunah hian kan la neilo. Chutiang chu kan dinhmun a ni. Tin, thenawm te 

nen kan ramri thuah te, lo, huan, ramri thuah te intihbuaina a tam a. Buai chinfel tur 

pawh hi department hian an ngah hle a ni. Chumi avang chuan Revenue Court din 

lehi siam a hun tawh a ni lawm ni? Tin, chumi atan chuan 2013 Revenue Law-in a lo 

phut ang khan Tribunal-te pawh hi din a hun ve tawh lawm ni tih vawiinah hian ka 

sawi duh a. Vanneihthlak takin Minister chak tak, viak tha tak leh Secretary tha tak 

helama ngaihtuahna nasa taka seng thin kan nei a. Anni enkawlna hnuaiah hian heng 

harsatna te hi sutkian a nih ka beisei a. Tin, technical lamah problem a nasa em em 

a. Tun angah chuan GPS-te hman a lo ni a. Khawl chi hrang hrang changkang tak 

tak te hman ngai a lo ni tawh a. Chutah chuan a hnathawktute pawh hi tuai thar zel 

an ngai a ni. Thawktute tuai thar zel a nih theihna tur chuan Surveyor Training 

Institution Hualngohmun-ah hmun tha tak kan neih hi sak thuai a tul. Chak tak leh 

rang takin he institution hi din ni thuai thuai sel tih hi Revenue Department atang 

hian tawitein a tlangpui ka han tarlang duh a ni.  

 Tichuan, Demand no.34-na AH & Vety-ah hian kan ram hi sa-ah kan la 

intodelh miahlo. Kan sa mamawh zawng zawng artui te nen hian ram dang, hmun 

dang atanga kan lakluh leh kan chawkluh vek an la ni. Helaiah hian Pu Deputy 

Speaker, ka han uar deuh duh chu kum 33 zet state kan nih hnuah mahnia budget 

hrang neiin kan lo inenkawl tawh a. Mahse, vawiinah hian sa-ah pawh artui-ah pawh 

kan la intodelh lo reng reng. Chumi in a entir chu enge niang? Ram hruaitute hi kan 

inthlahdah em ni? Ram hmasawnna tur leh hnathawk mite dawmkan na tur hian 

ngaihtuahna tak tak hi kan hmang ngailo em ni tih hi vawiin ni ah hian ka zawhna 

lian tak a ni. Chuvang chuan, sa ah te kan intodelh theihna turin bul tan ila, kan 

Minister viak tha tak helam ngai pawimawh mi kan nei a. Chuvang chuan, bul tan 

dan dika bul tan turin kan beisei a ni.  

 Demand No.41-na Sericulture Department-ah hian han lut leh ila, silk variety 

kan nei a. Mulberry silk-te, MUGA te, ERI te, TASAR te, heng silk variety-te hi kan 

ram revenue atana pawimawh an ni. Tunah hian kan revenue-hi chhiah te, tui bill te, 

electric bill te, heng hi kan innghahna a ni. Nimahse, hengah hian hma nasa taka kan 

lak chuan kan revenue-hi keimahni tharchhuah ngei atangin alo awm ve tawh dawn 

a ni. Chuvangin, helaiah hian nasa zawk a bul kan tan a ngai a. Tunah hian ka 

hriatna a sual loh chuan khaw 209-ah hei hi kalpui mek a ni a, zawi te te in. Tin, 

chhungkua 5651 helaiah hian hna an thawk niin ka lo hria a. A la beitham em em a, 

helaiah hian nasa zawk a hmalak ni se. 

 Tin, Social Welfare Department-ah hian kan lut leh nghal mai ang a. 

Disabled Person-te hi ngaihsak an phu a ni. Sorkar hna ah pawh duhsak an tul a. Tin, 

training-na tha kan pek pawh a ngai a. Hengah hian nasa takin tan kan la na in tan 

lak thar lehzual a ngaiin ka hria a, ka bial chhung Republic-ah pawh Shining Star 

School Rualbanlo te School kan nei a. Hmanniah pawh ka va tlawh a, an 

khawngaihthlak khawp mai. Lirthei pawh an nei lo va, an hmanrua pawh a chhe em 

em a ni. Hmangaih tak leh duat taka heng mite tana inpe te tan hian sorkar hian 

kawng awlsam zawk leh tha zawk zawn sak se tih kha ka ngenna a ni bawk a ni.  

 Tin, Anganwadi Mizoram hmun hrang hrangah kan nei a, worker hi 2000 

chuang fe kan nei a, helper 2000 chuang fe kan nei bawk. An hlawh hi a tlem em 

em, tunah hian thla 1-ah ` 5000/- pawh an la la pha lo a ni. Tichuan, central atanga 

hlawh lo kal a ni a, 90-10 a ni a. Chuvangin, central atanga rawn pung theilo a nih 

pawhin kan state budget atang hian 90:10 ni mai lo khan an hlawh hi ` 10000/- 

emaw tal te hi chu thla 1-ah la ve thei tawh se tih hi a duhawm hle a. Minister 

pawhin hei hi min rawn react chho zel se tih ka ngen duh a.  

 Demand no.7-na Excise & Narcotics Department-ah hian zu leh ruihhlo 

avang hian harsatna kan tawk nasa em em. Chhungkua, khawtlang, ram, kohhran 

thlengin min nghawng a ni. Hetah hian tan kan lak zual zel a tha. HIV/AIDS kan 

buaipui em em a, zu leh ruihhlo nen pawh a inkaihhnawih vek niin a lang a. 

Chuvangin, Excise Department bikah hian hmeichhia thawktu lak belh a tha ang a, 

mipa thawktu pawh lak belh a tha a. Tin, checkgate pawh mumal taka kan siam a 

ngai. Rangvamual te, Phunchawng te, Airport atangin zin lo hawng ila mikhual lo 

kal sela, zu buaipui an tam lutuk a, mualpho thlak lutuk a ni. Chuvangin, Excise 

Department changtu pawh hian ngaihtuahna nasa tak min hmanbelh sak thei se. 

 Tin, (hun a tawp leh titih deuh mai a) Home Department-ah hian ka lut leh 

nghal mai ang a, Demand no.16-na ah hian, Pu Deputy Speaker, khawngaihin. 

Ramri chungchangah uluk leh fimkhur taka kan dinna tichiang a, thu mai ni lova, a 

tak taka hma kan lak a ngai tak zet a ni. Kan ram chin land record mumal tak 

buatsaih a map mumal tak sorkarin a buatsaih a tul hle. 

  Ministry of Home atangin Bangladeshi foreigners Mizoram chhunga lo lutte 

detect-na tur, dapchuaka dan anga an chunga hremna lek tura min hriattirna leh min 

nawrna lehkha ni 23.11.2019-ah te, ni 22.2.2011-ah te, ni 1.2.2013-ah te ni 

8.8.2013-ah te kan hmu a ni. Heng lehkha hmang hian Bangladeshi foreigners 

Mizoram chhunga lo lutte dapchhuaka, uluk taka dan anga thawnchhuak a, an 

chungah hremna lekkawh tura min nawrna leh min hriattirna lehkha te an ni. 

Vawiinah hian kan sorkar hian eng chen nge hmalakna a neih tawh tih kha kan 

Minister-in min react se, hmalakna kan la nei lo a nih chuan kan sorkar hi ram leh 

hnam humhalhna kawngah a muthlu tihnaah ka ngai dawn a ni. Chuvangin, eng nge 

kan dinhmun? Heng avanga harsatna kan tawh mek lak ata hi India sorkarin min 

rawn humhima min rawn humhalha, tan chhan tur central-in  lehkha min rawn pe 

lawm lawm chung pawha hma kan la lo a nih chuan eng sorkar nge kan nih tih hi 

kan inenlet a thain ka ring. Pu Deputy Speaker, ka lawm e. 

PU ANDREW H.THANGLIANA     : Pu Deputy Speaker, ka lawm e. 

Vawiinah Demand hrang hrang kan sawi dawn a ni a, a hmasa bera ka sawi duh chu 

Minister zahawm tak Pu Lalchamliana Demand 16-na Home, 4-na Taxation leh 

Disaster Management hi a ni a. Home hmalakna te hi a chhuanawm hlein ka hria a, 

Home Guard security chungchanga Minister-in hma a lakna te, kar hmasa maiah kan 

lo sawi tawh Bru repratriation chungchangah resolution pawh kan han pass a. Tin, 

social security bikah Outpost eng emaw zat thawmthat leh din thar a awm tih kan 

hria a, mipuite tan a thlamuanthlak leh zualin ka hria. Chutihrual chuan han tarlan 

leh ka duh chu vawiina ka zawhnaah hian a tel leh tho va, session hmasa lama ka lo 

zawh tawh kha a ni a. Serkhan – Bagha inkar Bukpui-a tunhma atanga an lo buaipui 

tawh Police Outpost chungchang kha a ni a. Kan Home Minister khan oral-a min 

chhannaah Bukpui-ah Police Outpost mai ni lo, Station dah tura ruahmanna siam a 

ni tih kha a lo sawi dan a ni a, kha kha kan la hre reng a, Station hi khulai inkarah 

khuan kan mamawh ngawih ngawih avang leh kan mamawhna a san em avangin han 

sawi nawn leh ka duh a ni. 

 Demand no. 8-naah Taxation bik hi tlem han sawi ila,  Tax enforcement lam 

te hma an la a, tan kan la a ni tih a hriat a, kan estimate-te kan en chuan kum hmasa 

lam 2018-2019 hnua kan revenue pui pakhata kan ngaih zu zawrh khap 

chungchangah pawh kan estimate a la sang em em zel a. Tun 2020-2021 ah pawh 

.47 velin kan BE hi a la sang chho leh zel a ni tih te kan hmu thei ang a, nasa leh 

zualin tuna enforcement kan kalpui chungchangah pawh hian hma la chhunzawm ila 

tih ka sawi duh a. 

 Demand no.38-na Rural Development bikah hian kan Ministe  

Pu Lalruatkima chanah hian lawmthu tlem han sawilan ka duh a. A bik takin Rural 

Development department phei chu thingtlang bialtu tan phei chuan department 

pawimawh tak a ni a, rangva te kan chan piah lamah silpauline te tunhnai khan min 

han pe leh a, fur pui kan tawng leh dawn a, harsatna leh mamawhna a sang  em em 

dawn a ni tih kan hre tlangin ka hria a, chumiah pawh chuan ka hma amite lo sawi 

tawh ang khan kan Minister zahawm tak hian a aia nasa leh zualin hma min lakpui 

ang tih ka ring a, a chungah lawmthu sawi pahin chung chu ka sawi tel duh a ni. 

 Land Revenue & Settlement lam kaihhnawih deuh tho niin ka hria a, 

Vairengte atanga Sairang inkar Development of Economic Corridor and 

International Connectivity Routes, National Highway and Infrastructure 

Development Corporation Limited hnuaia din turah hian final DPR submit tur a ni 

dawn tawh a. Helaiah hian Land Revenue & Settlement te, khaw tina kan Village 

head te, MLA te, DFO te kan pawimawh tlangin ka ring a. Mipuiten a lova luata 

compensation uchuak beisei avanga ram lo inpek tumte kha an awm leh nukin ka 

ring a, chumi chungchangah chuan kan hna in a nghawng theih thil a nih avangin 

final DPR submit-na turah hian mumal deuh zawka ram survey hi kan enpui a ngaiin 

ka ring a ni. 

 Demand no. 29-na Dr. K.Beichhua demand Social Welfare-ah hian kan 

ngaihthlak tawh angin rehabilitation atan sum eng emaw zat awm tawhin hma lak 

tawh a ni a, Sethawn ka bialah ngei pawh hma an la tan tihte ka lo hria a. MLA 

zahawm tak Pu V.L.Zaithanzama’n June 2019-ah zawhna a siam Anganwadi Centre 

te a thlawna tui pek theih an ni em tih chhanna Anganwadi Centre tui bill litre 5000 

chin bill chawi lo tura State Level Convergence Committee-in thutlukna a siam anga 

PHE Department-in dilna a thlen kha zawhna angreng deuhin ka han tarlang  duh  

a ni.  

 Excise & Narcotics-ah hian lo lut ta ila, zep thu a awm lo va, heti lama kan 

hmalakna te lian tham tak tak leh hmasawnna tam tak hmuh tur a awm a. Chutih rual 

chuan zu hian kan ram chhung a rawn luh chilh hi a bang chuang reng reng lo 

niawm a ni a. Department lam atanga ka thu dawn danin Excise Department hian 

tunah hian depot te neiin an zu man sa kawl thatna te an neiin ka hria a. An zu man 

sa ringawt pawh hi trip eng emaw zat tihngaihna hre loin an kawl tha ni awm a ni a. 

Khung zozai te khu engtin nge kan dispose ang, engtia dispose chi nge ni dawn tih te 

zawhna ang deuhin ka rilruah a rawn lang a. Prohibition hmang ve lo state-ah te pek 

let leh dan te hi a awm ang em tih te ka ngaihtuahnaah a awm tel bawk a. Chu chuan 

state revenue pawh eng emaw chen a pui thei turah ka ngai deuh a.  

 Chutiang zawng chuan hmang tangkai ta ila a tha lawng maw tih te kha 

rawtna angreng deuhin ka sawi tel duh bawk a. Chu chu Excise chungchangah ka 

rawn tarlan duh a ni a. Tin, Excise chungchangah Mizoram-ah luhka kan nei tha tan 

a, nichina kan sawi lan tak ang khan Serkhan to Bagha te, nichina kan han sawi 

kawng thar 111 km Vairengte to Sairang te, khu hmun nuam tak tur a ni dawn a. 

Serkhan to Bagha road te phei chu tunah hian a lun tan em em a ni tih ka han tarlang 

tel duh bawk a. Chunglai chungchangaah chuan Excise leh Narcotics Department 

lam pawh nasa lehzuala hmalak a ngai ngeiin ka ring a ni. Tichuan, Budget 

chungchangah khan ka rilrua rawn lang ka sawi duh chu revenue expenditure sang 

tak kan nei a, kan budget atan hei hi a tha hle a. Chutih rualin revenue expenditure hi 

a san hluai a, capital expenditure hi a san lutuk chuan si loh chuan hmasawnna 

tehchiam hi a awm theiin ka ring lutuk lo va. Ka sawi duh nachhan pawh entirnan, 

communist ram te kan hria a, capitalist ram te, miin hlawh pangngai period a lak 

reng rikngawt chuan hmasawn lehzual tumna te a awmlo thin thei a, mi a thawh a zir 

zela sum a lakluh hnem na na na chuan khami atan khan hna pawh nasa lehzualin a 

thawk ang a, ngaihtuahna pawh a seng ngei ang tih ka ring a, chu chuan kan capital 

expenditure te pawh a ti sang ang a, assets generate chungchangah te leh keimahni 

ram pum ang pawha economy tisangtu a nih theih ka ring a. Kan revenue 

expenditure sang hi a thalo ka tihna lam ni lovin capital expenditure hi a lo san zawk 

theihna turin sorkar hian hma la zawk sela, kan thawk tha emaw, thalo emaw a ngai 

pet peta hlawh kan lak chuan hmasawn tehchiam natur kha a awm chuangin ka hre 

lo va, khalai kha a tawp nan ka han tarlang ve duh hrim hrim a ni.  

 Tichuan thil pakhat lek han sawi leh zauh ka duh a, Animal Husbandry 

chungchangah hian extra income hi farmers te tan kan siam belh theih dan kawng hi 

a awmin ka hria a. Tunah chemical fertilizers te tih nep kan tum a, organic zawnga 

kal kan tum rual hian chung atana thil tha em em mai chu bawngek te hi a ni a. 

Keima experience ve ah a bik takin Serkhan leh Nisapui vel te bawng vulh khua a ni 

a, bawnghnute hi an eizawnna a ni a. Khami piah lamah a mawng lam atanga rawn 

put bawngek hi extra income an neih theih nan thil tangkai tak niin ka hria a. Tun 

dinhmunah hi chuan a thlawn pawn han dil dawn ila an phal em em a, an pe ang  

che u. 

 Amaherawhchu chemical fertilizer lei nana kan pawisa hman zozai te khing 

organic manure (bawngek leitha) lei nan tin-ah 20,30 ang te emaw hian han dawr ta 

ila chuan kawtkai-ah an phur chhuak hreh dawn miah lo va, khang kha anni tan 

kawr-a luang ral mai mai tur tam tak kan ven pui  bakah sum an hui luh belhna tur a 

ni tih ka han tarlang ve leh lawk duh a ni e. Khati kha ka sawi theih ni mai rawh se. 

Ka lawm e.  

DEPUTY SPEAKER  : A lawmawm e, tunah chuan member zahawm 

tak, Dr H.Vanlaltanpuia kan sawm ang a, anin a sawi zawh hnu hian member 

zahawm tak Pu Ramthanmawia a lo inring nghal dawn nia.  

Dr. VANLALTANPUIA    : Pu Deputy Speaker, ka lawm e. I chair atang 

hian kan hming hi i phuah tha deuh zauh zauh mai a, a lawmawm ka ti a, ka official 

name kha Vanlaltanpuia zawk a ni e. Vawiinah hian kan Minister pathum te demand 

sawiho a ni a, a lawmawm ka ti a, ka rawn chhunzawm ve ang a. Pakhatnaah chuan 

Demand no.6-na Land Revenue and Settlement hi ka ngaih pawimawh thil tam tak 

ka lo sawina te; tin, helai House zahawm takah pawh question te ka lo raise ve fo na 

a ni a. Kan Minister hi a lawmawm ka ti a, ka fak duh a, nikum June-ah te kan 

session lai khan ka sawi chhuak a, kan ram mihausa ten ram an neih tamna te leh 

mirethei tan a harsatna te kan sawi kan sawi a, tah chuan tax system te pawh a thar 

lak ni se tih te ka sawi a, chutiang chuan land reform system tha deuh mai land bank 

system a rawn kal pui hi a lawmawm ka ti a ni. Hetah hian kan tha zawk a, mipui te 

hnenah hian a in sem rual zawk a. Kan ram neih te hi kan lo nei thei bawk dawn ta 

niin ka hria a, ka lawm khawp mai a. Hei hi Minister ka fak duhna a ni a.  

 A dawt lehah chuan niminpiah lawka ka zawhna Armed Forces te leh Para 

Military Forces ten kan ram an luah hian, kan land an acquire hian land lease kha ka 

la lungawi chiah lo deuh a, kan system kha ‘kum 99  atan te kan lo pe a’, tih ang chi 

kha a ni a. A rei lutuk a, khatiang land lease kha tlema a tlem zawng deuh te pawha 

tih a, kan ram pawhin kan mamawh leh huna insiamrem zung zung theih tura kan tih 

kha tul hlein ka hria a, hei hi khawngaih takin min lo ngaih pawimawh sak sela.  

 Kan Minister pawh khan Pukpui-a tuna Airforce ten ram acquire an tum 

pawh hi kan Chief Minister zahawm tak pawh ka sawi pui tawh a. A hnenah pawh 

hian D.O mumal deuh hlek ka la siam ang a, ama min rawn angin. Hemi pawh hi 

mipui nen hian harsatna lian tak kan nei dawnin ka hria a. Kan Secretary, Pu 

Hmachhuana te pawh kan hrilh tawh bawk a. Tichuan hemi hi tlema min lo ngaih 

pawimawh sak deuh turin ka duh leh bawk a ni. Land record system nei tha tur hian 

E-file system hi Revenue Department hian an mamawh em em in ka hria a. An 

department-ah va kal ila lehkha hlui pui pui lakchhuah tul tawh mang lo a tam em 

em a. E-file system-ah convert theih ni se a tha khawpin ka ring.  Demand no. 7-na 

Excise & Narcotics-ah hian ka lut ang a. Kan Minister hi ka congratulate duh a, kan 

ramin a tawrh nasat em em, zuin kan nunna min laksaknate titawptu a ni a. 

Vanramah pawh kan Minister hian a khum that viau ka ring a ni, chunglam record-

ah pawh hian a tha viau a ni. Amaherawhchu, tunah hian kan ramah hian heroin a 

tam em em a, meth-te pawh a tam em em a. Ngun taka en a ngaiin ka hria a, thalai 

ka hmelhriat hnai tak tak mi 4/5 vel hi an dose inhre lova lo in push tam lutuk 

avanga thi tunhnaiah hian ka hria a. An taksa en chuan la tha em em mai te an thi a, 

a kick a danglam viau a ni mai thei a, mahni dose hriat a harsa a ni mai thei. Kan 

thalaite hi min rawn run leh mek a. Hei hi ngun taka check ni se a tha hlein ka hria. 

Tin, a zuar leh a tite hremna dan pawh na taka kenkawh ni se tha ka ti. 

 Demand no. 29-na Social Welfare hi ka sawi leh lawk duh a. Article 275 (1) 

hi chu kan hriat angin engkim a leng emaw tih mai tur a ni a. Hetah hian chak zawka 

hma lak theih a tha khawp mai. Rural connectivity thleng pawha hei aia mumal 

deuha hman theih, nasa zawka hearing aid leh wheelchair semna department mai ni 

loa hei aia nasa zawka ram tana kan hman tangkai theih hi a that ka ring a. Social 

Welfare leh Rehabilitation hi a kal kawp nasa a. Rehabilitaion-ah hian Mizo-in kan 

la neih loh nia ka hriat chu professional counsellor hi kan la nei lo a. Kohhran lam 

atangin Pathian thu kan hrilh tawp tawp a. Licence neia counsellor tak hi kan la nei 

lo va, a theih chuan hei hi ngaih pawimawh a tha khawpin ka hria. A chhan chu 

danah hian counsellor puitling an nih loh chuan thu a lo inhrilh tak tak theih miah 

loh a. Dan siamtu kan nihna angin he House atang hian hriat theih ni se, professional 

counsellor (registered counsellor) hi nei thei ila a tha khawp ang. Chutiang chuan 

keini MYC lamah pawh career guidance petute phei chu Global Career Counsellor 

registration kan buaipui chho zel a. Chutiang deuh chuan rehabilitation-ah pawh 

hian kalpui theih ni se a thain ka ring. 

 Demand no. 34-na Animal Husbandry & Veterinary Department-ah hian ka 

bial lamah Serkawn-a kan Vety, Centre hi 2014-2015 financial year chhunga sak 

tura tih kha a ni a. Mahse kan sa ta lo va, tun thleng hian kaina tur mumal nei lovin 

an awm a. Serkawn VC-ten an Indoor Stadium hnung lamah room-an pe chawp a, 

tah chuan office-an kai mai mai tih kan Minister-in min lo chhinchhiah sak se ka  

ti a. 

 Tin, zo vawk hi a tui em em a, sa tui danglam bik a ni a. (DY. SPEAKER : 

Kan chawlh hun a ni a. Dar 5-ah kan chawl mai dawn nge? Enge House ngaihdan? 

Dar 5-ah chawl mai ang aw). (Pu Dy. Speaker, ka sawi tan atang khan 4 mins chiah 

ka hmang a nia). Zo vawk  breed hi a tui em em a. Hengte hi GI tih a theih phei 

chuan lak a that ka ring a. Tin, Vety. hi hlawk zawk tura scientist tha zawk nen 

mumal deuha sa hlawk zawka tharchhuah theihna tura changtlung zawka kan tih 

theih a tha khawpin ka ring tih ka sawi duh a.Tin, ka bial Zotlang khua hian hmun 

an pe thei a, min sak sak theih chuan he hmun hi kan pe thei a ni tih kan Minister 

zahawm tak ka hrilh duh bawk a ni. 

 Demand no. 41-na Sericulture Department Pu Dy. Speaker, vawiin chu kan 

Minister hmuh atan tiin ka kawr hak hi eri silk a ni a. Silk variety hi kan sawi ang 

khan Mizoramah mulberry, muga, eri, tasa silk-te an ni a. Mulberry hi kan 

hlawhchham titih tawh a, a chhan chu a buaithlak a. Muga leh eri hi kan ramin 

potential a nei tha em em a. Assam hi muga silk-a an larna thin kha global warming 

avangin a chi pawh an thar mumal thei tawh lo va. Chuvang chuan, Mizoram hi 

tunah chuan India ram mitah a favourable climatic condition avangin a awm a ni tih 

kan Minister pawhin chiang takin a hria a. Chuvangin, muga leh eri hi nasa deuha 

kan SEDP-ah pawh kan nawr nasat a ngaiin ka hria. 

 Silk Board of India hian Mizoramah office-an nei ve a. Mahse a te lutuk a, 

thawktu pali vel chiah an awm a. Chuvangin, Silk Board of India hi tihlena mumal 

taka kan tih hian kan profession-a silk lam Muga farming leh Eri farming kan tih 

hian nasa takin Mizoram economy a chawikang thei dawnin ka hria. Ka kawr hak 

pawh hi Assam siam a ni a. Mi ram chuan mumal deuhin sum leh paiah an chantir a, 

economy boost-na atan an hmang a ni tihte ka sawi duh a ni. 

 Tin, ka bial Lunglei North-ah khan Pu Tlanzara khan Mizoram record a siam 

mek a. Muga farming-ah tunah hian vawi khat harvest-ah cocoon nuai 1 a thar thei 

tawh a ni. Chutiang chuan kum 1-ah vawi hnihte a harvest theih a, vawi thum pawh 

a theih a. Chutiang a nih chuan Miozram economy atan hian thil tangkai tak kan ti 

dawn a ni tih hria ila a tha awm e. 

 Demand no. 16-na Home Department-ah hian tunlaiin kan hria a, China 

atangin natna hlauhawm em em Covid 19 a rawn lut mek a, khawvelin kan buaipui 

em em a. Tunlai hian kan Mizo nula tlangval thenkhatte Burma passport-a khing 

ram changkang zawka chho an tam a. Tunah  hian  an  rawn  haw  mek  an  ti  a,  hei  

hi  a  serious  khawpin  ka  hria a. Lengpui-ah  chuan  kan  Health  Minister  

zahawm  tak hmalakna  te  in  an  lo  x-ray  a,  tha  deuhin  tunah  hian  check  post-

te  an  lo  siam  a.  Chutiang  deuh  chu  khilaiah  khian  Burma  lam  atanga  khimi  

Zokhawthar  lamah  te  pawh  khian  kan  Home  Minister  zahawm  tak  pawhin  

hemi  hi  mumal  deuha  min  enpui  theih  chuan  Home  concern  kha  a  ni  chiah  

em  ka  hre  lo  a,  mahse  Covid 19 hi  tunlai  hian  miin  an  buaipui  khawp  mai  a.  

Khilai  Burma  lam  atanga  lo  lut  ho  te,  kan  Mizo  nula  tlangval  te  ngei  pawh  

Burma  passport-a  kal  an  tam  avangin  khang  kha  ka  han  sawi  duh  bawk  a. 

 Tin,  Haulawng-ah  hian  ram  kan  pe  thei  a,  Minister  zahawm  tak  kha  

ka  hrilh  nawn  leh  duh  a.  Tah  hian  Police  Outpost  kha  pek  tura  tih  kan  niin  

ka  hria  a,  kha  kha  ka  sawi  leh  duh  bawk  a.  Pu  Deputy  Speaker,  pahnih  

chiah  ka  nei  tawh  a,  ka  hun  minute  4  kha  chu  i  la  count  ve  ngaiin  ka  hre  

ve  hrim  hrimin  ka  hria. 

 Taxation  hi  Demand  no. 8-ah  hian  inti  tha  hle  a.  Sawi  ang  khan  

Mizoram  sum  zawng  zawng  hi  kan  share  of  taxes  atang  te,  tax  atang  hian  a  

ni  deuh  ber  a,  chuvang  chuan  kan  hmuh  tamna  ber  a  nih  avang  hian  tax  

collection  a  tul  em  em  mai  a.  Chuvang  chuan  efficient  tax  collection  system  

kan  neih  theihna  turin  E-Payment  system  tha  te  pawh  hi,  E-Portal  tha  te  

pawh  hi  thuam  leh  deuh  ni  ta  se  tih  ka  sawi  ve  duh  bawk  a. 

 A  tawp  berah  chuan  Pu  Deputy  Speaker, Rural  Development-ah  hian  

ka  bialah  sawn  SIRD  Extension  Centre  hi  Pukpuikawm  zau/zawl  ramah  sawn  

tha  deuh  mai  kan  nei  a.  Establishment  tha  deuh  mai  an  siam  a,  tah  sawn  a  

thawktu  inkhai  rual  lo  deuh  a  awm  a,  regularization  scheme-te  pawh  kha  a  

theih  hram  chuan  kan  Minister  zahawm  tak  pawh  khan  min  lo  hriat  sak  se.  

An  regularisation  te  kha  an  mangang  em  em  a,  a  hnuaihnung  thawktu  ho  

deuh  te  kha  an  ni  a. 

 Tin,  a  tawp  berah  chuan  RD  Block  hi  Mizoram  hi  North-East  ah  RD  

Block  nei  tlem  ber  kan  ni  a,  RD  Block  26  chauh  kan  nei  a.  Chuvang  chuan  

RD  Block  kha  ka  bial  Pangzawl  te  pawh  kha  min  pek  theih  chuan  kan  lawm  

khawp  ang  tih  te  kha  ka  sawi  duh  a  ni  e.  Ka  lawm  e. 

DEPUTY SPEAKER : Aw  le,  tunah  chuan  member  zahawm  tak  

Pu  Ramthanmawia  kan  sawm  ang  a,  ani  sawi  zawhah  hian  member  zahawm  

tak  Pu  Lalchhuanthanga  a  lo  inring  dawn  nia. 

PU  RAMTHANMAWIA : Pu  Deputy  Speaker,  ka  lawm  e.  Demand  

no.  38-na  R D  Department-ah  hian  tan  ila.  Kan  hriat angin  hun  a  tlem  si  a  

kan  hawlkim  hman  dawn  lo  va,  pahnih/khat  diat  diat  han  sawi  chhuah  ka  

tum  ang  a.  Rural  Development  Department  hi  thingtlang  lam  tihmasawntu  

department  ti  ila  kan  sawi  sual  lovang  a.  Khawpui  lam  hma  kan  sawn  viau  

laiin  thingtlang  lamah  hian  hmasawn  a  har  em  em  a  ni.  A  chhan  chu  

mamawh  hi  kan  la  ngah  em  em  a  chuvangin  DRDA  office-te  hi  thuam  chaka  

thingtlang  hmasawnna  tur  project  leh  scheme  thar  te  pawh  ngaihtuahpui  theih  

ni  se  a  tha  awm mang  e  aw  ka  ti  a.  Tin,  ka  hmaa  member  zahawm  takin  a  

rawn  sawi  kha  ka  rawn  sawi  tum  bawk  a  ni  a.  Kan  bial  East  Tuipui-ah  hian  

RD  Block  pakhat  kan  nei  a  Khawbung  ah,  khaw  26  in  kan  intawm  a,  kan  

kalka  hi  a  rem  lo  va,  inkalpawhna  a  tha  lo  em  em  mai  a.  Chuvangin  

Farkawn  leh  Khuangleng  ah  te  hi  chuan  min  dahbelh  sak  thei  se  chuan  

hmasawnna  hi  tun  aiin  nasa  takin  a  thangin  ka  ring  a  ni. 

 Central  atangin  fund  dil  reng  reng  hian  district-wise  te,  block-wise  te  

hian  a  lo  kal  tawh  a.  Chuvang  chuan  RD  Block  hi  tihpun  a  ngai  hrim  

hrimin  ka  hria,  ram  pum  ang  pawhin,  kha  kha  ka  sawi  nawn  leh  duh  a.  

Pahnih  a  theih  loh  pawhin  pakhat  tal  hi  chu  East  Tuipui-  ah  hi  chuan  min  

rawn  dah  sak  thei  se  tih  ka  ngen  duh  a  ni  kan  Minister  zahawm  tak  hi. 

 BADP  hi  kan  innghahna  a  ni  a, ni  100  inhlawhna  kan  tih  NREGS hi  

thingtlang  lam  tan  chuan  a  hlu  em  em  mai  a,  sum  leh  pai  khawih  thil  a  nih  

avangin  fimkhur  pawh  a  ngai  viau  a.  Thenkhatah  chuan  an  V.C –te  pawh  

hmingchhiat  hlauhawm  thei  khawpin  sum  leh  paiah  hian  harsatna  an  tawk  a.  

Tin,  khaw  hrang  hrangah  hian  BADP  sum  hmangin  hall  te,  school  te,  kawng  

te  link  road  te,  reservoir  te,  WRC  channel  te,  culvert  leh  NGO  pawl  hrang  

hrang  an  run  te  hi  min  sak  sak  tawh  a,  hun  rei  tawh  tak  atang  khan,  kan  

lawm  khawp  mai  a.   

 Tin, Chief Minister Rural Housing Scheme under NEDP atangin  chhungkaw  

116  lai  in  sak  tanpuina  an  dawng  bawk  a,  kan  lawm  hle  a  ni.  Hei  bakah  

hian  kan  fund  hmuhna  thin  Chief  Minister’s  Development  Priority  Fund  

atangin  kum  2018-2019  chhung  khan  hna  eng  emaw  zat  kan  hmu  a.  Tin,  

Rural  Housing  Scheme atangin chhungkaw eng emaw zatin rangva an dawng bawk 

a. NLCPR fund atangin Khawbung Mini Sport Complex hi sak a ni a, a hawn hlan 

kan nghakhlel hle mai, kan bial  tan  thil  thar  a ni  a  kan  lawm  hle  a  ni.  Tin,  

funding  source  hrang  hrang  atangte  pawh  hian  kan  RD  Minister  zahawm  tak  

hian  ka  bial  chhungah  khian  hma  thar  lakna  tur  tam  tak  a  la  awm  a,  

chungte  pawh  chu  min  ngaihtuahsak  turin  ka  ngen  a.  Kan  sawi  tak  ang  khan  

rangva  te  kan  dawng  a,  kan  lawm  hle  a  ni  tih  ka  sawi  duh  bawk  a  ni. 

 Demand  no.  29-na  Social  Welfare  Department  hi  ka  sawi  leh  duh  a.  

Pu  Dy. Speaker,  he  department  hi  Directorate  pahniha  then  a  ni  nain  Social  

Welfare-ah  hian  kaihkawp  vek  a  nih  avangin  ka  sawi  hrang  lo  ang  a.  He  

department  hi  kan  hriatchian  poh  leh  an  ropui  zia  hi  ka  sawi  duh  a  ni.  A  

thawktute  an  inpekna,  an  thawhrimzia  te  kan  va  hre  ve  a, mi  sawi  dan  

atangin  a  lawmawm  hle  a.  Chu  chuan tunhnai  lawka  kan  Chief Minister  

zahawm  takin  a  sawi  central  atanga  Article  275(1)  atanga  sum  kan  hmuh  

pawh  kha,  crore  107  a  lo  chhuahna  pawh  kha  a  department  leh  Minister  

thawhrimna  a  ni  tih  ka  sawi  duh  a  ni,  an  chungah  lawmthu  ka  sawi  a.   

 Tin,  khang  zingah  khan  Pu  Dy. Speaker,  i bialah  pawh  khan  vaibelchhe  

eng  emaw  zat  chu  a  lutin  ka  hria (Deputy  Speaker  :  A  lawmawm  khawp  

mai.)  Chuvang  chuan  ka  bialah  hian  nikum  atang  khan  thil  ropui  tak  hi kan  

nei  vak  lo  va,  he  department  kaltlang  hian  hma  min  han  lakpui  a.  

 Kan  hriat  tawh  angin  Khawbung-ah  EMRS  sikul  din  turin  a thuphungin 

central-ah min pawmpui tawh a. Hei hi 2,400 lakh senna tur a ni a. Tin, kumin 

hmanni maia ka bial chhunga hnathawhna tur heng damdawiin pathum Farkawn, 

Sesih leh Bungzung Damdawi in thar sakna tur leh staff quarter pathum theuh sakna 

tur vaibelchhe sawm paruk leh a chanve hi min rawn tihfel sak a, ka lawm em em a, 

he House kaltlangin lawmthu ka han sawi a ni. Hei hi ka bial mai a ni lo a, ram pum 

hi a ni tak meuh a. Chhim leh hmar, chhak leh thlangah he department hian ram 

hmasawnna tur infrastructure ropui tak tak kan la neih ngai loh, building kan 

mamawh si hi bial tinah hian hun tumin hma an la a, hei hi vawiinah hian sawi 

chhuah ka chak a, an hmalakna hi a lawmawm a; tin, an thawkrim a, tlaivarin an 

thawk thin tihte pawh an sawi a ni. Kan Minister zahawm takin thahnem a ngaihna 

te, department-a thawktute thahnemngaihna te Zoram hian a takin kan hmu zel dawn 

a. Chu chu lawmawm ka ti a, vawiinah hian ka sawi chhuak a ni. 

 Pu Dy. Speaker, chu mi ka sawi mek lai chuan nikum khan he department hi 

kan hriat angin naupang te atangin kum upa thlengin an enkawl a, tin, rualbanlote 

thlengin an enkawl a ni. An enkawlte hi an hlu em em a, chutah chuan nikum khan 

Anganwadi Centre hi a repair-na tur ka bial-ah pawh eng emaw zat min pe a, kan 

lawm khawp mai a. Tichuan, repair a ni ta hlawm a. Chulaiah chuan Farkawn leh 

Sesih-ah hian a hmun sawn a ngai a. A thara sak a ngaih avangin khang pawisa khan 

a daih ta lo a ni. Chu chu kumin hian an thawk ta rih lo va, 4 lakh vel a ni ang an ti 

a. Chu chu kan lo beisei a. Nikuma 2 lakh awm leh a thar sakna tur 2 lakh rawn 

belhchhah nen 4 lakh chuan kan sa thei ang kan tih laiin, a repair-na tur ringawt 

80,000 in in rawn hrut rual ringawt mai a. Heti hi chuan kan sa thei dawn lo a ni. 

Nikum-ah 2 lakh min pe a, kan sa thei lo va, kan nghak a. Kuminah hemi khaw 

hnihah hian 80,000 chauh min pe leh ta mai si a. Kan Minister zahawm tak hian hei 

hi a thar sak theihna tura hma min lak sak turin ka ngen a ni.  

 Tin, Leithum Anganwadi Centre ah pawh hian a building hi a chhiat tawh em 

avangin sak that a ngai a. Khuangleng Anganwadi Centre III pawh a hlui chhe tawh 

khawp a, hei erawh hi chu repair-in a tih theih ang a. Tin, Khuangthing Anganwadi 

Centre IV hi a thlangah min hlauhawmin a awm a, chungte pawh chu retaining wall 

a ngai a. Chungte chu kan Minister zahawm tak khan min lo hriat sak se ka lawm 

khawp ang.  

 Pu Dy. Speaker, Demand no. 41-na Sericulture Department ah hian Intensive 

Bivoltine Sericulture Development Project (IBSDP) hmangin ka bial chhungah hian 

silk pangang khawi hna khaw 13-ah kal pui a ni a, chhungkaw 179-in hma an la mek 

a ni. A lawmawm khawp mai a, tanpuina awm ang ang te an pe a. He eizawnna hi 

thil tha tak a nih avangin ka bial hian tunah hian an tuipui khawp mai a. Tin, heng 

khaw 13 atang vek hian chhungkaw 226 hian he IBSDP hi zawm an duh a. Silk 

pangang khawia eizawn hi an duh ve a, hei hi kan Minister zahawm tak hian a theih 

ang anga IBSDP programme hnuaia chhunzawm theih dan min ngaihtuahpui thei se 

tih ka ngen duh bawk a ni.  

 Pu Dy. Speaker, Sericulture lamah hian potential area kan nei tha hle tih kha 

nikum lamah pawh ka sawi tawh a. Kum thar lamah hian scheme thar tuna ka sawi 

ang tak IBSDP, kan biala mipui tam zawk ten an chhawr theih turin huam zau zawka 

hma min lak sak turin ka ngen duh bawk a ni. Khang kha ka sawi theih tawk ni mai 

sela, hun a ral ta der a. Engpawh ni se, minister pathum Pu Lalruatkima, Minister 

zahawm tak te, Dr. K. Beichhua, Minister zahawm tak te leh Pu Lalchamliana, 

Home Minister zahawm tak te demand hi pass pui ngei tha ka ti e. Ka lawm e. 

DEPUTY  SPEAKER : A lawmawm e. Tunah chuan member zahawm 

tak Pu Lalchhuanthanga kan sawm ang a. Anin a sawi zawhah member zahawm tak 

Dr. Vanlalthlana a lo inring dawn nia. 

PU  LALCHHUANTHANGA : Pu Dy. Speaker, ka lawm e. Demand 

No. 16-na Home hi han sawi hmasa ila. Police Department-ah hnaruak 3000 chuang 

a awm an ti a. Hei hi han ngaihtuah chian chuan a serious khawp mai. Kan police 

force te zingah hian ruihhloa fihlim lo an tam lutuk a, hei vanga Police Department-

a post ruak hi tam a ni a. 

 Pu Dy. Speaker, i ding lama thute an sorkar lai khan police force kha kan la 

teuh mai a, khangho rahte pawh kha niin a lang a. Chuvangin, tunah police force 700 

vel lak tur a awm kan ti a, hetah hi chuan fimkhur ve tawh deuh ila. Palian deuhte 

pawh la ve tawh ila, hmeltha deuhte pawh an awm a ni. Chuvangin, kan police force 

lak turah hian duhsak bik awm lovin, a tlingte leh a tha  lak  tum  ila  a  thain  ka  

ring. 

 Tin, kan sawi angin Mizoram chu international boundary-a awm kan ni a. 

Chuvangin, state danga an buai ve lohna foreigner, dan loa lo lut tih te leh ramri-ah 

te kan buai a. Hengah te hian kan IR battalion-te hi kan ramri hrulah te hian dah ta 

ila, thil tih theih tho turah chuan ka ngai a. Hetiang a nih chuan kan buaina tam tak 

hi kan phuhruk thei turah ka ngai bawk a ni.  

 Tin, Police Department-ah hian thil hriat thiam loh ka nei a. Police 

Department-a executive head chu DGP, Director General of Police a ni a, IPS direct-

a lut, senior post dah thin a ni. Chutih rual chuan administrative head, Secretary hi 

MPS a ni leh tlat mai hi, helai hi a nih tur ang a ni lo in ka hria a, MPS kha chu IPS 

figure post kha  a ni mai a. Chuvangin a te zawk khan a lian zawk kha a awp a ni 

thei mai em tih te pawh kha ka hrethiam lo a, sawi chian atan a tha khawp mai. 

 Tin, Demand no.6-na Land Revenue chungchang hi han sawi leh ila. 

Revenue Department hian ram te kan han pe a, MZU te leh AR te kan ram pek hi a 

uchuak deuh em a zau lutuk deuh em, tih te pawh kha hi kan ngaituah a tul khawpin 

ka hria a. MZU te leh AR  te hi  an ram kan pek saw zau tak a ni. Hengah te hian 

upper land ceiling limit te kan nei em? Tin, heng kan ram pek te hi engtia zau nge an 

nih tih te pawh kan Minister hian min hrilh thei se, a lawmawm viauin ka ring a. 

Tin, tunah MZU Southern Campus kan han nei leh dawn a, hengah te pawh hian kan 

ram pek tur hi awmze nei deuhhleka tih ni thin sela a tha awm e.  

 Demand no.8-na Taxation Department hi kan sum hnar leh hnuk an ni tawh 

a, duat pawh an ngai a. He department hian vehicle-ah harsatna an tawk nasa em em 

a, pool vehicle te pawh hi nei tur an nih lai hian Zonal Office motor kawl lo te pawh 

hi an awm a ni. Hei hi chu a diklo a, kan Minister zahawm tak hian han enchiang 

deuh se a thain ka hria a ni. 

 Demand no.29-na Social Welfare hi tun hma atang tawh khan assistance to 

NGO kan tih ang chi, PA set inpek ang te leh no te kha a awm thin a, a awm lohna 

chu a rei tawh a. Amaherawhchu hei hi a tihnun leh theih dawn lawm ni? Rural 

Development Minister zahawm tak khan  rangva te, silpauline te min pe a, kan lawm 

viau a, a  bula thu Social Welfare Minister khan min tihsak leh thei se ka han ti deuh 

a nih chu.  

 Demand no. 34-na, AH & Vety hi tawitein han sawi leh ila. Ranah kan 

intodelhlo em em mai a, ram pawn lam atangin ran kan lakluh a ngai thin a. Ran kan 

lakluh avang khan chhiatna nasa tak mai kha a thleng a, tam takin an chhiat pui a ni.  

Kan lalut lo theilo a nih pawhin kan ran lakluh tur te hi uluk leh felfai zawk ni sela 

thain ka ring a, chhiatna kan tawh leh te hi a hlauhawm em em a ni.  

 Demand No.41-na Sericulture hi han sawi leh thuak thuak ila. Sericulture hi 

ngaihthah a hlawh ang reng thin a, department te reuh te angin kan hmu laklawh a. 

Amaherawhchu Sericulture hi a pawimawh viau mai a, mi tam takin eizawn nan an 

hman a ni a, a hna hi a hram lo a, a hna hi a awlsam ang reng a, helamah hian kan 

Minister pawh hian tan la selang, he department hi huam zau zawk leh lian zawkin 

kal pui ni se chuan chhungkaw tam takin eizawn nan an hman theih tur a ni a. 

Department pawimawh tak niin ka hria a. Chu chu Pu Deputy Speaker, ka sawi theih 

tawk ni mai se, ka lawm e.  

DEPUTY SPEAKER    :  Tunah chuan member zahawm tak Dr.Vanlalthlana 

kan sawm ang a, ani hian a sawi zawhah Pu Lawmawma Tochhawng a lo inring 

dawn nia. 

Dr. VANLALTHLANA :  Pu Dy.Speaker ka lawm e. A hmasain Minister 

zahawm tak Pu Lalchamliana chan atang hian han khawih tan ila. Ani hi diplomacy 

a neih that vanga kan hriat lar thin a ni a. Department 3 a chang a, a department 3 

chan hi nikum lamah khan 33.44 % in a tam belh a, ‘` 100 /- i nei sa a, a lakluhnaah 

te puan i rawn veng lut bawk a, ` 33/- kan pek belh ang che’, an inti a. Kumin hi eng 

a ti tehreng nge ni, nikumah ` 100/- i nei a, kumin chu ` 3/- kan pek belh ang che a 

ti a, ` 3 pek belh  in budget an kalpui dawn a ni a. Tuna kan budget pum puiah hian 

ani pawisa khawih zawng hi 8.76% a ni a, a dang ngaihtuah chuan a lian viau a ni. 

 Taxation-ah han lut nghal ila, nikum lamah khan Taxation-ah 55.84 %-in 

budget kha a pung a, kumin ve thung erawh hi chu, ‘in hmu tha bawk a, lo inenkawl 

deuh mai rawh u’, an ti nge ni, 12.45 % -in budget a tlahniam a, major works lamah 

khan a tlahniam deuh a. Taxation hi a pawimawh khawp mai a, kan ram kan 

innghahna department a ni. GST lamah kumina  hmuh beisei hi  ` 4,000/- lakhs-in 

an pung a, 4,000/- chu a pha chiah lo na a, 4,000/- velah khan a hrut rual theih a. 

GST lamah sum kan hmuh tur te a tam belh dawn a, a lawmawm khawp mai. Keini 

state hi a siam chhuak zawng ni lo in a leitu, consuming state kan nih avang te pawh  

a ni ang e. India economy a buai rap rap pawhin keini chu kan buai lutuk lo thin a, a 

lawmawm letling viau. 

 Tin, demand no.16-na Home-ah hian han lut ila. Home hi nikumah 33%-in 

an pung a. Kuminah erawh chuan 0.47-in a pung a 1% pawh a pha chiah lo a, hei hi 

mak ka ti a, Police 700 chuang lak tum a ni bawk si a, engtin nge an tih ang ka ti a. 

Salary te ka han en a, salary lah chu a pung mang der bawk si lo va. Supplementary 

Demand lamah khan kan indil belh leh teuh dawn te pawh a nih hmel a. Police lak 

tur chungchangah hian tam tak chu an inla fit ang a, theihtawpin an insum ang a, an 

inchhiar bawk ang a. Amaherawhchu, an veng amite ngei ngei, damdawi ti ve deuha 

an hriat te, a then phei chu zu lo ti ve thin, lehkha pawh zir peih mang lo, inchhiar 

peih mang lo, inla fit peih lo, awm mai maia an hriat te kha hmelhriat neih vangin an 

tling leh si ang tih kha a hlauhawm khawp mai a. Mi rilru na tam tak siam thin a ni a 

police lak te hian. Hei hi thleng lo se ka duh khawp mai. Chutiang tur pawh chuan 

Minister hi ka ring tawk a, tha taka lak a nih pawh ka beisei a ni.  

 Police te hi clothing an ti mai a, an uniform tur hi puan pek an ni thin a, an 

hmang duh lo va. Chhungte tu emaw, thingtlang mite emaw an pe a. Chutiang chuan 

a thar an nei mai thin a. An uniform puan hi tha deuhhlek pek theih tawh ni se chu a 

chakawm khawpin ka ring. Tin, nikuma ka zawhnaah khan transfer TA, police te an 

awmna hmun sawn a nihin officer chin leh officer chin lo kha ka zawt a. Officer 

chin kha chuan an la deuh vek a ni pawisa kha. Amaherawhchu, officer lo chin ve 

thung kha chuan tlemte chauh khan pawisa kha an la la a. Pawisa mamawh zawk 

kha ngaihsak an ngaiin ka hria a. Transfer TA chungchang hi ngaihtuah a ngai 

khawp mai. Tin, Ration Allowance ` 1000 an dawng a. Hmun dangah te an han 

sawn a, chhungkuaa awm te a lo remchang lo va. An awm chhuahnaah te ration-ah  

` 2500 te an thawhkhawm te a ngai leh a. Hei pawh hi tihpun dan te hi awm se a 

thain ka ring a. Rifle Allowance phei chu ` 40 an dawng a. Rifle, an silai emaw, a 

mu emaw an tihbo hian ban hial kha an tawk thei a. Chutiang chung chuan ` 40 an 

dawng a, nilengin an kuah a, zanah phei chuan a thenin an kuah bawk e an ti a. 

Hetiang te pawh hi ngaihven a tha khawpin ka hria. Tin, Police quarters lam te 

thawmthat an ngai tawh tak zet a, tam tak sak belh a hun tawh a, ngaihtuah, 

ngaihven an ngaiin ka hria a. 

 Forensic, hnu chhuina lamah kan hmachhuan ber an ni a. Nikum lamah nuai 805 

bawr vel a awm a, kuminah a tlahniam ta duai mai hi engtinnge hmalak zel tum a 

nih tih kha ka rilruah a lang a. Hlawh thleng khan a tlahniam a ni a. Hei hi Nirbhaya 

Fund Scheme khan a pawt thla te pawh a ni ang a. He lamah hian tan a ngai a. Tin, 

cyber-crime kan mamawh tan tawh khawp mai. He lam te hi tihchangtlun a ni chho 

dawnin ka hria a, a phurawm a. Tin, ram a changkang zel a, suma inbumna, financial 

scam a tam tual tual dawn. Hemiah hian Economic  Offences Wing lamte hi training 

tha zawk pek an mamawh a, tihchangtlun an mamawh a. Mi tam tak tunah hia rilru 

na in an awm a ni tih ka sawi duh a. Police te an chhuanawm a, Traffic Police te 

phei chu hmun dang nen han tei chhuah pawh hian ka hrechhuak thin a, an polite a, 

an smart em em a, Minister te, Officer ten an vil tha a, a lawmawm ka ti hle a ni.  

 Demand no. 30-na Disaster Management & Rehabilitation-ah hian han lut 

zuai ila. 15th Finance Commission avangin vaibelchhe 47 kan dawng dawn a, 15.82 

%-in budget a pung a, a lawmawm khawp mai. Ka bial hi leimin duhna hmun 

pahnih nei kan ni a. Ramhlun Sports Complex lai te saw a che deuh reng a. Sawti 

laite, Ramthar Sihpui laite saw Check Dam saw en that a ngai leh tawh e an ti a 

khawtlang hruaitu ten. Hei pawh hi department lamah te pawh kan lo la thlen chho 

dawn. Ramhlun Sports Complex pawh hmanniah kawr a lo pawp a. Ruah sur lehah 

hian a tibuai thei ang tih kan hlauh avangin MLA fund te kan hmang a, kan khuh tha 

leh a. Chutiang chuan hma kan la chho ve a ni.  

 Pu Lalruatkima chanah hian lut leh mai ila. Ani budget chan hi a pum pui 

atangin 4.2 % a ni a. Hemi hian nichina an sawi ang khan poly-tarpaulin te, tarpaulin 

te, rangva te min han sem ve a, a lawmawm ka ti tak zet a. Kan bialah tangkai takin 

kan hmang a ni tih ka sawi duh a.  

 I & PR lamah han lut phawt ila. An hnathawh hi a pawimawh a, Mizoram 

leh sorkar hmalakna pho chhuaktu an ni a. Nikumah ka zawhna chhan theih lohin a 

awm tawh a. Kuminah hian ka zawt tha leh ngat a, an chhang thei tawh turah ka ngai 

a. Hman dan tur a nih ang a hman loh thil, a hmasa lam thilah pawh, sorkar hmasa 

lam thil inkaihhnawih zel pawh a ni ang. Chungte pawh chu enfel ngai a awm a. A 

rawn chhuah hunahte pawh kan sawi zel ang chu.  

 Tin, Rural Development-ah han lut ila. An budget hi a tlahniam tlat mai a 

RD lam hi 7.43 % in a tlahniam a. Minister tan pawh tan lak a ngai viauin ka ring. 

DRDA-a hnathawkte dah ngheh tur an ni a, nasa takin Minister-in hma a la a, a 

fakawm. DRDA hnathawkte pawh an lawmpuiawm ka ti khawp mai. MGNREGA hi 

a ngai chiahin an kal dawn a. Actual 2018-2019-ah khan nuai 4000 leh tih a nih laiin 

tunah chuan 20,000 chuang daih mai kan dah a, a lawmawm ka ti a. IWMP lam, tui 

khawlna lamah khan hmalak a ngai thin khawp mai a. Mizote tui kan neih tawk loh 

avangin kan buai viau thin a, he lamah hian mipuite, a bik takin thingtlang mite 

ngaihven, ngaihtuah bik an tha ka ti khawp mai.  

 Demand no. 6-na Land, Revenue & Settlement-ah hian thil fello a tam 

avangin a changtu nih hi an hreh thin a. Example-ah kum 2017-ah ram then tura an 

tih tawh kha hmanni lawka fel a awm a. Hmanni lawka rawn dil kar khat chhunga an 

tihfel sak te kha a awm ve leh thung a. Chuvang chuan e-governance-ah hian kan luh 

a ngai a. Engtikahnge an dilna a luh a, engtikahnge an khawih, engtinnge a kal zel 

tih te mipuiten kan hriat theih nan e-governance tha tak kan neih a hun tawh tak zet 

ka ti a. Tin, tribunal kan neih a tul ka ti bawk a ni.  

 Tichuan Dr. K. Beichhua Department-ah hian han lut leh nghal ila. Demand 

no. 29-na Social Welfare-ah hian lut ila. Nikum lamah 15.07%-in a pung a, kuminah 

hian a tlahniam thung a, 6 % dawnin a tlahniam thung a. ICDS lamah Anganwadi hi 

naupanghoin an chhawr em em a. Naupang bakah tleirawl ten an chhawr a. Mi tam 

takin thil pawh an lo ei that phah bawk a, an taksa pawhin a that phah a ni.  

 Tui connection-ah hian ngaihhnathiam tur tih a nih laiin tui connection an la 

nei hlei thei lo a, naupangin an tui te an pai a, khatiang khan a then phei chuan tui te 

an lei phah a, tan a ngai khawp mai. Helamah hian Minister hian PHE lam pawh hi 

lo be leh se a thain ka ring a. Social Welfare a ni bawk a, naupanghoah hian tan kan 

lak a ngai ka ti a. 

  Pu Dy. Speaker, tlem ka han sawi lawk ang a. Tui a put a, a put tawh hnuah 

thlang lamah kan rut kan rut ang deuh hian kan thalaiteah de-addiction centre te, 

camp te kan ti a, chumi ai chuan naupang an nih lai hian, an zirtir theih lai hian 

theihtawp chhuah ila. Kohhran lamah te, school-ah te hian Social Welfare ang hian 

hma lak pui ila, scheme-te buatsaih ila tih ka sawi duh a. De-addiction centre lianpui 

mai din tum a ni a, SEDP hnuaiah ka han en a, department project-ah khan ka hmu 

thei ta mai lo a, kha kha Minister-in min lo hmuh tir thei se chu a lawmawm 

khawpin ka ring. 

 A tawp ber atan Sericulture lamah khan han lut ila. Sericulture-ah khan muga 

seed farm kha hmun 3-ah kan nei a, kha kha sum kan hmuh theihna remchang a nih 

avangin khatiangte kha tihbelh dante awm se.  

 Pu Dy. Speaker,  Excise & Narcotics-ah ka lut lawk ang a, a pasarihna-ah 

hian. Zu khap a ni a, chhungkaw tam tak an hlim tlang ni tein ka hria a. Rules siam 

tum a ni a, a lar chho ta si a, an han titawp leh ta rih a ni a. A hnathawk kan Police 

leh Excise-te insum taka, fel tam tak an awm a, amaherawhchu fel lo thenkhat an 

awm avang hian department hming a chhe thin a. Hetah pawh hian kan inkhuahkhirh 

that a ngai khawpin ka hria. Ka lawm e. 

DEPUTY  SPEAKER    :  A lawmawm e. Tunah chuan member zahawm tak Pu 

Lawmawma Tochhawng kan sawm ang a, ani in a sawi zawhah       Pu Lalrintluanga 

Sailo a lo inring dawn nia. 

PU LAWMAWMA TOCHHAWNG : Pu Dy. Speaker, ka lawm e.    

Pu Mathlana MLA zahawm takte hnunga thu han sawi hi chu kan nawi nak mai a, 

inhremna chikhatte pawh niin a lang a. Engpawh ni se, kan hriat ang angin ka rawn 

sawi ang a, aniin fact and figure deuh hian a sawi a, keiniin a phawhlawh deuhin a 

phawvuakah kan han sawi thin a nia. Kan thu a lo nawi deuh pawhin min lo 

hriatthiam ka duh e. 

 Pu Dy. Speaker, ka han sawi ve tum hi Demand no. te te lo te pawhin a 

changtu Minister-in a chan ang ang han sawipawlh nawk nawkte ka lo neih pawhin 

min lo hriatthiam ka duh e. A hmasa berah chuan Demand no.38-na leh 6-na 

Minister zahawm tak Pu Ruatkima chan hi han sawi ta ila. Tun sorkar hnuaiah hian 

nichina kan ngaihthlak tak ang khan miputen kan mamawh em em, a bikin 

thingtlangah leh khawpuiah pawh ni se, a chuanhnuai deuh zawk ten kan mamawh 

silpaulin leh rangva te min han pe chhuak a, chan inang theuhin. I dinglam emaw, i 

veilam emaw thlei chuang loa a han ti te hi ngaihtuahna zau, ngaihtuahna tha tak 

niin ka hria a, lawmawm ka ti a ni. 

 Tin, LSC, inhmun pass chungchangah hian tunhma khan a harsa hle mai a, 

thil inkalthelhte pawh a awm a ni lawm ni tih mai turin. Chu chu a awm hmasa tur a 

ni, kha kha a awm hmasa tur a ni tih a awm si lo, chumi a tih theih si loh ang chite 

pawh kha a awm a. Tunah erawh hi chuan awlsam zawkin kawng hmang nei 

zawkin, kan kalpui ta mek niin ka hria a, thil lawmawm tak a ni. Hetiang 

ngaihtuahna hmang, mipuite harsatna chhawk zangkhaia titu  Minister kan nei hi 

lawmawm ka ti tak zet a. 

 Chubakah chuan ni za inhlawhna, nichinah pawh kan ngaithlak tawh kha, 

hun hmasa lamah khan a tluanchhuak hian ni za hi mirethei Job Card nei ten an 

hmang lo niin ka hria a. Tun tumah erawh chuan za ah za piah lamah za-ah za aia 

tam mah pawh hi kalpui theih tum nia ruahmannate pawh a awm niin ka lo hria a. 

Hei hian he sorkar hi mipui sorkar, mipui tana ding leh thawk mek a nih zia tilangtu 

pakhat niin ka hria. 

 Amaherawhchu, ni za inhlawhna bikah hian ruahmanna mumal zawk kan 

kalpui a ngaiin ka hria a. Mipui rilru siamtha zawng, a dik zawnga kan kal theihna 

tur atana hmel va inlana pawisa hlawh mai ni lo deuhhleka ruahmanna felfai zawk, 

tha zawk, dik zawka kan kalpui theih ka beisei hle a ni. 

 Tin, I&PR-ah pawh hian a tlangpui han sawi lawk ila. Thu thar lakhawmtu 

leh thu thar ni kher lo mipui hnena puanzar tur chi thehdarhtute hi dinhmun 

pawimawh tak luahtu an ni a, chuvang chuan information kan pek dan a zirin mipui 

hawiher hi a hriat theih thin a ni. USA-te pawh khu eng vangin nge an US em em a, 

American ka ni an tih ngat ngat kan tih chuan an thu thar theh darh danah te, mipui 

hmuh tur atana an film siam dan hrim hrimte pawh khuan US American ni lo thei 

loin an siam a ni. Heng kawngah te pawh hian I&PR lam te pawh hian hmalakna tur 

leh tan lakna tur kan nei nualin ka ring a ni. 

 Pu Dy. Speaker, Demand no.7-na Excise & Narcotics chungchangah hian 

lawmthu sawina tur tam tak kan nei. Nichinah an sawi mawlh mawlh tawh a, han 

sawi nawn ve leh tho ka duh. Zu zawrh khap a ni hi ram pum tan, hnam tan hun lo la 

kal leh zel tur atan pawh thil lawmawm tawp niin ka hria a. Zu zawrh kan khap tak 

avang hian vaibelchhe 70 zet emaw chu kan hloh niawm tak a ni. Amaherawhchu, 

chumiin a hen phak rual loh mihring nunna eng emaw zat hi kan chhanchhuak thung 

niin ka hria a. Tunah tak phei hi chuan zu zawrh tak loh hnu hian thalai leh tleirawl 

te te vui liam pawh a lo tlem ta. Tangka aiin nunna a hlu tih hi kan hriat deuh deuh 

pawh a thain ka ring e. 

 Hun hmasa lamah pawh kan lo sawi tawh CHIEF MINISTER zahawm tak 

Budget Speech-ah pawh kan lo sawi lan tawh kha. Zu zawrh khap tak avang hian 

Lunglei lamah phei chuan a man kan tel nasa hlein kan hria a, urlawk zanah pawh 

Thana-ah nil thak, man an awm lo, zu rui avanga buaina siam an awm lo kan tih 

tawh kha a ni a. Hetiang taka manhla reilote chhunga kan han tel hi thil lawmawm 

tak a ni. 

 Chutih lai chuan Pu Dy. Speaker, Lunglei-a kan Excise & Narcotics 

Department saw thuamthat a ngai ve hle ta mai a, an hnathawhna huam chin a zau, 

an area saw a zau a. Tlabung, Bunghmun, Chawngte, Lawngtlai, Buarpui, Hnahthial 

a ni duah mai a. Tunah sawn Constable 18 leh Night Duty 4 tih vel an ni a, an 

indaihlo nasa ngang mai a. Khawngaih takin a changtu minister-in min lo hriat sak 

sela. Lirthei lah chu Gypsy tawngtawl tawh tak mai pahnih, van pakhat, Assistant 

Commissioner-in a chan ve motor pakhat an nei a. A lan dan chu ‘lo tin sarih hmun 

veng turin chawhmeh chemte pakhat chauh pek ang kan ni hial awm e’, an ti a. 

Chuvang chuan kan Minister zahawm tak hian cheng nuai 4616 leh tlem atang hian 

heng hi hman theiha a hmin hunah chuan min rawn hre vang vang turin ka ngen 

bawk a ni. 

 AH & Vety hi thui deuhhlek han sawi te pawh ka duh a, Pu Deputy Speaker. 

A chhan chu HPC anga hma kan lak ve mekna, artuia Lunglei khawpui intodelh 

phawt, chumi hnuah chuan zau zawka kan kal zel theihna atana hmalak zui zel kan 

tum leh kan kalpui mek te nen a inhmeh em avang hian ka sawi zau deuhhlek duh  

a  ni. 

 HPC Lunglei hian tunah hian SEDP pawisa atangin a bul tan nan tiin 

chhungkaw 100 hnenah ar, a tui tam chi layer hi 100 zela semin, a vaiin singkhat 

kan invulh tir mek a ni. Vety. lamin cheng eng emaw zat sengin chet lak an rawn 

tum ve mek bawk a. Chutih lai chuan RD lam pawh hian hma an rawn la mek bawk 

a ni. Heng department tangkawp te hian hma an han lak chuan Pathian zarah kan 

intelkhawm that chuan artui eng emaw zat hi chu kan thar mai dawnin kan hria a. 

Intodelh tak tak tur erawh chuan tlemin hun kan la mamawh hle dawn tih a hriat a. 

Daih rei tur phei chuan ruahmanna fel tak leh pawisa a ngaih dawn avangin ar 

vulhtu te harsatna ber ar chaw hi lehlamah kan Agriculture Minister zahawm tak 

hmalakna hnuai atangin vaimin eng emaw zat kan nei thei dawn bawkin kan hria a. 

Chutah chuan nichina an sawi tawh ang khan ar chaw siamna kawngah hma kan lak 

a ngai hle mai a. Chumi kawngah pawh chuan kan Minister zahawm tak hian cheng 

vaibelchhe 81 chuang vel lek hi  a hman hunah chuan min theihnghilh lo va min 

rawn hrereng turin ka ngen nghal bawk a ni. Ran chaw siamna saw Lunglei chauh 

pawh ni lovin ram pum puiin kan mamawh a nih avangin chhim lam chawm tur hi 

Lunglei lamah sawn kan din a ngai hle a ni. Pu Deputy Speaker, bial angin ka sawi 

lo va, chhim lam bial pum pui huapin ka han sawi a ni a, min lo hriatthiam ka duh  

a ni. 

 Tin, rehabilitation lama hmalakna Demand no.29-na hi thil lawmawm tak a 

niin ka hria a. Mihring tling tawh lo te mihring pangngaia chhuah lehna tur atana 

hmalakna a ni a. Chuvang chuan nichinah pawh an sawi tawh ang khan hemi 

kawnga tan kan lak zel loh chuan kan thalai tlahniam zel te tundinna tur leh mahni 

inchhung khurah leh khawtlangah pawh mi tak tak ni tura kan beihna kawngah hian 

tan lak a va ngai tam em tih te ka sawi tel duh a ni. 

 Pu Deputy Speaker, Demand no.16-na Home-ah hian tlang deuha ka sawi 

nghal duh chu Minister tunhma atangin experience nei tawh, hemi House-ah ngei 

pawh lo thua hemi lo enkawl tawh a ni a. Tunah pawh hian he lama a mawhphurhna 

lakna hnuaiah nichina kan ngaihthlak tak ang khan ngaihtuahna thui tak neiin ram 

tan an lo pek tawhna ah lawmthu ka sawi a. 

 Chutih lai chuan Lunglei bawk ka sawi leh lo thei lo va, Lunglei khawpui-ah 

sawn motor a pungchak hle mai a. Tunhmaa kan hriat ngai vak loh traffic jam kan 

hria kan hria ve ta mai a ni. Thawktu lam indaihlohna a nasa tih kan hria a, 

inthlahrunawm viau mah se, Pu Deputy Speaker, han sawi ve hrim hrim ka duh a. 

Min lo hriatthiam sak se la. Police lak belh hunah chuan Lunglei, Mizoram khawpui 

pahnihna saw min rawn ngaihven hram hram se tiin kan Minister kan ngen a.  

 Tunhnaia kan mamawh em em lirthei Mini Prison Van leh Pilot Bike min pe 

thei se kan duh hle mai a. Tuna Pilot Bike an hman mek saw Bullet model kha a la 

ni a, HPC atang sawn kan theih ang tawk tawk chu kan han pe ve a, a beitham hle 

mai a. Chuvangin state sorkar pui kan ngai a, kan au a ni. 

 Tin, District Jail saw tunah sawn Security Main Wall saw a tlabal tawh hle 

mai a, saw saw siamthar a ngai hle a. Saw jail saw a dintirh ata mumal deuha thuam 

that a lo la awm lo hialin ka hria a. Tunah chuan Security Main Wall te saw eng 

emaw vanduai palh lo thleng ta se, sorkar tan pawh mualphona nasa tak thlen thei a 

nih avangin chutiang thil te chu a lo thlen hmain khawngaih takin min rawn 

ngaihvenin min rawn hriatreng sak se ka duh a, ka ngen a ni. Pu Deputy Speaker, ka 

lawm e. 

DEPUTY SPEAKER    : A lawmawm e. Tunah chuan member zahawm tak Pu 

Lalrintluanga Sailo i lo sawm ang u. 

Pu LALRINTLUANGA SAILO : Pu Deputy Speaker, ka lawm e. 

Demand te ka sawi hmain thil pakhat Government Notification hi sawi lan duh ka 

nei a. Ni 12 February, 2020 GAD order-ah khan kumin Chapchar Kut festival a 

thlen dawn avang khan March ni 2-4 kha Zothuama inthuam, festival promote nan 

te, kan cultural value promote nan te tiin GAD order kha a awm a. Kha kha kan hre 

lo deuh em aw ni chu aw ka ti a. Pu Deputy Speaker, nang chuan i rawn hria a, i 

rawn ngaipawimawh a, a lawmawm khawp mai a. Government Notification hi kan 

ngaihpawimawh a tha khawpin ka hria a, chu chu ka sawi tur pawh a niin ka hria. 

He House zahawm takah hian he order hi ka rawn remind a, naktuk lamah chuan he 

notification zulzui hian Official Gallery lam pawh khatiang hmel kha kan lo beisei 

ang tih ka han tarlang hmasa duh a ni e. 

 Pu Deputy Speaker, ka sawi hmasak duh chu kan Minister zahawm tak tak te 

Demand-ah hian Home, Demand no.16 hi ka sawi hmasa duh a. Sawi a nih rualin 

zawhna ang deuh a ni a, kan Minister zahawm tak khan khawngaihin min lo 

chhinchhiah sak se. BOP pawnlamah hian chenna khua awm thin, compensation la 

tawh te hi awm chhunzawm  zel a thiang em? Development kalpui zel a thiang em 

tih ka zawt duh a. A chhan chu ka bialah Silsuri-ah khuan a khua 70% vel khu BOP 

pawnlama awm an ni a. Chu chu sorkar hmasa lamah pawh khan nasa taka an tih 

pawhin an chhuak tha duh lo a  ni. Compensation tam takin an la tawh a, 

amaherawhchu, thuawih tak te pawh an awm a. A chanve dawn khu an la awm a, 

development kalpui a buaithlak khawp mai tih ka han tarlang duh a. 

 A dawt lehah chuan kan sawi tawh angin Mizoram chu international 

boundary-in min huam deuh vek mai a. Helaiah hian advantage lak hi a theih em aw 

tih ka ngaihtuah deuhhlek a. Nikumah leh nikum hmasa lamah khan khitah 

Myanmar kaltlangin Tamu-ah te, Moreh lamah te kan han kal a. Khinglaia Manipur 



832 

 

state-a international boundary-in a huam ve deuh chinah chuan advantage an la nasa 

em emin ka hria a. Kan thalaite’n bike 125 an tih te kha an hmang tangkai a, keini hi 

he lamah hian kan in relax ve thei lawm ni, Home lam atang hian? Chumi atan 

chuan a concern ni chiah lo mahse, vehicle registration chungchang hi ka en ka en 

ve a, state thunneihna a lo ni a. Hengah hian eng emaw chen chu Home lam hian 

khing thingtlanga hnathawktute hman tangkai duh ang chi kha hriatthiamna thui 

zawk a neih theih lawm ni tiin ka han sawi duh a. 

 Home hi a pawimawh a, kawng engkimah kan security, kan him leh himloh 

te an kuta awm kan ni a, kan sorkar hian ngaih pawimawh tha hlein ka hria. Ka bial 

Marpara hi Bangladesh boundary tak takah kan awm a, motor an nei chhe hle a. 

Hmanni bial ka fan tum pawhin min zui tur motor an nei lo a, private ta kan hire sak 

tawp a ni. An neih ho pawh khu registration kum 10 chuang kal tawh amite an ni a, 

enkawltu driver mumal an nei lo bawk nen. Tin, kan police kan bial chhunga awm 

ho khu an building a chhe hlawm hle a, tih dan hi a awm lawm maw ni le, Pu Dy. 

Speaker? Tin, West Phaileng-ah pawh police sub-division ang deuhin kan awm a, 

khutah pawh khuan kan chhe hle a, police force indaihlohna hi chu sawi a ngai lo 

ang a, sorkarin a thar a la dawn a. Chuvangin sorkarin building leh motor, 

emergency-ah pawh tlan hlei thei lo a nih laia hi ka ngai pawimawh hle mai tih ka 

han tar lang duh a. 

 Demand no. 8 Taxation Department hi kan hriat angin Pu Deputy Speaker, 

department naupang te a ni a, kan ram development backbone tak tak an niin ka hria 

a. Tin, an hnathawhah pawh nichina member zahawm tak Pu Muanpuia sawi ang 

khan, Delhi tlang thlenga  he department hian  fak lo hlawh tawh a ni  tih a takin kan 

zuk hmu a. Chutih rual erawh chuan tax kan collect-naah hian tihkim a pawimawh 

hlein ka hria a, kan tihpun leh eng emaw kan introduce tharte chu thu dang ni se. A 

lak dan, a collection-ah hian kan tihkim chuan hei aia changtlung zawk hian kan la 

kal thei awm mang e aw tiin he department hi fak pahin ka rawn sawi duh a ni. 

 A dawt lehah chuan Demand no. 38 Rural Development hi a pawimawh hle 

mai a. Keini thingtlang miten kan department neih hi a ni tak zet zet a. 

Amaherawhchu ka sawi duh chu field lama thawktu kan BDO te hian a Minister 

khan min lo chhinchhiah sak se la, motor han kalna tur an nei chhe lutuk a ni, 

vehicle hi. Kan sorkarin outsourcing vehicle chungchangah policy lianpui a neih 

rualin hetiang ang, loh theih loh chi hi chu relaxation pawh kan neih thain ka hria a, 

dik tak chuan hna a thawh theih loh a ni. An bial te a lo chhengchhia a, kawngte a lo 

tha lo a, hengah hian kan hnathawktute motor tha deuh zawk provide theih dan a 

awm em tihte min lo en nawn sak se ka duh khawp mai.  

 Tin, member zahawm takten RD block tihpun chungchang an sawi kha ka 

thlawp khawp mai. Ka hriat sual loh chuan vawiinah hian RD block hi 26 vel kan 

nei a. Keimahni state ang vel lek Arunchal te khi chuan 111 vel lai an nei a ni.  

Chuvangin thingtlang lamah hi chuan development hi RD block against-a lo kal hi a 

ni tlangpui tawh si a. Helaiah hian kan tihpun ve chu a hun tawh mang e aw tihte 

min ngaihtuah tir a ni tih ka han tar lang duh a.  

 Engpawh ti dawn ila heng kan field staff te hi  duhsak deuh an tul a, chuti a 

nih loh chuan hna a thawh theih loh a ni.  Chutih rual chuan technical staff kan tih 

ang chi JE te hi kan indaihlo a ni, a bikin Rural Development Department ah hian. 

JE tel lovin engmah a thawh theih lo va, hengah hian a thar kan  nei thei em? A nih 

loh pawhin MR ang pawhin tih dan kawng a awm em tihte kha ka zawhna ni tel sela. 

 A dawt lehah chuan Demand no. 29 Social Welfare hi a pawimawh hle mai 

a. Pu Deputy Speaker, tun Inrinni khan thil thar duhawm tak kan Minister zahawm 

tak department enkawl Social Welfare kaltlang ang chi kha kan veng Luangmual-ah 

introduce thar an nei a. Chu chu nangni pawhin inla hriat ka ring lo a. Social 

Welfare hi Anganwadi te, naupang te te sikul buatsaih chauh kha an hna emaw kan 

tih laiin, kan mi thiamte intel khawmin “Kawmtu” an ti a,  Adult Daycare Centre 

Luganmual-ah an din a ni. A hawnnaah ka Chief Guest nghe nghe a, ka lawm hle 

mai a. Kan nun phung leh khawsa ziaah te pawh sap kan ang nial nual tawh a. 

Vawiinah hian upa lam duhsakna ang chi he department kaltlanga hma lakna, tui let 

hnuah Mizoramah a han awm ve ta hlauh mai te hi lawmawm hlein ka hria a. Hei 

hian a tum chu kum 55 chin chung lam admission tia,  nitin an health-ah te, an 

physical-ah te, ei leh inah te, engkim mai enkawl a, monthly fee chawia enkawlna 

tur kha an ti a. Doctor thiam tak tak te nen intel khawmin kan thalaiten hma an la a. 

Keimahni residential area ah ngei mai an han hung chho te leh khami hawng theia 

hun ka nei te kha ka lawm hle mai a.  Heng hi kan Minister a that vang a nih piah 

lamah Pathian malsawmna a dawng ve hrim hrim a ni tih te ka sawi duh a. Nau pum 

chhung ata thih thleng maia min enkawltu department an ni a, anni hi an pawimawh 

a ni.  

 Chutih rual rual chuan Pu Deputy Speaker, i veilam amiten an hriat ve atan, 

information atan tar lan duh ka nei a. Social Welfare Department kaltlang hian, 

budget session kan neih lai ngei hian ka bialah pawh sanction pathum lai kan nei a 

ni. Entirnan, Start up Entrepreneurship Development Programme in the Area/Block, 

Mamit District-ah hian nuai 335 sanction kan hmu a. Tin, Reconstruction of Primary 

Health Centre at Reiek ah hian nuai 401 kan hmu a. Tin, Establishment of Water 

Tanky at Ailawng, Mamit District ah hian nuai 400 man tanky lian kan siam dawn 

bawk a ni.  

 Chutiang khawpa hma la chak Minister kan nei hi lawmawm ka ti a. Tin, chu 

mai a la ni lova tunah khuan a building kan sa mek a, West Phaileng-ah khuan a 

vawi khatna atan private a kan lo din Higher Secondary School building  

kha he department kaltlang hian  Tribal Affairs Ministry-ah cheng nuai 250 kan hmu 

a, tunah hian a building kan sa mek a ni. A hmang tangkaitu tur  Minister fel leh 

viak tha tak mai  kan  nei hi a lawmawm ka ti a. Chuvang chuan he department hi a 

pawimawh hle mai a, a hmangtu tan damna thu a ni ringawt mai a ni. (DEPUTY 

SPEAKER :  Kan hun a tawp a,  kan sawi zawh tir dawn em ni?  I la ngah viau 

em? ) Kam khat lek a ni a, inril a la tam em em lo ang chu maw. Pu Deputy Speaker, 

ka sawi zo tep e. ( DEPUTY SPEAKER : Sawi zawh  tir mai ang u aw).  Chuvangin 

vawiinah hian lawmthu ka sawi tel duh a ni.   

 A dawt lehah chuan Excise & Narcotic chungchangah  vawiinah hian he 

House hi Pu Deputy Speaker, kan hriat angin a lawmawm ka tihna chu zu zawrh 

duha Kohhran Upa mittui tla pura tang ngam ang chi kha kan nei hauh lo maite hi 

lawmawm ka ti a.  Term hmasa lam kan en khan Kohhran Upa ni si zu zawrh duh 

lama tanga mittui tla deuh pur te kan hmu khan ka hria a, khatiang awm ta lo pawh 

kha a ram thar zia mange aw ka ti a. Chutih rual chuan he department-ah hian tan 

kan lak a ngai hle a ni tih erawh chu ka hria a.  Vawiinah hian international 

boundary-in min hual vel avangin drugs  kalkawngah nasa takin nizan news-ah te 

pawh kan hria ang a, helai kan ram hi an hmang a ni.  Chuvang chuan  Excise Force  

hi kan tihchak a ngai a, chumi hria chuan kan House Leader hmalakna leh 

department enkawltu Minister chak takin  a  tihna hnuaiah vawiinah  kan han la 

chho dawn a ni a.  Hengah te pawh hian kan lak uluk a ngaiin ka hria a, Excise leh 

ruihtheihthil tih hi a inhmehlo leh zualin ka hria a, chuvang chuan hengah hian 

thahnem ngai taka kan thawh tlan a pawimawhin ka hria a ni. 

 A tawp ber atan chuan Pu Deputy Speaker, vawiinah hian Sericulture hi ka 

sawi lo thei lo a, a chhan chu ka bial chhungah hian hna an thawk nasa khawp mai a, 

mahse duh angin a seed/ a chi chungchangah hian farmers te min la feed hnehlo 

deuhin ka hria a. Minister hian Muga te, Agri-ah te tan min lak sak se ka duh khawp 

mai a, kan farmers te an phurin hma an la nasa si a, khangah  khan  theihtawp  min  

chhuahpui  teh  se  tiin  hun  chep  tak  karah Pu Deputy Speaker, ka rawn sawi duh 

a ni e. Ka lawm e. 

DEPUTY SPEAKER : A lawmawm e.  Vawiina Demand neitu 

Minister zahawm tak ten ei tur min buatsaih sak em ang a, puar deuhin kan ei ang a.  

Darkar chanve  kan chawl ang a,  dar 5:30 P.M. khian rorel turin kan lut leh dawn 

nia.  I chawl phawt ang aw. 

Recess till 5:30 P.M 

5:30 P.M. 

DEPUTY  SPEAKER : Quorum  kan tling em? Quorum kan la tlinglo 

deuh a ni maw?  I nghak hret mai ang aw.  Tikhan kan tling ta. Aw le, rorel kan tan 

leh tawh ang a, tunah chuan member zahawm tak Pu K.T.Rokhaw i lo sawm ang u. 

PU K.T. ROKHAW     : Pu Deputy Speaker, ka lawm e.  Pu Deputy Speaker 

demand ka sawi hmaa tlemte han sawi zawk ka duh chu vawiinah hian  Minister 

pathum demand kan sawi dawn a.  Demand sawi lai hian member te, MLA zawng 

zawngin  Minister te tih loh chu, kan biala kan ngaihpawimawh em em te kan sawi 

hun a ni a. Minister te hian an wind up hi kan nghakhlel em em thin a ni.  Mahse 

engmah react lova kan thil ngaihpawimawh te engmah chhanna awm lo va an wind 

up thin hi kei chuan MLA te hi min thamlo ka ti thin a.  A dik tak chuan  bial 40-a 

bial 1 atanga an thlan tlin vek kan ni. Chuvangin tunah chuan kan Minister zahawm 

takte hian heng Demand member ten  kan sawi, kan ngaihpawimawh bik, a vaia min 

chhan theih loh pawhin, kan ngaihpawimawh bik te hi chu  lo chhinchhiaha min 

react ve se tih hi ka rawn ngen duh a ni. 

 Pu Deputy Speaker, dik tak chuan Minister ten kan biala hna an thawh that 

chuan kan fak mai tur a ni.  A thawk thalo kha chu kan sawisel ve mai tur a ni, chu 

chu member te right a ni.  Pu Deputy Speaker, Rural Development Department 

Demand no. 38-na hi ka han sawi phawt ang a.  Rural Development changtu 

Minister zahawm tak Pu Lalruatkima hi sorkar a inthlak khan Congress hun laia a 

bialtu khami lai khan Pu Hiphei a ni a.  Kha BADPR-in a recommend te kha, a 

recommend ang ang khan a pawm sak a, kha kha a ropui ka ti a, a fakawm ka ti.  

Tin, BADP-a kan block chhunga hnathawh tur scheme te hi bialtu MLA te nena 

sawiho phawt zel tur a ni a ti  hi a ropui ka ti a.  Hmanni pawh BDO ten ka biala hna 

thawh tura scheme an siam kha min rawn rawn thlap a ni.  Kha kha a tha ka ti khawp 



836 

 

mai  Pu Deputy Speaker.  Ka bial chhunga khaw tam zawk hi Burma border-a awm 

a ni a, khawpui atanga hla taka awm te an nih avangin hmasawnna tur ruhrel BADP, 

IWMP,  PMAY, LGLREGA-ah te hian kan Minister zahawm tak hian theihpatawp 

min chhuahpui ka duh khawp  mai a.  A chhan chu ka bial hi a kilkhawr bik a.  Tin, 

mipui pawh an rethei bik a ni tih min hriat sak a, helai hi bial dang ai maha min 

ngaipawimawh turin ka ngen duh a.   

 A bik takin BADP work supervise chungchangah hian a khaw chhung mite 

hi a tam thei ang bera he hna hi thawh tir ni se tih ka ngen duh a. Hetiang a nih 

chuan hmasawnna tak tak kan hmuh theih ka beisei a ni. A chhan chu BADP Border 

Area Development Fund kan neih bik nachhan chu hmasawn lo bik kan nih avang a 

ni a. Chuvangin, khawpui mite hna an lo pek hian a khua, a bik takin border-a awm 

te tan chuan hmasawn ngaihna a awm lo a ni. Chuvangin, a work hi border area ami 

te duhsak zel ni hram rawh se tih ka ngen duh a ni. 

 Tin, ka bialah, a bik takin Palak bial khawthlang lam hi Phura, Tongkolong, 

Lopu MDC bial-ah hian RD Block hran an pawimawh em em mai a. A hma atangin 

sorkar hmasaah pawh khan kan lo dil thin a. Tunah kan Minister chak tak hian 

khawngaih taka he khawthlang lam tan hian RD Block hran min pe thei se ka lawm 

ngawt ang. 

 Pu Deputy Speaker, kan Minister hian kan bialah MLA hoin rangva kan sem 

tur min pe hlawm a, rangva te chu min pek angin a beneficiaries hoin an dawng vek 

tawh a. Mahse, Chief Minister Rural Housing-ah 15 recommend tura min tih kha 

kan recommend vek a, thla ruk vel a liam tawh a, mahse pakhatmah an la dawng lo 

a, Lawngtlai District ami te chuan an dawng vek tawh a. Hei hi khawngaiha kan 

Minister khan min lo hriatsak a, min lo ngai pawimawh turin ka ngen a ni. 

 Pu Deputy Speaker, Revenue Demand no. 6 hi tlem han sawi lan ka duh chu 

Mizoram Land Acquisition, Rehabilitation and Resettlement Act, 2016 dan hi hman 

a ni tawh em tih hi hriat ka duh khawp a. Hei hi President assent lak a nih loh 

avanga hman loh anga sawi hi a dik em? Nakinah kan Minister zahawm takin hei hi 

min lo hrilhfiah thei se ka lawm ngawt ang. Tin, LSC chungchangah sorkar 

hmasaah, i dinglam ami ten an dem em em thin chu LSC phel man a tam lutuk tih 

kha an sawi ber kha a ni a. Tunah hian hei hi siamthat leh han tihhniam a ni em tih 

hi khawngaihin kan Minister khan min hrilhfiah se ka lawm ngawt ang. Tin, 

Mizoramah a bik takin Aizawlah hian building thenkhat a floor te, a flat tein a then 

hi chuan an hralh mai thin a. Hei hi kan sorkar hian hetia hralh theihna dan hi a nei 

em tih hi khawngaiha nakinah min hrilhfiah turin ka ngen duh bawk a ni. 

 Tin, Pu Deputy Speaker, Home Demand no. 16-na Tipa outpost hi 

khawngaiha kan Minister hian SDPO awm theihna tura min upgrade sak turin ka 

ngen duh a. A chhan chu Palak bial ah hian kan khawpui ber chu Tipa a ni a, khaw 

40 chuang kan awm a ni. Chuvang chuan hei hi SDPO-a upgrade a nih chuan Saiha 

District-ah hian law & order kenkawh chungchangah nasa takin hma kan sawn dawn 

a ni tih ka han sawi duh a. Tin, Chakhei-ah hian Police outpost min dah sak turin 

kan Minister hi ka lo ngen a. Hei hi sorkar hmasa pawh khan Chakhei ah hian 

outpost dah a tum a, Saiha SP pawh vawi hnih a lo kal a, a hmun turte pawh Chakhei 

VC ho te nen an enfel vek a, mahse tun thleng hian dah a ni lo a. Khawngaih takin 

he outpost hi min dah sak turin ka lo ngen a. Chakhei hi Burma ramri depa awm a ni 

a, sumdawng tam tak kalkawng a ni a, illegal weapon, dan lova silai tawlh rukna te, 

ruihtheih thil tam tak kalkawng a nih avang hian Police outpost kan mamawh em em 

a ni tih kha ka han sawi duh a. 

 Pu Deputy Speaker, AH & Vety. Department hi tlem han sawi ka duh a. Tipa 

Vety. staff quarter te, Clinic Centre te hi a chhe tawh em em mai a. A hma phei 

chuan doctor te pawh an awm tawh lo a, mahse tunah chuan doctor kan nei a. Hemi 

building te hi kan Minister hian min sak sak leh turin ka lo ngen duh a. Tin, Chakhei 

hi Myanmar border-a awm a nih avangin ran ar, vawk, bawng te an luh puina 

hmunpui ber pakhat a ni a. Tin, Chakhei leh Siata-a cheng mi tam zawk hi ran vulha 

eizawng an ni a, sorkar hmasa lamah khan NLUP hnuaiah sial vulh (DEPUTY 

SPEAKER : Minute khat kan la nei e.) hlawhtling ber pawh an ni pha hial a nih kha, 

lawmman pawh an dawng nghe nghe a ni. Chuvang chuan Rural Animal Health 

Centre (RAHC), Chakhei hi doctor awm theihna Dispensary &Animal Check Post 

khawngaih taka min dah saka, min upgrade sak turin ka lo ngen a ni. Tin, Chakhei 

Mithun Breeder Association ten sial vulh lamah tun aia nasa lehzuala hma lak pui 

turin SEDP hnuaia hma lak pui turin kan Minister hi kan lo ngen bawk a ni. Tin, 

Phura leh Zyhno Rural Animal Health Centre hi a chhe em em tawh a, hei hi a thara 

min sak sak turin ka lo ngen bawk a ni. 

 Social Welfare-ah hian Tipa V Centenary Secondary School building sak na 

tur hi kan Minister hian hma min lak sak a ( DEPUTY SPEAKER : I hun a tawp a) 

(Pu Deputy Speaker, minute khat chauh, keini te phei chu kan speed hi a muang 

lutuk a, hriatthiam ve deuh chu kan ngai a ni.) Hei hi tunah a hlawhtling deuh a, kan 

lawm khawp mai. Anganwadi Centre te hi ka bialah hian a building hi a chhe hlawm 

em em a, naupangte awmna tlak lo hi a tam tawh em em a, hei hi min lo ngaih 

pawimawh sak turin ka ngen a ni. Tin, Palak bial hi Myanmar leh Bangladesh ramri 

hnaiha awm kan ni a, a bikin Phura khi tuna Act East Policy hnuaiah Kaladan Multi 

Modal Transit Transport Project hnuaia awm a ni a. 

 Chuvangin dan phal loh ruih hlo leh thil dang te tawlh ruk nan hei hi an 

hmang thin a. Chumi avang chuan Phura-ah hian Excise Out-post khawngaih taka 

min dah sak turin ka lo ngen bawk a ni e. 

 Pu Dy Speaker, kan sorkar hian zu khap hi tihhlawhtlin tak tak a tum chuan 

Excise-ah hian ka rin aiin pawisa a dah tlem em em mai a. Zu khap hlawhtling tur hi 

chuan Force kan neih that a ngai a, chuvang chuan heta pawisa a dah tlem hi a pawi 

ka ti a. Chuvang chuan zu khap hlawhtlin hi sorkar hian a tum lo nge ni tih hi ka 

hmuh dan a ni e. Ka lawm e. 

DEPUTY SPEAKER  :  A lawmawm e, tunge sawi leh ang le? Member 

zahawm tak Pu C.Ngunlianchunga i lo sawm ang u. 

PU C.NGUNLIANCHUNGA  :  Pu Dy Speaker, ka lawm e. Ka hma 

amiin a sawi lai khan Rural Development Department-ah khan hmannia kan MP lo 

haw ‘bang rawh se’ tih leh ‘dam reng rawh se’ tih ang deuh khan, (thu dun kan ni a) 

a ni deuh dawn tlat mai a. Khalai kha kan CLP leader-in a fak bawk a. 

 Pakhatnaah chuan Demand no.6-naah hian ka lut ang a, hei hi thui  sawi tur 

ka nei nain ka sawi tam lo ang a. Land Revenue & Settlement Department hi 

thawktu an indaihlo khawp mai a. Aizawlah hian keipawh inhmun ka nei ve a, 

hming thlak ringawt dawn pawh hian a uma um a ngai a. An indaihlo lutuk a, 

thawktu pek belh dan awm thei se a tha ngawtin ka ring. 

 A pahnihnaa ka zawh duh chu Local Council-te hian ram theh theihna 

Municipal Area-ah hian an lo nei reng em tih hi nakinah khawngaih takin Minister 

zahawm takin min chhang se. Pu Dy Speaker, i phalnain helai thu hi ka chhiar lawk 

ang e. Hriattirna tih a ni a, February ni 16, 2020 ‘ Local Council chuan 

Sakawrtuichhun khua leh tui dik tak inhmun nei lo, in hrang chang tawhte tan 

inhmun a theh dawn a, inhmun nei lo zawng zawngte ni 19.2.2020 (Nilaini) ral hma 

ngeiin Local Council Chairman Pi Laldingluaii hnenah in report vek tur a ni. In 

report te hi Local Council leh NGO hrang hrang ten ngun takin an thlir leh ang a, 

pek tlaka a hriatte chauh pek an ni ang.’ a ti a. (Dy SPEAKER : Kan han inthlak 

lawk ang e aw.) (Speaker at the Chair) Chu chu Pu Speaker, kan hriat theuh angin 

LAD Minister khan a sawi tawh a. VC hi April thlaah kan inthlang dawn niin a sawi 

a, khami remchanga la hian kha thil kha tih niawm takin a lang a. Helai hi kan 

Minister khan min chhan sakin min en fel sak thei se tih ka sawi duh a. 

 Demand no.26-na I&PR Department-ah hian pakhat chauh ka sawi duh chu 

Darshan Programme hi a awm a, a lawmawm khawp mai a. Kan bial amite pawh 

kan thlang ve a, Aizawl la hmu ngai lo hrim hrim kha mi 10 an lo kal a. Ni khat 

chauh an cham tir kha chu a tlem lutuk deuh a ni. Hmun thum vel an tlawh pui a, hei 

aia rei deuh ni 2/3 tal cham theih dan a awm thei em tih kha ka sawi duh a. Kan 

Minister-in kha kha min hriat sak ta se. 

 Pathumnaah Demand no.38-na Rural Development hi Pu Speaker, helaia ka 

ngaihtuah hi chuan Lal Davida-in Uria nupui a uire a, zawlnei Nathana Davida 

hnenah a va kal a, ‘Lalpa, Lal pakhatin mikhual a nei a, beram 1000 a nei a, mi 

rethei pakhatin beram 1 chauh a nei a. A beram 1000 talh duh loin mi rethei beram 

neih chhun a tlah sak a, chu chu engtia tih tur nge ni ang’ a tih khan, ‘nangmah hi i 

ni’ a ti a ni. Chutiang deuh chuan vawiinah hian ka bialah sawn NREGS hnuaia 

material component-ah kan VC, kan bialah sawn VC 65 kan nei a. VC 5 lek 

Congress hian kan nei ve a, chumite chanai chu nasa taka chhuhsak an ni a. 

Congress kum sawm kan sorkar a, vawiina Power Minister zahawm tak hian Rural 

Development a enkawl a. Khang lai khan VC-te chan tur cheng khat mah kan chhuh 

ngai lo a ni. Block level ami BDO-te chan chu Minister-te leh eng emawa a lo 

remchang a nih chuan lo chhuh chin leh siam rem chin chu a awm ve a. Tun sorkar 

hi an lakluh dawn khan Haleluiah Chorus nen mipui hmaah chhia kan chham a. 

Tumah duhsak loh bik leh duhsak bik ka nei lo ang tia  chhechham sorkar a ni a. 

Mahse, mi retheite chanai, kan VC te thingtlang khuaah an awm a, khual chhia leh 

khual tha te an nei ve a. Material component kum khata tlemte cheng nuai khat lek 

an hmuh pawh kan hmuh taih sak tlat mai leh kan sorkarin pawisa a tam lutuk ti si a 

mi retheite chan chhuhsak mai hi a rapthlak ka ti a. 

 Ka bialah Chikhurlui khuaah te, Saibawh-ah te kan sorkar vena khua hrim 

hrimah kha chuan an chhuh sak vek a ni. Chhuh sak ka tih awmzia chu, entirnan 

nuai khat an pe a, Cheng singnga kha MNF unit President, a nih loh pawhin worker 

tu emaw lo pe rawh an ti a. Tuisentlang-ah phei chuan ‘kan pe thei lo ang’ an tih 

avangin order chhuak tawh kha vawiin thlengin hna an la thawk lo a ni. Chutiang 

chuan a tang ngam lo deuh khua kha chhuh sak an ni a. Tin, chutiang chuan Sangau 

RD Block hnuaiah Congress sorkarna hnuai apiangah khatiang khan chhuh sak an ni 

bawk a. 

 Tin, kan Minister zahawm tak Pu Chhantea bialah pawh hian khaw pakhatah 

Congress inlet turin an ti a, a inleh tak loh avang khan chu pawh chu chhuh sak an 

ni, Mauchar khua-ah. Khatiang  kha kan sorkar hian ti tawh lo hram se ka duh a. 

Serlui bialtuin a sawi ang deuh leh House Leader zahawm tak pawhin a sawi ang 

khan VC-te chan tur chu VC ten chang ve mai sela, inchhuh sak lo hian tih kha ka 

sawi duh a. 

 Tin, PMAY Gramin chungchangah Congress sorkarna VC-ah Gram Sabha 

thlan tur a nih laiin MNF ruling Unit-te leh Block ten an thlang a, kan VC-te leh 

Gram Sevak-ten an thlang lo a ni tih hi vawiinah hian he House zahawm takah hian 

ka sawi duh a ni, Pu Speaker. Ka bialah sawn kan vanduai bik nge ni, Bungtlang 

BDO-in ‘higher authority-te thuin kan ti a ni’ a ti zel mai a. Tu nge higher authority 

chu ni ta? Kan Minister zahawm tak hian min hrilh thei se ka duh khawp mai. 

Hnathawh tur reng rengah PMAY Gramin te, NREGA material component te, VC-te 

chan tur chhuhsak chungchangah pawh kei chu ka thu lo, higher authority-te thu a ni 

e tih a nih zel avangin chutiang chuan kalpui a ni a. Vawiinah hi chuan department 

dang ka lut hman vak dawn lo a ni, hun min pek belh fe a ngai ang, Pu Speaker. RD-

ah hian BADP chungchangah zawhna ka zawt teuh a, mahse a chhuak hman lo reng 

reng mai a. Pu Speaker, helaiah pawh hian document pek tur che ka nei a, 

Nghalimlui-ah khan kan hunlai khan field kan lai a, chu kan laiha chu a min tak 

avangin retaining wall 19 siamna atan khan nuai 10 kan dah a, kan sem hman ta lo a, 

he sorkar thar hian a sem ta a. Tichuan tunge lungrem kan tih chuan ‘BDO-in a nau 

te a lo rem tir’, an ti mai a. Pu Speaker, khawngaih takin he lungrem hi House 

property atan ka pe duh a ni. A zahthlak a ni, lung an rem ve a, a thlang lamah 

double lohin leivungin hnawhkhah a ni a. A thenah phei chuan pakhatmah lungrem 

double lohin cubic lung tun ve tawp a ni a. Keimah ngei a hmunah kalin ka mithmuh 

ngei a ni, hei hi. Ka hming C. Ngunlianchunga, Lawngtlai West tih pawh ka ziak 

ngat a ni. (S P E A K E R  : Buhfai kha chu a tak tak in rawn keng a, lungrem hi a 

ken theih si lo a tiraw?)   

 Rawn chawi tur chuan tihngaihna a awm si lo a, khawngaih takin kha kha 

House property atan ka pe duh a. Tin, tunah sawn field an lai leh mek a, hmanniah 

ka zuk kal a, ‘hei hi tunge laih tir che u’ ka tih khan JCB khalhtu khan ‘BDO in’ tiin 

min chhang a. ‘Tu khawl nge’ tia ka zawh leh khan ‘BDO khawl’ tiin min chhang 

leh bawk a, BDO saw a pui awm khawp mai. Tichuan Karlui I-ah kan kal leh a, 

Primary School an lo sa leh a, feet 12 bial(square)-in room pakhat hi an lo sa leh a 

ni. Chu chu school building sak dan tur norms a ni lo hrim hrim a, khaw lum tak 

hnuaiah feet 12 bialah chuan naupang engzat mah an leng dawn lo a. Vai mistiri in a 

lo thawk a, ‘Tu nge thawh tir che?’, ka ti a, vai mistiri chuan BDO a nih thuin min 

chhang a. Kan BDO saw Minister chuan a hriatpui chiahin ka ring lo a, a lo hriat pui 

deuh zawk nge ni higher authority saw an sawi nasa khawp mai a, ani nen hian an lo 

inbia nge ni chu ka hre loa.  

 Vathuampui-ah kan hunlai khan hall sakna atan cheng nuai 40 kan dah a, kan 

Power Department Minister zahawm tak RD Minister a nih lai khan amah ngeiin a 

thawktu tur pawh a thlang nghe nghe a. Amaherawhchu chhuhsak a ni a, chu chu 

‘tunge thawk dawn’ ti a kan han zawh khan ‘BDO in’ an ti leh a. Tin, kan bialah tho 

T. Dumzau-ah community hall sakna tur cheng nuai 20 kan dah leh a, chu pawh chu 

MNF General Secretary pakhat in min hrilh dan chuan ‘cheng nuai 20-ah nuai 7 ka 

la a, BDO-in a thawk dawn’, a ti leh a. An BDO saw BADP contractor a ni deuh 

emaw ni chu aw ka ti a. Min hrilh dan a ni a, direct-a amah ka beihna pawh ni loin 

Pu Speaker. Chulai chu khawngaih takin kan Minister hian he House zahawm takah 

hian min hrilhfiah thei se ka duh khawp mai. 

 Tin, kum 2018 leh kum 2019 a vawiina kan Power Minister zahawm tak kan 

RD Minister a nih lai khan Sumsilui-ah an khawlai a diak theih em avangin boulder 

phah turin cheng nuai 18 ruahman a ni a. Chumia hman tur boulder pawh inthlan 

hma khan, inthlan an puang dawn a ni tih kan hriat avangin eng emaw zat kan dah a. 

Mahse chu chu kan Minister zahawm tak hian midang a thawh tir a, midang hnenah 

a pe a, mahse vawiin thleng hian thawh a la ni lo a ni. Sumsilui khaw chhunga 

boulder phahna tur cheng nuai 18 kha engtia tih nge ni ta? (Pu Speaker, in inthlak 

chhung kha minute nga vel a ni a.) Tin, tunah hian PMAY Gramin kha thlan leh tur 

niin BDO-in circular order a pe chhuak a. Chutah chuan kan VC-te an hlauthawng 

hle a. ‘A lehkha chu min pe ve naa blank paper-ah seal min chhut tir ang a, kan thlan 

loh hi an lo chhuak leh ang tih kan hlau a ni tih min lo sawi sak hram the’, an ti a. 

Kan Minister zahawm tak hian VC-te an chanpaul ve ang hi chu khawngaih takin 

kan BDO sawn chuhsak tawh lo se tih hi higher authority a nih angin min hriat sak 

se tiin ka ngen a ni.  

SPEAKER   : A tawk e. I kal pel thui riau mai. 

Pu C. NGUNLIANCHUNGA : In inthlak chhungte pawh kha a awm ve 

a nia, minute hnih khat chiah. Vety-ah hian pakhat chauh rawt ve ka duh chu, kan 

hunlai khan Ramrikawn-ah khan feed plant NBARD atangin ar awp keuna hatchery 

lianpui mai kan dah a. Kan hunlai pawh khan outsource turin hma la ula kalpui teh u 

kan ti a, mahse keini sorkar kha a liam ta a. Kan sorkarin sum mamawhna a nasa em 

em a, khute pawh khu outsource theih ni se a tha khawpin ka ring tih ka sawi duh a. 

Home Department-ah hian thil pakhat chiah, Vaseikai-ah khuan outpost kan nei ve 

a, OC leh Driver nen Police 4 an awm a. Hmanni lawkah khawvel pum huap 

khawpa chhiatna rapthlak a thleng a ni a, khami tum khan Police-ah report a nih 

pawh khan mantu tur an awm lo a ni. Pu BD Chakma nena kan bial intawmah 

khuan. Police te hi Parva te leh khawthlang enkawltu tur hrim hrim an ni a. Kan 

Home Minister hian hei aia thuam that dan, a bik deuh tak pawh in Longpuighat 

Police Outpost hi min enkawl sak thei hram se tih sawi ka duh a ni. 

 Pu Speaker, ka lawm e.  

S P E A K E R    :   Tu nge sawi leh ang le? Mi 25-in insawi tawh a, Pu Lalduhoma 

hi 26-na a ni, ilo sawm ang. Opposition group leader. 

Pu LALDUHOMA : Pu Speaker, vawiinah hian Serchhip bial mamawh 

hrang hrang sawi duh ka ngah hle a. Amaherawhchu chu aia pawimawh zawk kan 

ram leh hnam pum puiin a ngaih pawimawh em em Demand no. 26-na hnuaiah hian 

ramri chungchang han sawi ka tum a ni. Kan Chief Minister hmasa ber Pu CH. 

Chhunga khan kan ramri hi a vei hle a. Tichuan Boundary Commission dinin 

memorandum chhah deuh mai, Holy Bible aia lian daih, tha deuh mai buatsaihin a 

thehlut a. Chumi hnuah Brig. T. Sailo khan ramri hi a rawn vei leh em em bawk a. 

Chumi hnu lamah chuan tu sorkar mah hi a tak taka kan ramri chinfel tum hi an 

awm ta lo niin a lang a. Ramri ah buaina a awm apiangin official-te an inbiaktir a.  

 “Tuna kan awmdan ang hian i awm rih ang status quo” an ti zel a. Chu chu 

problem solved ni loin, problem post-poned mai a ni. A tak taka ramri chinfel tumna 

thinlung pu hruaitu kan nei lo rei ta lutuk hi a pawi hlein ka hria a. Kan neilo mai a 

ni lo a, nakina kan tana pawi turte pawh sorkar hmasa te hun chhungah hian a lo 

thleng tawh a ni. 2008 April thla khan Assam PWD-hian Bairabi lui thleng kawng 

an rawn lai a, an rawn black-top-a. Khulaiah khuan District Council hunlai ata tawh 

kan hruaitu hmasa Pu Ch. Chhunga te daido atan kan ram chhan turin chhungkaw 10 

velin leilet an nei a, pass pawh pek an ni. Chung leilet chu an rawn tichhia a, 

compensation an pe si lo a. Tichuan,   Pu Ch.Chhunga thiannu Pi Ro-i chuan khatih 

laia kan Chief Minister Pu Hawla hnenah khan ziakin compensate a dil ve a ni. 

PWD Chief Engineer-in chu a dilna chu ziakin a rawn chhang a, a detail-hi chu ka 

sawilo mai ang a. Hun a chep dawn riauin ka hria a. Tah chuan, ‘Mizoram sorkar 

hian Bairabi lui thleng chauh kan enkawl a, Bairabi lui piahlam chu Assam PWD 

enkawl a ni a, Assam sorkar-ah compensate hi chu dil mai rawh’, tihna lehkha a 

dawng a ni. Pi Rovi thinlung a na em em a, min ko a, min hrilhfiah a. Chief Minister 

hnenah ka leng nghal a ni. ‘Assam sorkar-ah compensate dil turin in rawn a, dil se 

an pe lutuk dawn ringawt, an pek chuan khulai ram kan ram kan tih thin khu Assam-

in kan ta a ni tihna document atan an nei dawn a, ‘compensate pawh kan pe a ni’, an 

ti dawn a, a pawi lutuk dawn a. In thiltih hi ram inhralh a ni, politic a inbeihna lian 

tak tling thei a ni a, amaherawhchu, chu chu kan rilru a ni lo, kan duh chu thil tha hi 

a ni, compensate-hi a tlem emaw, a tam emaw Mizoram sorkar-in pe rawh u, 

compensate petu kan nih chuan kan ram a ni tih tihchian nan kan la mamawh ang’, 

ka ti a. ‘E, a dik alawm, remind pawh ka ngai lovang’ a ti a ni. Vawi 2, vawi 3 ka 

remind-a, a sawt lo va. He House-ah ngei hian vawi 3 zawhna ka thehlut a ni. 

Chhanna inang hlir min pe a, ‘Bairabi lui piahlam chu Assam chan a ni a, Mizoram 

sorkar-in compensate pek tumna kan neilo’, ti hlirin min chhang a ni. Khang 

document-te khan ramri kan humhalh lo mai nilo in, kan hun kal zel turah thang leh 

thar tana kan tan tiphettu tur pawi an khawih a ni. A pawi ka ti em em a ni.  

 Khatih lai khan ramri buai a tam hle a. Synod 2011 General 20-na kan en 

chuan Pu Speaker, i phalnain Hmarthlang Presbytery atanga Agenda lo lut 

chungchang hetiang hian rel a ni, “He thu hi ngun takin kan sawiho a, rawtna lo lut 

ang hian ‘Mizoram leh Assam ramri tichiang tura sorkar ngen tha kan ti a, SEC-in lo 

bawhzui rawh se kan ti”, tiin Synod-in thu a ti tlu a. Kohhran meuh pawhin kan 

ramri hi Synod-ah an lo khel tawh a ni.  

 Thil pawi leh deuh mai pakhat chu 2014 July ni 3 khan New Secretariat 

Conference Hall-ah MZP huaihawt in political party zawng zawng, NGO zawng 

zawng leh prominent citizen te leh Revenue Director leh ASO 3, an vaiin mi 17 an 

kal khawm a. Khami nia kalkhawmte kha Mizoram mipui aiawh tih theih an ni, kan 

zavaia aiawh an tling a tih theih a ni, an huapzo hle. Chu chuan thil rel an nei a ni. 

Pakhatnaah chuan, ‘Inner Line Reserve Forest chhunga dan loa lo lut rute hi 

dapchhuaha, action lak ni rawh se’. A dang lehah chuan ‘Inner Line Reserved 

Forest, square mile 509-a zau, Lushai Territory chhung ami, chuta tanga Assam 

sorkar-in chhiah a lak atanga 70% Mizoram sorkar-a a rawn chhunluh thin, UT kan 

nih atanga an rawn chhunluh tak loh hi a pung nen min rul vek rawh se’, tih a ni. A 

dang lehah chuan ‘He Inner Line Reserve Forest-hi Assam Forest Department-in a 

lo enkawl thin a, tunah chuan department-te kan nei ve tawh a, Mizoram Forest 

Department-in enkawl ve tawh rawh se’, tih te leh ‘he Inner Line Reserve Forest 

huam hian Revenue Department-in Mizoram map thar siam rawh se’, tih te a ni. 

Chuta Chairman chu khatih laia Home Minister vawiina kan Power Minister 

zahawm tak hi a ni a. Pakhat mah bawhzui a awm lo a. Pu te vang nge ni ang ka 

hrelo. Ro hi kan rel a, bawhzui hi a awm leh lo a. A hnuah innawr innawr a lo 

hreawm a, tihian chaw sa in a kangdai thin a ni.  

 Tichuan, Zophai-ah incident a lo awm a 2017-ah, khatih laia sorkar-in a 

handle dana kan lungawi lohzia leh kan lawm lohzia kha chu sawi nawn pawh a ngai 

awm lo ve. MNF a lo sorkar khan 2006 March ni 9-ah Revenue Minister ngei mai 

Pu B. Lalthlengliana’n Official Resolution a rawn pulut a. ‘Mizoram leh a thenawm 

state te inkar ramri chinfel ngai lai te chingfel turin sorkar laipuiin Boundary 

Commission din thuai rawh se’, tih kha hetah hian kan pass a ni. Chutah chuan kan 

beisei a sang em em. ‘E, MNF nge nge, ramri an vei, tihfel an tum, Official 

Resolution an pulut ngat a ni’, kan ti a, phur takin kan pass pui a nih kha. 

Nimahsela, kha thil khan awmzia a nei ta lo a ni. A bawhzui turin Joint 

Parliamentary Committee kan din a, keipawh member ka ni. Vawiina kan Deputy 

Chief  Minister hi kan Chairman a ni, Home Minister a ni a. Tichuan 2007 July ni 

30-ah Memorandum thehluh tur kha kan peihfel a ni. Chief Secretary-in min ngen 

angin a final draft pawh ka tihpui ve a ni. Tichuan, Joint Parliamentary Committee 

khan a huhoin Prime Minister hnena thehluh tur kan ti a. Mahse, thehluh a awm ta 

lo, hei hi thil serious tak a nih avangin Pu Speaker, chiang deuhhlekin ka sawi duh a. 

Thehluh a nih leh nih loh chungchangah hian sawidan 4 a awm a ni. A sawitute chu 

a then helaia awm te an ni a, a then chu pawn lama awm te an ni a, min phut kher a 

nih loh chuan an hming ka sawi rih lo ang. Pakhatnaah chuan, khami Committee-ho 

kha Delhi-a kal an remchan leh tak loh avangin Delhi-a cham mek Chief Minister 

chu Prime Minister Office-a lo thehlut turin kan ti a, a thehlut tih a ni phawt a ni. 

Kal remchan loh thu kan sawi lo reng reng, kei phei chuan ka nghakhlel a, ka phur 

em em a ni. Hei hi thu dik lo a ni. A dang leh chu keimah ngei hian kan Chief 

Minister Pu Zoramthanga a hmai hmaah ka zawt a, Pu Rama chuan ‘keimah ngeiin 

Prime Minister Office-ah ka thehlut alawm, amaherawhchu, Prime Minister zin bo 

hlan a ni, a ti tih a ni leh a. Pakhat leh chuan Dr. Thangtea’n alawm thehlut a ti ve 

thung a.  Pakhat leh chuan nichina Consultation ka tih meeting-a tel ngei khan, lo 

inngaihbel te kan awm ang e maw ka hrelo, khatah khan Prime Minister Office-a 

thehluh turin dakin kan thawn a ti bawk a ni. An thehluh dan hi chi 4 an sawi a ni. 

Chuvang chuan, finfiah a ngai a nih hi ka ti a, Congress sorkar lai khan zawhna ka 

zawt ta a. Chu chu kan Revenue Minister Pu J.H. Rothuama khan min chhang a, Pu 

Speaker, i remtihnain, “Boundary Commission din tura ni 9.3.2006-a Official 

Resolution bawhzuiin Revenue Department chuan Memorandum thehluh a nei lo, he 

Memorandum thehluh a nih loh nachhan hi ziaka hmuh tur a awm lo a, a hunlaia 

Home Minister-in a hrechiangin a rinawm”, tiin min chhang a ni. Chu chu Congress 

sorkar min chhan dan a ni a. Tunah MNF ngei an lo sorkar ve ta a, in zawt ve leh teh 

ang kan ti leh ta a. Nikum khan ka zawt leh a, chu chu tuna kan Home Minister ngei 

hian min chhang ta a, “Boundary Commission dinna tura Memorandum siam kha 

PM hnenah thehluh a nih hriat a nilo, thehluh loh chhan hi file-ah engmah record a 

awm lo a, sawi theih a ni lo”, tiin min chhang a ni. Thehluh a nih chuan document 

pawimawh a ni a, forwarding letter pawh a awm ang a, acknowledgement pawh a 

awm ngei tur a ni. Hetianga thil kan ti kan ti hi a mak ka ti a. Boundary Commission 

din hi chu ka ngai thupui lemlo, Pu Speaker, engvak a nih pawh ka ringlo. 

Amaherawhchu, khati khawpa Official Resolution pass-a kan tih tawh heti mai mai 

a tihhlamzuiha mipui hnena thu diklo thehdarh bawk hi a zialo em mai a. Kum 10 an 

sorkar tawh hnu pawha kan kham loha, kum 5 dang sorkar leh tura mipuiin duhtaka 

kan thlan nawn leh an ni bawk si a, ti mai maia awm tur hi em maw an nih dawn le 

ka ti a ni.  

 Tichuan, kan dinna hi engnge ni? 1875 Inner Line, hei hi Mizoram political 

party zawng zawng leh NGO zawng zawngin kan ramri kan tih thin chu a ni. 

Kumkhuain hei hi a ni. Amaherawhchu, nikumah member zahawm tak  Pu 

Vanlalhlana leh Pu V.L.Zaithanzama zawhna kan Home Minister-in a chhannaah 

hian kan ram chin chu ti hian a chhang a ni. “Mizoram sorkarin ramri pawm lai 

chiang fak a la nei thei rih lo, sorkarin zirchiangtu tur Core Committee a din a, 

Committee report a zirin hmalak dan tur ngaihtuah a ni ang” a ti chauh mai a ni. He 

sorkar hian Mizoram chin pawh a hre lo va, kum kha leh chen independent a sual lai 

te khan kan ram chin hre lovin em ni an lo sual? Hei hi kan tihdan a ni ngai lo reng 

reng, 1875 hi kan ram chin kan ti ngar ngar thin a ni tih ka sawi duh a ni. 

 Tichuan, MZP ten 2017-ah Zophai-ah Chawlhbuk an sa a, Pu Ch.Chhunga 

ramah. Khatih lai pawh khan MNF MLA pathumin an zuk tlawh a, eng nge an sawi 

kha? ‘Kan sorkar veleh hna hmasaah kan nei ang. I.R.Batallion 4 kan dinte hi hemi 

atana hman tur hi asin, Congress hian a hmang ngam lo a ni’ an ti a nih kha! 

Chutiang chuan Pu Speaker, an dil belh vek che a, tlem kan dil belh ve ang che. 

Chumi hmun ngeiah chuan Mosque din a lo ni ta a, tunah an peih tawh a. Kum 

2019-ah Vairengte bulah sipai Cinema Hall hlui Assam Forest ten an chei tha a, kan 

Police-te en reng laiin an chei tha a, an luah tawh bawk a. Hetiang hian kan tlanchhe 

ta zel a. Tin, kan JAC ten kan Chief Minister an kawmnaah khan Mizoram map thar 

siam an rel a, an Press Release ka han chhiar chhuak lawk ang e, i phalnain, 

“Pathian leh kan Chief Minister zahawm tak zarah Mizoram map diktak kan nei 

thuai tur hi JAC chuan lawmawm a ti hle.” Press Release a chhuahtu 

F.Lalramnghaka, G.S, JAC. Khatiang te kha a lo ni a. 

 Chuti chuan a tawp nana ka sawi duh chu ramri chinfel dan tur hi kawng 3 

chiah ka hria. Pakhatnaah chuan Court-a kal a ni, Court-a kal tur chuan kan inzir fe a 

ngai ang, kal tlak a nih leh nih loh kan en phawt ang. Pahnihnaah chuan by force-in, 

physical occupation a pawimawh a ni, chumi ti tur chuan kan inpeih em? Kar 

khat/thla khat buhfai, petrol, diesel, Gas ngheiin kan phunnawi mai ang em? 

Chutiang a nih lohna tur chuan Myanmar te, Bangladesh te, Tripura te, Manipur te 

nena inkalpawhna tha, a kuma kum Silchar kawngpui ring loa awm thei tura 

inbuatsaih a ngai a. Kan sorkar kal tawh te khan hemi kawngah hian pakhatmah hian 

min buatsaih lo. Vawiinah hian by force-a che ngam kan ni em? Kan chet dawn 

chuan chu chu kan tih a ngai. A dang lehah chuan inremsiam a ni. Heng kawng 3 

bak hi chu kei chuan Pu Speaker, hriat ka nei ve lo va, heng zingah hian a eng ber 

emaw hmang hian hma i la vat teh ang u. Hei aia tha chinfel dan tur thuruk hre khiau 

kan awm pawhin kan sawi duh bawk si lo a, a buaithlak a ni. Chuvang chuan he thil 

hi ngun takin ngaihtuah tlang ila, a eng kawng emaw ber tal hi zawh ila, kan ramri 

chingfel tur hian i hmanhmawh teh ang u tih hi ka han sawi duh a ni e. Ka lawm e. 

S P E A K E R :  Aw le, tunah chuan Minister zahawm tak Pu 

Lalruatkima kan sawihona te wind up turin kan sawm ang a, sawifiah ngai a tih te 

rawn sawi fiah bawk se. Tin, Demand-hi House-ah pass rawn dil nghal bawk se, i lo 

sawm ang. 

PU LALRUATKIMA, MINISTER    :  Pu Speaker, ka lawm e. Vawiinah ka 

Demand 3 member zahawm tak tak ten an han sawi a, a lawmawm hlein ka hria a. 

Demand no. 1 Land Revenue & Settlement atang khan han tan ila, Member zahawm 

tak tak mi 20-in Demand kan sawi a, chutah chuan react ngai, a vai vai chuan kan 

react seng lo maithei a, hun hi a kal chak a, minute 10 chhung theuhin department 

tin hi ka zo thei ang a ka ti ngawt a, ka zo thei chiahlo maithei a, chuvangin min lo 

hrethiam ula, kan lo chhinchhiah ang a, a tul angin kan la inhrilh leh turah ngai ila. 

 Member zahawm tak Pu Zodintluanga Ralte zawhna member zahawm tak Pu 

K.T.Rokhaw pawhin a rawn sawi, inchung lam apartment (flat) hralh chungchang  

kha Bill kan rawn pulut a, naktipah khian kan sawiho dawn a, chutah chuan 

memberten kan hrefiah mai turah ngai ila, chhan thui ngai lo ah dah ta ila. Tin, 

member zahawm tak Pu Vanlalhlana zawhna kha V.C pass a valid em tih 

chungchang kha Aizawl khawpuiah L.C. te hian inhmun lo ram an pe thei em tih te 

nen khan la khawm ta bawk ila Pu C.Ngunlianchunga zawhna kha. Kan dan hlui leh 

dan thar hnuaiah hian V.C ten huan lo ram hi an pe thei lo va, chutih lai chuan 

veng/khaw tinte an village perimeter chhungah erawh kha chuan inhmun kha V.C te 

khan an pe thei thung a ni. Chulaiah chuan V.C. te hi kan kutke ber an ni lo thei lo 

va, tualchhung inrelbawlnaah Pu Speaker, an pawimawh em em mai a, chuvang 

chuan heng ang chi ah pawh hian kan rawn in, an recommend-na te pawh kan 

mamawh thin a, No Objection rawn sign ngei turte pawhin kan ti thin a ni. Chutiang 

chu kan kalphung a ni a. 

 Tin, member zahawm tak Pu B.D.Chakma-in CADC huam chhunga Border 

Outpost siam tur land acqusition chungchang kha, CADC saw authority an ni a, 

amaherawhchu acquisition dan hmanga ruahmanna fel siam a ngaih avangin chulai 

chu District Commissioner ten hma an la bawk a ni. Tin, member zahawm tak Pu 

V.L.Zaithanzama khan A.R. ram Zokhawsang-ah sawn mimal inhmun nei te pawh 

an lo awm a ni maithei e a tih chuangchang kha kum 2017, Pu Speaker, i dinglama 

kan thut ve hma deuh khan an lo pe niin a lang a, chungte chu sorkarin a enfel hna 

an thawk mek bawk a. Quarry, dan lova lo nei ve ringawt te, Crusher lo bun te an 

awm a, chungte pawh chu kan enfiah mek a. Tin, Assam Rifle insawn chhuah 

chungchang hi Revenue lam chan a ni lo va, Home Department chan a nih avangin 

an chhuah hun tur hi kan hre thei rih lo a ni. 

 Member zahawm tak Pu Lalchhuanthanga’n a sawi ram acquire 

chungchangah te, mimal hnena ram pek chungchangah khan ceiling kan nei lo niin a 

lang tih a rawn sawi kha sorkarin ram allotment a tih danah hian ceiling kan nei a, 

kan Land Revenue Law ang chuan House Site atan bigha 1 chu chu 1337.80 Sq 

meter a ni a. Agriculture land 60 bigha thleng, chu chu 80268 sq meter thleng kha 

pek theih a ni a. A bak hei aia zau mamawh an awm chuan  Mizoram Public 

Investment Board kan nei a. Chung mite chuan dilna siamin an enfiah a, tling tawka 

an ngaih chuan chutiang chuan an pe leh thei a. Helai MZU ram chungchangah te, 

Assam Rifle ram zau tak tak neih chungchang  te hi chu kan kalphungah hian Pu 

Speaker, Land Acquisition dan hmanga an lei te, an lak te a ni a. Chumi  chu ram 

kan lo teh fel a, land lease hmangin khamiah khan zau tak tak an nei nia kan han 

sawi pawh hi Land Acquisition dan hmanga an lak a nih avang khan helaiah hian 

harsatna a awm thin a. Amaherawhchu, chung te pawh chu MPIB hian a enzui leh 

thin a ni.  

 Tin,  member zahawm tak Pu Lalzirliana sawi kha Mizoram area aia zau 

LSC a awm chungchang hi, hunrei tak sorkar hmasa lam atang tawh khan mipuiin 

hriat fiah tawk loh kan nei niin a lang a, he information hi PRISM lamin an dil 

chhuak a, chu chu a calculation-ah khan square meter-in an lo inpe a, chu chu square 

meter leh square km  kha an lo ziah pawlh avang khan khalaiah khan dik tawk lo a 

awm niin a lang a. Chu an tihdikna chu 28th July, 2010 khan Revenue Department 

hian tihdikna lehkha a pe nghe nghe a. Chumi bakah chuan khami chungchang kha 

ni 20.7.2010 khan ‘Ram inpek dan a fel lo, Mizoram area aiin a chhung a zau’ tih 

Vanglaini-ah khan a rawn chhuak nghe nghe a, chu chu an tihdikloh te Revenue 

Department hian thupha chawiin an RTI pek chhuah te chu thil awm dan sawifiahin 

August ni 3.2010 khan Vanglaini ah a sawifiahna an tilang a.  

 Chutih lai chuan Mizoram-ah hian ram 300.624 sq km hi pass hrang hrang 

periodic, LSC kan tih te, land lease kan tih te, khang ang kha pek chhuah a ni bawk 

a ni. Pu Speaker, sawi tur tam tak a awm a, kan react vek seng dawn si lo va. LSC 

phel man a to tih chungchangah khan, Mizoram-ah hian Autonomous District Area 

te huam lovin Registration Act, 1908 hman mek a ni a. Chuvang chuan immovable 

property leh chutiang ang right  inpekna leh inhlan chhawnna ang chi ziah felna 

(Deed of Conveyance) kan tih te kha registration Act kan neih mek hnuaia 

Registration sorkar in kan siam ang, Stamp Duty kan han tih takin a bituk ang khan 

kan register thin a. Chumi hnuah chuan ram lei leh a neitu inhlan chhawn kha kan 

phal ta a ni.  

 Hetah hian thil diklo tam tak awm theih a nih avangin kan fimkhur em em 

mai a. Hun kal tawhah te midang ram lo inhralh te, lo inlei chhawng a, a neitu dik 

tak ten an hriatpui mang loh te lo awm thei venna lakah te hian kan fimkhur em em 

a. Chuvangin helaiah hi chuan sorkarin hma a la chho mek a ni. Pu Speaker, kan 

sawi tawh ang khan Land Revenue & Settlement Department hi department upa tak 

a ni a, a pawimawh a, development pawh hi land base vek mai a ni a. 

Chuvangchuan, development works department a ni lo chung hian department 

zawng zawng hian kan mamawh kan tlukluhna a ni a. Chuvangin department 

hmalakna zawng zawng innghahna, record vawngtu leh vawng himtu department 

kan nih avangin a pawimawhna pawh hi a thuk hle a. Kawng leh lama  sawi chuan 

han fel fai tawk lohna te pawh tam tak a awm a ni tih pawh kan hria a ni. Chutah 

chuan thawktu indaihlohna avangin harsatna pawh kan tawk khawp mai a. Member 

zahawm tak tak te pawhin in rawn sawi tawh ang khan a bik takin Surveyor post hi 

50 chuang a awm a. Chutah chuan  qüalified kan han tih ang chi a hi duhthusam kan 

hmuh tawk loh avangin harsatna kan tawk a. Chuvang chuan Recruitment Rules te 

pawh siamthain Civil Engineer te, Geography subject la te, khatiang survey lam zir 

graduate te tan pawh an luh theihna turin ruahmanna siam turin kan inbuatsaih mek 

a ni.  

 Tin, kan department hmalakna tlangpui ka han tarlan duh chu Stamp & 

Registration chungchangah hian kan ngaihthlak tawh angin Registration Act, 1908 

hi Mizoramah kan hmang a. ( C.Ngunlianchunga : Village Council kha chuan 

anmahni area chhungah House Pass kha an pe thei mai ang, i ti a. Local Council 

khan an ti thei ve reng em tih kha min chhang lo tlat mai a, Municipal Area-ah khan 

khalai te kha) Pu Speaker, ka chhang tawh a, Village Council te khan anmahni 

village perimeter chhungah khan an pe thei a, amaherawhchu huan lo ram erawh kha 

chu an pe thei tawh lo a ni. (C.Ngunlianchunga  : Local Council leh Village Council 

kha a inang lo) Local Council pawh ka ti a, Local Council hi khatiang lama thuneitu 

ni lovin recommendation pe thei leh NOC pawh sign thei an ni a. Khalaiah khan a 

fiah maiin ka ring a. Local Council chuan ram reng reng hi Mizoram chhungah 

chuan a pe theitu chu (Speaker  : A chhan lai khan lehlam i hawi alawm mawle !) 

Inspector General of Registration, heng  document registration hi a hranga kal pui 

tur kan ni a, mahse tun dinhmunah hei hi kan la tlin lo va, IGR hi Revenue 

Directorin a la kawp a, chuti ni lo se chuan heng kan harsatna te hi sut kian thuai a 

nih a rinawm a ni.  

 Tin, document registration hi a pangngaia tih chuan mipui lam tan hun leh 

tangka senso a tam em em mai a. NIC-in software an siam a, National Generic 

Document System hmanga internet kaltlanga sub-register te dawr theih turin 

NGDRS kan han tih kha nikum 6
th

 September khan helaiah kan Deputy Chief 

Minister zahawm tak Pu Tawnluia khan State Guest House-ah a hawng nghe nghe a, 

tunah chuan NGDRS hi Aizawl District-ah kan han ti chhin a. Hlawk pawh kan 

hlawk khawpin kan hria a. A hlawhtlinna hi District dang ah te pawh kan la hmu zel 

turah ngai ila.  

 Tunah hi chuan kan ruahman ang chuan Kolasib leh Serchhip District-ah te 

hma la leh turin ruahmanna kan kalpui mek a ni. Tin, document registration kaltlang 

kher lova immovable property hming thlak hi tih theih a ni ang a. Hei hi property 

neitu leh leichhawngtute ngei kha Sub Registrar Office (SRO)-ah in link ngei ngei a 

ngaih thin avangin a ruk a rala miin LSC hming lo thlak ngawt kha a veng dawn a. 

Chuvangin, mipui lam pawhin hei hi kan hriat tlan a pawimawh khawp mai. 

 Computerised Registration hi central sorkar pawhin a ngai pawimawh khawp 

mai a. Nimin maiah pawh khan Railway Minister Pu P.S. Goel-a chuan kan Chief 

Minister zahawm tak hi DO letter rawn thawnin Mizoramah land record felfai a 

awm theihna turin theihtawp chhuaha tan rawn la turin a rawn ngen a, chungte chu 

theih ang angin kan bawhzui bawk a. Chuvangin, hetiang zawng zawngah hian 

Digital India Land Records Modernisation Programme hnuaiah hma lak a ni a, 

100% funding a ni. Amaherawhchu, hmanni lawk khan an rawn tidanglam a, nikum 

lamah Delhi-a thuneitute kan zuk dawr a, reimbursement system an kalpui mek lai 

kha a ni a. Mahse state tam takin harsatna kan tawk a, chungte pawh chu Mizoram 

lamin kan kalpui danah pawh Finance Department-ah pawisa kan dil a, chumi kan 

hman UC hmang chuan reimbursement kan zuk dil leh thin a, a buaithlak em em a 

ni. Hei hi min hrethiam a, funding pangngai anga min kalpui leh tura kan dilna min 

rawn tihhlawhtlinsak a, tunah chuan a pangngaiin kan kal leh thei dawn a ni. 

 Tin, Survey and Land Records chungchangah hian survey equipment hi 

tunlaiah chuan measuring tape hmanga teh pawh a tlem tawh khawp mai a. NLRMP 

tuna DILRMP kan tih hnuaiah hian GPS hmangin hna kan thawk tawh a. Total 

Station-te kan ti a, theih ang angin ram kan teh thin a. A bik takin tunlai khawvelah 

kan ram a chhengchhia a, drone-te pawh lei ila, accurate takin ram a teh theih dawn 

lo em ni tih ngaihtuahnaah a awm a. Chutiang tur pawh chuan kan inruahman mek a 

ni. 

 Tin, member zahawm takte khan an rawn sawi a. Pu C. Lalsawivunga khan 

Survey Training Institute chungchang a rawn sawi a, ni e, kan  mamawh khawp mai. 

Survey chungchangah harsatna kan tawk nasa a, Training Institute Hualngohmun-ah 

sawn 2007 khan khawtlangin ram min pe a. Amaherawchu, hmalak mumal lohin 

kum 10 chhung a lo awm a, tunah chuan DPR siamin kan buaipui a. Theihtawp 

chhuahin a hlawhtlin theihna turin kan bawhzui mek a ni. 

 Tin, Computerisation of Land Records kan tih DILRMP hlawhtlinna tur hian 

NIC, Pune-in internet kaltlanga land records vawnna tur software (e-ran 

software)min siam sak a. Chumi hmang chuan theih ang angin hma kan la a. 

Mizoram hi a topography-in a zir loh avangin harsatna kan tawk nasa khawp mai a. 

A bik takin location code kan tih central sorkar duhdan anga Local Government 

Directory (LGD)-a pek tur a ni a. Mahse census location code zui tur an ti leh a, 

census code hi municipal area-ah chuan ward wise zela pek a nih laiin keini ward 

chhungah chuan Local Council eng emaw zat kan awm bawk si a, rural area-a khaw 

lian deuhah chuan Village Council eng emaw zat awmna pawh census code pakhat 

ang chauha an lak hlawm avangin harsatna kan tawk a. Chumi chingfel tur pawh 

chuan state sorkar-a nodal department LAD-te pawhin theihtawp chhuahin tan an la 

mek bawk a ni. 

 Tin, Land Reforms chungchangah hian department lam pawhin SEDP 

hmangin theihtawp chhuahin hma kan la a. Tunah hian Land Reforms hi a tul kan ti 

khawp mai a. Kan ram neih dan mumal lo lutuk te, land ceiling chungchangah te leh 

thil chi hrang hranga harsatna kan tawh mekte hi kan enzui bawk a. Chutiang chuan 

SEDP hmalaknain Land Revenue and Survey Board pawhin a bik takin mau leh 

SEDP hmanga hmalakna chi hrang hrang, thlai chinna turte pawh mimal hman tura 

ruahmanna siamin, chutiang record vawnna turte siamin hmalak dan tur ruahmanna 

a siam chho mek bawk a ni. 

 Tin, kan hriat angin kan dan hman lai Mizoram Land Revenue Act, 2013 hi a 

tir atang khan sawiselna a tam a, a practicable lo a ni kan ti a. Example-ah, nikum 

lamah kan siam that tawh  ang khan AMC-ah building permission kan va dil a, LSC-

an lo insist bawk si a. Helamah Revenue Department-in LSC nei tur chuan in sak 

phawt a ngai tih a lo ni leh bawk si a. Chungte chu kan siam tha chho zel a. Tunkar 

maiah pawh he House-ah ngei hian Bill siam thatna turte pawh kan han pulut a. 

Chutiang chuan department-te pawh hian uluk taka ngaihtuahin kan dan hman mek 

lai hi a famkim tawk lo va, mipui tan phurrit min siam thei a ni  tiin a bu pum pui en 

tha turin ngaihtuahna leh ruahmanna kan siam mek bawk a. A bik takin chuta kan 

ngaihtuahnaah chuan mipuite pawh ngaihtuahna lo seng deuhte tan pawh thurawn 

pek theihna turin awareness drive nei ve hial ila. Vantlang tan pawh thurawn pe thei 

turin kan dan siam that turah hian ruahmanna kan nei zui dawn a ni. 

 Tin, land acquisition chungchang kha nichinah khan member zahawm takte 

pawh khan an rawn sawi tawh a. Tunah hian land acquisition chungchangah hian 

Mizoram Land Acquisition Rehabilitation and Resettlement Act, 2016 hi kan hmang 

mek a. He thil hi tunah hian court-ah a awm mek a, harsatna chinfel a la nih loh 

avangin tun dinhmunah hian a theih ang angin he dan hi Single Bench-a ngaihtuah a 

nih avangin a theih chin chinah Mizorama hmasawnna kal mek dal lo zawngin 

ngaihtuahna hmangin ruahmanna kan siam mek bawk a ni. 

 Pu Speaker, nikum lamah budget kan han intuk a, Revenue Department hi 

chhiah lakhawma mipui atanga sorkar-a Own Tax Revenue-te pawh hmuchhuak tura 

beisei kan ni a. Theihtawp chhuahin tunah hian tan kan la mek a, a hlawhtlinna 

pawh kan hmu chho zel a ni. 

 Pu Speaker, Zawhbelhna ka nei a. Nichin khan V/C ten an area chhungah 

inhmun the bel kha an pe thei tih v kha a ni a. Kha kha kan hresual pal hang tih ka 

hlau a. Notified town (Cencus town) chhungah chuan an neilo tih lai kha sawifiah a 

va tha ve…Hmanni lawkah pawh  Thenzawl  ah  kan  buai  kha.  Pu  Speaker,  a  

hoa  kan  ngaihtuah  nghe  nghe  kha  a  ni  a,  khalai  kha  hriatsual  palh  a  awm  

ang  a,  kan  buai  leh  ang  tih  ka  hlau  deuh  a.  Tin,  chu  lo ah  chuan  Right  to  

Public  Service  Act  hi  eng  chen  nge  Revenue  Department  hian  a  kalpui  ve  

tawh,  mipuite  hian  kha right kha an hre tawh em? 

 Pu  Speaker,  ram  pek  chungchangah  hian  kan  sawi  tawh  ang  khan  

Village  Council-te  khan  anmahni  village  perimetre  chhungah  chuan  an  lo  pe  

thei  a.  Amaherawhchu,  huan  lo  ram  nen  hian  kan  hriat  pawlh  thin  a,  

chulaiah  chuan  huan lo  ram  pe tur  erawh  chuan  Revenue  Department, sorkar  hi  

a  ni  thung  Notified  town  23  kan  neihah  te  pawh  hian  khatiang  tho  kha  a  ni  

a.  Chutihlai  chuan  harsatna  chi  hrang  hrang  Village  Council  pass  lo  nei  si,  in  

lo  sa  tlat  mai  te  hi  harsatna  min  siamtu  lian  ber  a  ni  a.  Aizawl  khawpuiah  

ngei  pawh  hian  hmun  eng  emaw  zatah  hian  a  awm  fo  mai  a ( PU  

LALDUHOMA : Pu  Speaker,  kan  hriat  dan  nen  chuan  a va  inang  ta  lo  ve  

maw  le.  Hmanni  pawh  khan  Thenzawl  V.C-ten  inhmun an  lo  pe  a,  acquire  

kan  duh  si  a,  auditorium  panna  tur.  Hei  hi  dan  lo  a  ni  a,  compensate  kan  pe  

thei  si  lo  a  kan  ti  a.  Tih  dan  dang  kha  kan  ngaihtuah  ta  a  ni  a,  hei  hi  dan  

lo  anga  an  pek  a  ni  tih  kha  a  ni  si  a,  tunah  an  pe  thei  kan  ti  leh  si  a,  

engtinnge  kan  kalpui  dawn?) a  pek  theih  hun  chhung  kha  notified  town  a  nih  

hma  leh  a  nih  hnu  kha  a  dang  a  ni.  Notified  town  a  nih  hma  khan  an  pek  

kha  chu  a  valid  tiin  kan  pawm  a  ni,  khalai  zawk  kha  a  nia.  Member  

zahawm  tak  khan  a  hre  tho  a,  hmanni  khan  kan  sawi  hrep  a. ( PU C. 

NGUNLIANCHUNGA : Ni  16  February-a  Sakawrtuichhun ami 

chanchinbua  an  chhuah  ngei  kha,  tun  ami  kha  ka  zawt  a  ni  a.  A  hma  ami  

kha  chu  kan  zawt  lo  a,  tun  February  thla  ami  kha  kan  zawh  kha  a  ni  a,  

khalaiah  khan  a  pe  thei  lo  a  nih  chuan  kan  pe  thei  lo  ti  mai  se  a  va  tha  ve,  

Local  Council-te  khan.) Ni  e,  Municipal  Authority-ah  khan  Village  Council  an  

awm  lo va,  Local  Council  an  ni  a,  an  pek  theih  loh  thu  kha  kan  sawi  a  ni,  

chulaiah  chuan  kan  inchhang  fiahin  ka  hria.   

 Pu  Speaker,  ka  Demand  no.  26-na  Information  &  Public  Relations-ah  

hian…..(Interruption) 

S P E A K E R : Ngawi  rawh  aw,  khawngaih  takin.  Tikhan  Pu  

Duh,  a  chiang  em?  Notified  town  awm  hma  leh  awm hnuin  awmzia  a  nei  a  

ni  tih  kha  a  sawi  chiang  a,  chu  chu…(Interruption)  a  chiang  viau  lawm  ni? 

PU LALDUHOMA : Pu Speaker a dik alawm a  ni  tih  kha  sawi  chian  tir  

ka  duh  chu  a  ni.  A  awm  hnuah  an  lo  pe  a,  kan  buai  a  ni.  Tin,  Public  

Rights  Act  kha  min  la  rawn  react  lo  a. 

S P E A K E R : Tichuan  a  sawi  chiang  ta  ti  raw.  Awle,  kan  hriat  

pawlh  loh  nan  Minister-in  a  sawi  chiang  bal,  kha  kha  hriat  pawlh  loh  a  tha.  

Notified  town-a  an  puan  hma  ami  leh  a  hnu  ami  kha  a  dang  a  ni.  A  sawi  

kha  a  dik  thlap  a  ni. 

PU LALRUATKIMA, MINISTER    : Pu  Speaker,  Public  Rights  Act  

chungchangah  khan  hmalakna  thui  tak  ala  awm  rih  lo  ni.  Tichuan  ka  

Demand  no. 26-na  Information  &  Public  Relations  chungchangah  khan  sawitu  

kan  awm  nual  a.  Chutah  chuan  a  bik  takin  ka  han  sawi  duh  chu  kan  

Minister  lo  ni  tawh  thin  I & PR  Minister  khan  Journalist  Welfare  kha  pek  a  

harsa  lovang ti  zawngin  a  sawi  a.  Ni  e,  kum  10  chhung  kha  an  lo  pe  thei  

tawh  lo  a,  pe  thei  turin  ruahmanna  kan  han  siam  a,  chumi  tur  chuan  a  

birthday  tak  nikum July  …(Interruption) 

PU  ZODINTLUANGA RALTE : Pu  Speaker,  ka  zawhna  chu  welfare  

ni  lovin  an  pension  lai  kha  a  ni,  welfare  chu  kan  ti  tha  khawp  mai. 

PU LALRUATKIMA, MINISTER : Pu Speaker, welfare  kha  chu  a  harsa  

lo  ang  tih  a  ni  a.  Chuvang  chuan  khalaiah  khan  kum  10  chhung  an  pek  

theih  loh  kha  sorkarin  ruahmanna  a  kalpui  a.  Chu  chu  a  birthday  tak  mai  

July  ni  31,  nikum  khan  notification  siamin  tah  chuan  ruahmanna  kan  han  

siam  a.  Chumi  committee  chuan  study  team-te  siam  lehin  tunah  hian  

ruahmanna  chak  takin  kalpui  a  ni. 

 Tin,  Art  development  chungchangah  hmalakna  I&PR  hian  kawng  hrang  

hrangin  a  nei  a.  A  bik  takin  Film  City chungchang  kha  member  zahawm  tak  

Dr. Vanlalthlana  khan  a  rawn  sawi  chhuak  a.  Film  City  hi  tunah  hian  

Ailawng-ah  kalpui  niin  nuai  65  NEDP  sum  kha  dah  niin,  chumi  hmang  

chuan  hma  an  la  a.  Ram  hectare  2.5  huam  chhungah  hma  lak  a  ni  a.  Tin,  

Dinthar-ah  Mini  Theatre  an  ti  a,  tah  chuan  NEDP  sum bawk  kha  nuai  45  dah  

niin  nuai  30  hman  tawh  a  ni  a.  Chu  chu  a  hna  hrim  hrim  hi  85%  vel  zawh  

tawh  a  ni  bawk  a  ni.  Tin,  I&PR  hi  kan  hriat  angin  department  te  takte  angin  

a  lang  a,  amaherawhchu  sorkar  hmalakna  chi  hrang  hrang  mipui  hnena  

puangzartu  a  ni  a.  Chumiah  chuan  a  bik  takin  kan  chanchinbu,  print  leh  

media  bakah  hian  DDK  te,  All  India  Radio-te  nen  pawh  thawhhona  tha  tak  

neia  hma  lak  a ni  a.  Chutah  chuan  a  bik  takin  kan  hmalakna,  kan  thawhhona  

zelah  hian  DSNG  Van  an  tih,  satellite  hmanga  programme  kan  neih  te  live  

coverage  thei  tura  motor  hi  North-East-ah  hian  kan  nei  tlem  a.  Chungte  chu  

Union  Minister  hnenah  pawh  kan  zuk  thlen  a,  min  pe  dawn  ni  te  pawhin  

kan  hria  a.   

 Tin,  Mizoram-ah  engineer-te  Radio  station-ah  te,  Doordarshan  station-ah  

te  kan  indaihlo  a,  chung  min  pe  tur  chuan  kan  zuk  thlen  bawk  a,  chungte  

chu  an  rawn  ruahman  bawk  a.  Hei  bakah  hian  thawktu  indaihlohna  avanga  

DDK  Aizawl  station  leh  AIR  Aizawl  station  te  indaihlohna  pawh  phuhruk  

turin  theihtawp  kan  chhuah  bawk  a  ni. 

 Tin,  Journalist  chungchangah  hian,  Journalist  welfare  hi  sorkarin  a  ngai  

pawimawh  a,  kan  thawhpui  tak  takte  an  ni  a.  Anni  tel  lo  hi  chuan  sorkar  

hmalakna  mipuiin  an  hriat  theih  loh  avangin  a  ngai  pawimawh  em  em  a.  

Chumi  tur  chuan  state  pawnah  te  mi  tih  dan  te  an  hriat  theihna  turin  Press  

Tour-te  siamin  vawi  5  lai  tun  kum  chhung  hian  kan  tirchhuak  a.  Tin,  hemi  

bakah  hian  advertisement  bill-te  pawh  kum  2013  atang  khan  tun  thlengin  

revise  a  ni  lo  a,  thil  man  sang  zel  ngaihtuahin  tunah  chuan  advertisement  

rate-te  pawh  tihsan  a  lo  ni  ta  bawk  a  ni.   

 Tin,  Darshan  kan  ti  a,  MLA  bial  tina  Upa  Pawl  te  Aizawl  khawpui  

leh  Mizoram  chhung  hmun  pawimawh  te  fang  turin  ruahmanna  kan  nei  thin  

a. Serlui  B  Hydel  Project  te  leh  project  hrang  hrang  kan  neih  mek  te tlawh  

turin  ruahmanna  kan  siam  a.  Lawngtlai  West  bialtu  MLA  zahawm  tak  khan  a  

bial  te  tan  khan  Pu  Speaker,  MLA  i  nih  lai  khan  Delhi-ah  i  bial  te  kha  i  

zuk  hruai  teuh  a,  session  lai  khan  ka  hre  tlat  a  ni.  Ani  kha  chuan  Lawngtlai  

atanga  Aizawl  rawn  hruai  theih  dan  kha  chu  ngaihtuahna  a  hmang  maithei  a. 

Chungte pawh chu MLA zahawm takin Aizawl te pawh an cham chhung a rei thei 

zawk dawn lawm ni a tihte pawh kha ngaihtuahna kan lo nei zui zel dawn nia. 

 Tin, tunah hian Mizoram calendar te kan han ti a, nikum lam calendar kha 

sorkar hmasain a lo buatsaih a ni a, nula model a chuang tam deuh hlek a, miin an 

sawisel a. Thenkhat tan chuan hmuh nuam takte pawh a ni thei e. Amaherawhchu, 

heng te hi kan season milin ruahman dan a awm lawm ni tiin uluk takin rawtna te 

pawh mipuiah te kan puang zar thin a. Thlalak tha leh hmuh nuam deuh te pawh a 

thla mil deuhte pawh nei kan awm chuan thurawn eng tik lai pawha pek theih kan  

ni e. 

 Pu Speaker, hmalakna pakhat chhun Lianchhiari Multi Facilities Centre, 

NEC project ` 1,000 lakh kan nei a. Chu mi hmang chuan Lianchhiari Run sak hna 

kan kawmthlangah hian thawh mek a ni bawk a ni.  

 Pu Speaker, ka Demand no. 38-na Rural Development Department hi sawitu 

kan thahnem khawp mai a, a veitu pawh kan tam a ni. A mi nghawng pawh a na a, 

MLA zahawm tak tak 23-in kan sawi a. Chutah chuan a tlangpuiin BADP 

chungchang te, a bik takin BDO thuthmun dilna te pawh kha a awm a. Hei hi a 

tahtawlin sorkar chuan ruahmanna a siam zel a. BDO office neih mai te hi thil 

awlsam tak a ni lo a. Sum leh pai tam tak sen ngai a nih avangin sorkarin a tul angin 

heng te hi a rawn ruahman zel dawn a ni. 

 Tin, kan sawi tawh angin CSS-ah a innghat lutuk tih te pawh kha sawi a ni a, 

a dikna chen pawh a awm a. Chung angah te chuan RD hi central project chi hrang 

hrang kalpuitu a nih avangin Finance Department Minister zahawm tak pawhin kan 

mamawh te, a chi tur kan lo tih thin ang, a do letna tur kan tih angah khan harsatna 

nei lovin tun thlengin kan la kal a, kan Finance Minister zahawm tak chungah pawh 

lawmthu ka sawi a.  

 Tin, silpauline leh rangva te kan han sem thin a. MLA te hian kan bial 

mipuite harsatna phuhruk turin ruahmanna kan nei thin a. Chung ang pawh chu kan 

Finance Minister zahawm tak hian min pe leh zel turah ka ngai a. Social Education 

atangin kan bial chhung hmun hrang hrang te hmasawnna hna thawh tur tam tak 

awm thinah te pawh ruahmanna min neih sak leh zel ang tih ka ringin ka beisei leh 

bawk a ni. 

 Tichuan, Rural Development hmalakna hi a zau em em mai a, thingtlang 

zawng zawng a huap a. Mizoram mipui zatve deuh thaw hi a huap a ni. Chuta kan 

hmalakna tlangpuiah chuan MGNREGS, ni za inhlawhna hi a pawimawh khawp mai 

a. Kan hriat angin ni za inhlawhna hi tunah hian labour projection te siamin hma kan 

han la a. Chumi min han tuk zat angah chuan tun financial year chhungin 175 lakh 

persons a day a ni a, amaherawhchu nikum kum tawp dawn khan Delhi lamah 

Ministry lamah te zuk dil belhin 197 lakh persons a day kha min phalsak a. Chu chu 

keini chuan ni za inhlawh theihna tur velah kan chhut a, a lawmawm khawp mai a. 

He thil hi tunah hian thingtlang economy innghahna pakhat a nih avangin, thingtlang 

mi te tan a pawimawh tak zet a. Chu mi tur chuan tun dinhmunah hian district hrang 

hrang te inhlawhna kan pek tawh hi a average-a lakin ni 90 a ni a. Kan hmabakah ni 

tlem a la awm a, kan achieve thei ngei turah pawh kan ngai a ni.  

 Tin, job card holder hi mi 1,99,190 niin, active worker hi 1,98,892 kan nei 

mek bawk a ni. Chutiang chuan MGNREGS hnuaiah hian nikhata mi pakhatin a 

hlawh hi ` 211/- a ni a. Chumi chu a wage component hi direct-in an account-ah pek 

thin a ni a. Chutatanga 60% chu wage component-ah kalin, 40% chu material 

component ah a kal ve thung a ni. Tichuan, Pu Speaker, PMAY kan ti a, PMAY 

Gramin hi Rural Development Department hnuaiah hma lak a ni a. He thil hi a harsa 

khawp mai a. Kan ngaihthlak tawh leh kan hriat fo tawh ang khan SECC 2011 data 

kan hmang a, a dik tawk lo tih pawh kan hre tlang vek a. Khaw tam takah a dawng 

awm takte dawng lovin an awm a. A bik takin SECC data kan neih hmasakah hian 

mi 26,599 a ni a. Amaherawhchu, kan han enchiang a, eng emaw zat kan han paih 

thla a. Member zahawm tak Pu BD Chakma phei chuan ‘concrete building nei te 

pawh an awm a ni, Officer nupui te pawh an awm a ni’ a ti a. A data kha kum  

2011-a siam a ni a, chutiang chuan tih dik hnate kan han thawk chho a. 2016-2017 

atanga thawh tan a ni a, tun dinhmunah hian 2016-2017 pawisa chiah la hmuh niin, 

hemi atan hian in 4,806 sak a ni tawh a. Heng atang hian 2,506 kha sak zawh tawh 

niin, 2,300 hi la sak zawh loh a ni a. 2017-2018-ah hian in 1,794 sa tura target pek 

kan ni a, 2018 – 2019 atan hian target siam sak kan ni lo thung a. Chutiang chuan 

2019 – 2020 phase II atan hian Ministry chuan target 1,500 min pe a. Chumi tur 

chuan ruahmanna kan siam mek a. He 1,500 hi a bik takin kan hriat tawh angin data-

a upload tawh a nih avang hian Mamit District-ah 120, Lunglei-ah 343 leh 

Lawngtlai-ah 1,037 pe turin ruahmanna kan siam mek bawk a ni.  

 Tin, kan hmalakna dang leh ka sawi duh chu BADP hi Ministry of Home 

Affairs-in a rawn ruahman RD Department kaltlanga inpek a ni a. Hetah hian Pu 

Speaker, sawi a awm fo a. Thil hi a kal fuh mawh khawp mai a. Chumiah chuan 

kum 2019 – 2020 BADP fund hi Assembly Committee hrang hrangah te pawh kan 

sawiho nasa a. C&AG para te pawh neiin, chutiang chuan ruahmannate pawh kan 

han siam a. 2019 – 2020 BADP fund hi capital head atangin revenue head-ah dah 

kan dil a. Chutiang chuan min phalsak a, chumi enkawl tur chuan State 

Implementing Agency, SLRA kan din a, chungte chu society angin kan register fel 

a, chumi te chuan enkawlin rules and regulation pawh vet vek niin chutiang tur 

chuan kan kalpui tawh dawn a.  Grant-in-aid Bill angin kan kalpui tawh dawn a ni. 

Tunhmaa kalpui dan system kha kalsan tul nia kan hriat avangin khatiang khan kan 

han ruahhman a ni.  

 Tin, Pu Speaker, IWMP kan tih thin kha PMKSY tiin an thlak a, chu chu 

batch three thleng chauh kha kalpui tur an ti a. Chulaiah chuan batch three pawh kha 

min pe kim thei dawn lo emaw kan ti a, kan mangang khawp mai a. State Level 

Nodal Agency chuan Department of Land Resources-ah khan Annual Action plan 

siamin kan project neih mek, batch three hnuaia project 17 te enkawlna tur sum 

hmuh hmabak ` 32 crores kha kan zuk submit a, chutiang chuan ruahhmanate min 

rawn siamin tun hnaiah khan ` 15 crores chu min rawn sanction bawk a. Tun 

dinhmunah PMKSY hi tun thla chhung chauh kalpui tawh tur a ni a, central sorkar 

lamin project thar anga a rawn thlak Water Shed Development, scheme thar, project 

thar a rawn ruahman dawn a, chutiang tur chuan kan inruahman mek a ni, PMKSY 

hian khaw 57 a tuam mek bawk a ni. 

 Tin, SAGY chungchangah hian central sorkarin MP te model village tih kha 

a thlang thin a, chutiang chuan Rajya Sabha leh Lok Sabha MP ten thlangin 

monitoring hna chu RD-in kan kalpui mek a ni. Tin, NLCPR-ah hian project kalpui 

lai 4 kan nei a Mini Sports Complex Aibawk, Khawbung leh East Lungdar ah te kan 

nei a. Kan ngaihthlak tawh ang leh kan hriat angin member zahawm tak tak te 

pawhin tihhlawhtlin hlan kan nghakhlel a ni tih kha, East Lungdar-ah hian tunah 

hian hawn theih maiin kan peih tawh a. Tin, Khawbung Mini Sports Complex hi 96 

% kan thawk tawh a, kan zo tep bawk a ni. Aibawk-ah pawh thawh niin, multi 

shopping complex Saitual ami hi zawh tawh niin DC in tunah hian a luah mek a ni. 

 Tin, MzSLARM hmalakna hi a tam khawp mai a, hemi hnuaiah hian self 

help group 5177 kan nei a, village organization, VO kan tih hi 367 din tawh niin 

heta tan hian self help group hrang hrang, nuho ten anmahni intodelhna tur leh  

sustainable development an neih theihna turin nasa takin hma an la a. Tunah hian 

October 2019 atangin NERLP District thin Aizawl leh Lunglei hnuaia RD Block 9 

chu MzSLARM hnuaiah lakluh niin  khaw 62-ah MzSLARM hmalakna kalpui tawh 

a ni a. Heng zawng zawngah hian mipuite thawhpuina, tawiawmna kan mamawh tel 

tak zet zet a ni. A bik takin Bilkhawthlir lamah te, Hachek bial lamah te kuhva hnah 

hmangin plate an siam a, chumi chu tun laia disposable plate kan tih thlak nan pawh 

hian envinronment friendly te pawh a ni thei dawnin kan hria a, chungte chu nu hoin 

tunah hian tangkai taka kan hman theih turin an rawn siam chhuak mek bawk a. Tin, 

heng bakah hian rural artisans ten an kuta an dehchhuah an rawn pho chhuahna turin 

SARAS Fair Aizawl leh Champhai-ah te buatsaihin chung te chu a hlawhtlinna kan 

hmu chho mek zel bawk a ni.  

 Tin, SIRD kha kan sawi vak lo, a pawimawh khawp mai a, training chi hrang 

hrang lo petu te an ni a, administrative chungchangah te. Kawng hrang hrangin 

department/sorkar hmalakna, elected representative te leh NGO hrang hrang te 

training pein sorkar development kalpui zel dan turah pawh hlawkna kan neih 

theihna turin research te beiin ruahmanna an siam bawk a ni.  

 Tin, SPMRM kan ti a, (Shyama Prasad Mukherji Rurban Mission) hi Govt. 

of India in thing thlanga chengte tan integrated project hmanga infrastructure lama 

hma an sawnna tur atan kum 2016 atang khan a ruahman a, chutah chuan RD Block 

4 Khawzawl, East Lungdar, Thingsulthliah leh Aibawk-ah te hmalak niin tunah hian  

a hlawhtlinna kan hmu chho mek zel bawk a ni. 

 Tin, kan hriat angin DRDA-ah hian thawktu 91 te chu court-in dah nghet 

turin min rawn ti a, chung chu sorkar sum dinhmun te enin harsatna chi hrang hrang 

te kan paltlang a. Amaherawhchu Council of Ministers thu khawm   dt. 30.9.2019 

chuan ‘Special skill for absorption of 91 employees of District Rural Development 

Agency 2019,” chu min approve sak ta a, kan lawm tak zet a, kan House Leader 

chungah pawh lawmthu ka sawi a. Chutiang chuan anmahni dah ngheh dan turah 

hian department chhungah la tih fel tur tam tak a awm a, chung te pawh chu 

ruahmanna chak takin kan kalpui a. Tun hnai lawkah hian anmahni dinhmun leh an 

thut dan tur te chhingfel turin ruahmanna kan insiam fel thei dawn a ni.  

 Tin, Pu Speaker, lawmawm em em chu Rural Development Department 

hmalakna hi a zau a, chutih karah chuan heng kan hmalakna chi hrang hrang zingah 

nikum chhung khan lawmman kan dawng teuh mai a. Hetiang hi keimahni tih theih 

pakhatmah a awm lo a ni. Kan kut ke chu VEC te, VC te, BDO te leh thawktu 

zawng zawng te leh mipui te an ni tih hi kan hrechiang em em a, chutiang tur chuan 

a monitoring ti tu officials te an thawhrimna, inpekna zar liau liau a ni a, a bik takin 

award hi MGNREGA-ah hian 1
st
 position kan lakna hi Position in implementation of 

secure under MGNREGA te, 1
st
 position in Work Completion under MGNREGA te, 

Champhai district-in 1
st
 position in Work Completion under MGNREGA te bakah 

Khawpuar VC-III-in 3
rd

 position in GP level-a Best performing GP Sarpanch in 

implementation of NREGS-te an dawng a. Tin, Urban-ah 2
nd

 position in overall 

performance in under SPMRM Urban, small state-ah khan kan dawng bawk a. 

 Tin, RLM hmalakna Financial Inclusion under DAY - NRLM-ah khan 1st 

position kan dawng bawk a. PMAY Gramin kha kan ti tha lo viau emaw kan ti a, 

hmalak pawh kha a sak viau mai a. Khatah khan individual award to fill 

functionalist for excellence work kha Pu Robert Lalramchuana, President, V/C 

Khamrang, Kolasib District leh Pi Zirsangliani, DLA, Serchhip District te khan an 

dawng bawk a.  

 Tin, DISA kan tih Vigilance and Monitoring-ah khan 3
rd

 position in DISA 

implementation kha Mizoram in kan dawng bawk a ni. Chutiang chuan  hlawhtlinna 

kan hmu chho zel a. Amaherawhchu za a za hlawhtlinna hi a lo har khawp mai. Pu 

Speaker, chutiangah chuan kan hmalakna felfai tawk lo te tam tak a awm ang tih kan 

ring a ni. Chung angte pawh chu thurawn min petu tur leh a hmuna kan bial theuhah 

te pawh kawng dik zawk leh tha zawk min petu tur chu hon’ble MLA te kan ni a. 

Chungah chuan eng tik lai pawhin kan inhawng reng a, thurawn pek theih reng kan 

ni. Hauh theih kan ni a, thurawn pek theih kan ni, kan lo dawh zel ang. Kan 

insiamtha ang a, insiamthatna tur tam tak pawh kan nei ngei ang tih hi kan pha lo  

a ni.  

PU LALDUHOMA : Pu Speaker, a lawmawm khawp mai a. Nichina 

member zahawm tak Pu Nguna sawi ang kha session hmasaah pawh kei pawhin ka 

sawi tawh a. VEC te hi ruling an nih loh chuan awmze nei loa sawisak an ni ta a. 

Chu lo pawh chu Pu Speaker, ka sawi duh chu Zote leh a chhehvel, Ramlaitui tih 

bawr velah sawn material component sum lo kal hi a pawisa faiin ruling party-in eng 

emaw zat an draw tawp mai a, an insem tawp mai a. Hna an thawk bawk si lo a, a 

leh pek kha a lo kal thei tawh lo a, hnathawh a nih si loh avang khan tih te an VCP 

ngeiin min rawn hrilh a ni. A ruling party zawk hi ram tikhawlotu kan nih mai chuan 

a tha dawn lo a. House Leader ngei pawh hi ka han phut deuh a. Hetiang thil report 

kan dawn hi chuan min interact sak hial se ka duh a.  

 Tin, chu loah chuan kan sawi rik zawk model village kha min thlan tir a, kan 

han thlang ve bawk a. Term hmasa pawh khan awmzia a nei miah lo a. RD hi a 

pawimawh berin ka hria a, District level Committee kan neihnaah hian. District-a 

department tin hian hna pakhat tal term khat chhunga thawh tum ta se model village 

thlanah hian. Instruction min pek sak thei dawn lawm ni? Tichuan model village 

neihin awmzia a nei deuh ang chu maw le!  

PU C. NGUNLIANCHUNGA : Pu Speaker, a nih Gramin tak kha Gram 

Sabha khan thlan tir ngei a ni thei tawh ang em tih kha. A chhan chu a kal tawhah 

khan ka bial bikah te pawh Gram Sabha thlan loh kha MNF V/C lohnaah kha chuan 

a chhuak vek mai a. Kum thar atang hi chuan hei kum khat a kal ve tawh a, tawk ve 

viau tawhin ka hria a. Kum thar atang hian tih theih a ni ang em tih ka zawt a. 

Pakhatna lawmman kan hmuh zawng zawng kha sorkar kalta thiltih an enna atanga 

kan dawn a ni em tih ka zawt e.   

PU LALRUATKIMA, MINISTER       : Pu Speaker, ni lo ve. Tun December 

thlaa kan dawn a ni a. Kan work te kha tuna kan thawh vek hi a ni a. Member 

zahawm tak Pu Duha sawi kha, a dik a. Material component hi sorkar hmasa khan 

90/10 angin kan kalpui a, VEC te khan 10% an chang a. E, a dik lo ve tiin State 

Employment Guarantee Council ka hoa thukhawm chuan 40/30/30 ni se tiin VEC te 

kha chanvo tam zawk kan pe a. Chutah chuan a implementing agency kha V/C te ni 

lovin VEC (Village Employment Council) te leh Block Employment Council te, 

District Employment Council te a ni a. Kha mite kaltlang khan kha mite khan 

development works kha an thawk thin a.  

 Hun kal tawh kha kan sawi lo thei lo va. Minister ni thin te pawhin he House 

zahawm takah te pawh ka sawi thin chu district tam takah opposition lam, eptu lam 

te pek loh an ni thin. Hei hi eng nge a awmzia le kan ti thin a. Hmanniah pawh 

Minister hlui pakhat ka zawh chuan ka bialchhungah kum 10 chhung khan 

vawikhatmah opposition VEC te ka pe lo ve, a ti a. Keini erawh chuan a rualkhai 

thei ang berin sem tum ila, ruahmanna siam ila tiin khalai kha chu kan han kalpui a 

ni a. Tin, PMAY Gramin chungchang member zahawm tak Pu C. Ngunlianchunga 

rawn sawi kha, PMAY Gramin hi Gram Sabha kaltlanga thlan thin a ni a. Chu chu 

kan upload fel vek tawh a, central lamah pawh kalpui niin tihdanglam leh kha a 

theih loh a. Tunhnaia thlan leh mai theih kha a ni chiah lo a. Chumi ang SECC data 

2011 kan neih ang khan tunah hian thlan a ni a. Chumia awm lo te kha chu telh mai 

kha a har em em mai a ni. (Interruption) 

PU C. NGUNLIANCHUNGA  : Pu Speaker, tel lote chu a thlan theih lo 

va. Tunah Dungtlang BDO chuan V/C tin hnenah PMAY Gramin thlan leh tur a ni 

a, selection lo siam rawh u, tiin order a pe a ni. Lehkha a pe a, WhatsApp-ah pawh 

en theih maiin tunah hian a awm mek a ni.  

PU LALRUATKIMA, MINISTER : Pu Speaker, kan lo en ang e.  

S P E A K E R    :  A thar leh tur a ni lo maw ? Kha kha keipawh …. 

PU C. NGUNLIANCHUNGA  : Pu Speaker, in khua atangin chumi zat 

chu lo thlang rawh u tiin a profoma nen hming, pa hming tikhan a awm vek a ni. 

Hetah WhatsApp-ah pawh hian en theih maiin a awm a ni.  

PU LALRUATKIMA, MINISTER : Pu Speaker, kan lo enzui dawn  nia. 

Khami SECC data 2011 a a tel loh chuan thlan mai theih kha a ni bik lo a ni tih an lo 

hre lo palh a ni ang e, kan lo enzui dawn nia.  

 Pu Speaker, model village kha VAGY an ti a, SAGY ni lovin. MLA tin te 

pawh hi sorkar hian eng angin nge kan kalpui leh ang tih hi kan ngaihtuahnaah a 

awm reng a. Chutah chuan MLA te pawh kan model village han cheibawl duh te 

pawh kan nei thei lo vem ni tih te pawh kan rawn zawt che u a. Tunah hian 

ruahmanna kan siam a. A bik takin Project Director te kan lo hrilh ang a, hemiah 

hian ni 100 inhlawhna ang chi NREGS hnuaiah te pawh theih ang angin khang kan 

model village te kha chu lo tuam kan tum dawn nia.  

 A bik takin ka han sawi tel duh reng reng chu, Rural Department hmalakna 

reng reng hi Convergence Scheme-a kal turin Ministry lam chuan nasa takin min 

nawr reng a. Amaherawhchu department tam tak hi thumrawn kan tih, thawhho hi 

kan thiam tawk lo ni te pawhin a lang a. Keini department-in duh ngawta tih ngawt 

hleih theih loh kha a nihna chin a awm fo avangin heng harsatna hi kan tawk leh thin 

a. Rurban kan han tih ang te pawh CGF te, khatianga kalpui a nih avang khan MLA 

fund thleng khan a nghawng tel avangin MLA te remtihna kha a pawimawh khawp 

mai a. Chutiang chuan kan hmalakna chi hrang hrang te pawh hi convergence a 

kalpui kan thiam a, kan inzir chhoh zel pawh hi he House kaltlang hian department 

hrang hrang te pawh ka ngenin ka sawm duh a ni e.  

 Tichuan Pu Speaker, vawiinah ka department enkawlte Demand no. 6-na 

Land Revenue & Settlement- ` 39,94,04,000, Demand No.26-na Information & 

Public Relations - ` 16,28,52,000/-, Demand no.38-na Rural Development -   

` 3,68,09,56,000/-. A vaiin  ` 4,24,32,12,000/- chu he House zahawm tak hian min 

pass pui turin ka rawn ngen e. Ka lawm e. 

S P E A K E R : Tunah chuan Minister zahawm tak Pu Lalruatkima’n a 

Demand no. 6-na Land Revenue & Settlement - ` 39,94,04,000/-, Demand no.26-na 

Information & Public Relations - ` 16,28,52,000/-, Demand no.38-na Rural 

Development - ` 3,68,09,56,000/-. A vaiin ` 4,24,32,12,000/- te hi House-ah pass a 

rawn dil a. Remti apiangin ‘Remti’ ti ru le (Members : Remti) Remti lo kan awm 

em? Kan awm chuan ‘Remti lo’ ti ula.  

 Aw le, tunah chuan Minister zahawm tak Pu Lalruatkima department chan 

Demand No. 6-na Land Revenue & Settlement- ` 39,94,04,000/-, Demand no.26-na 

Information & Public Relations- ` 16,28,52,000/-, Demand no.38-na Rural 

Development- ` 3,68,09,56,000/-. A vai a belhkhawm ` 4,24,32,12,000/- hi House-

in lungrual takin a pass a ni. 

PU LALRUATKIMA, MINISTER : Pu Speaker, ka lawm e. 

  SPEAKER   :  Tunah chuan Minister zahawm tak Dr. K. Beichhua kan sawm 

ve leh tawh ang a. Kan sawihona-te lo wind up a, sawifiah ngai a tihte rawn sawifiah 

a, a Demand-te House-ah pass rawn dil nghal bawk turin i lo sawm ang. 

Dr. K. BEICHHUA, MINISTER : Pu Speaker, ka lawm e. A hmasain 

member zahawm tak tak 26-in ka department chante an sawiho a. Chungah chuan 

sawiselna lam tawngkam hman a awm lo a, lawmthu sawina leh infuihna duhawm 

tak tak tawngkamte, ngaihthlak nuam deuh deuhte kan lo hria a, a hmasain lawmthu 

ka sawi a. An tawngkamte leh an fuihna leh an tawngkam faknate hian hma lamah 

challenge ropui tak min siam sak ngei ka beisei bawk a ni. 

 Pu Speaker, kan hriat angin ka Demand 4 te hi chipchiar taka sawi dawn 

chuan pangang atanga bawng leh sial thleng a ni a, Rangvamual zu atanga Scotch 

whiskey thleng a ni leh bawk a. Helamah naute a nu pum atanga tar pension thleng a 

ni leh bawk a, hritlang damdawi psedophedrine atanga No.4 thleng a ni leh bawk a. 

Chuvang chuan Pu Speaker, chipchiar taka sawi loh ka lo tum ang a, a tawi thei ang 

bera sawi ka tum ang a. 

 Demand no.7-na Excise & Narcotics hi member-te lam atang khan zawhna 

leh hriatthiam loh lai sawi pakhatmah an awm lo a. An tawngkam atang chuan 

vawiina kan dinhmunte min hriatthiampui a, Zoram-in excise enforcement kan 

mamawh ziate kan ngaithla a, a ropui ka ti a. Chutah chuan Pu Speaker, tlema 

zawng kan hmalakna member zahawm tak takte hmaa han tarlan hi a pawimawh ka 

ti a. 

 Excise & Narcotics Department-in kan hmalak dan chu Pu Speaker, 

enforcement hi 433 kan ni a. Mizoram Liquor Prohibition Act kan lo hman takah 

chuan kan Chief Minister, Finance Minister ni bawk chuan enforcement lam tichak 

turin Inspector 1 post min pek belh a, Group-D 4 min pek belh a, Driver 2 leh 

Inspector 3 leh Sub-Inspector 2 hi la lak tur a ni dawn a, UDC 3 leh LDC 2, 

Constable 45 vawiinah hian la turin hma kan la mek a ni. 

 Chutiang chuan Excise Department hian Mizoram Liquor Prohibition Act, 

28th May, 2019 leh ND&PS Act, 1985 te hmang hian hma kan la chho mek a. Kan 

hriat angin 28
th

 May, 2019 atang khan Mizoram chu zu khapna state a lo ni ta a. 

Chutiang chuan theihtawpin hma kan la chho zel a. Excise Department-in 7
th

 Jan, 

2019-ah khan Rangvamual-ah Excise Check-post kan hawng a. Khulai Excise-

Check-post kan hawn nachhan pawh Pu Speaker, i hriat angin Rangvamual leh 

Phunchawng kawng khu Zoram kawtchhuah a ni a, Zoram hmel mikhual ten an 

hmuh hmasakna ber a nih avangin khulaiah khuan zu leh zu in thin te khu kan hmu 

tam a, member-te pawhin in hmuh theuh thin ang a khuan. 

 Chuvang chuan Excise kan indaih leh daihlo pawh sawi lo in helai hi 

theihtawp chhuaha hma kan lak a ngai a ni tiin khulaiah khuan Outpost kan hawng a, 

a tangkai hlein kan hria Pu Speaker. Kan enforcement lam pawh thahnem an ngai a, 

nitin ramhnuaia chhuak an awm a, nitin mai an hna khu tlin takin theihtawp 

chhuahin an thawk a ni. Chungah chuan kan enforcement lam chungah pawh 

lawmthu ka sawi ni bawk se. 

 Pu Speaker, Outpost dang Zokhawthar-ah khian hawn kan tum a. Chu chu 

Trade & Commerce lamte pawh kan dil a. Anni pawhin hmunhma min la pe turah 

pawh kan ngai a ni.  November ni 8, 2019-ah khan  District 8 zingah Lawngtlai hi 

Excise office la awm lo, Assistant Superintendent office awm lo va la awmchhun a 

nih avangin  Lawngtlai-ah hian ni  November ni 8, 2019 khan District Excise Office 

kan va hawng bawk a ni.  

 Chu lovah chuan Pu Speaker, tunah hian Mizoram Liquor Prohibition Act 

hnuaiah, kan sawi tawh ang khan enforcement tichangtlung turin theihtawp 

chhuahin hma kan la mek a. Chung kan enforcement neihte leh vawiina kan 

department-ina theihtawp chhuah a hma kan han lakna angah kan achievement 

report hi member zahawm tak takten an hriat ve thain ka hria a, tawite in han sawi 

ta ila. 

 Pu Speaker, zu, country liqour kan tih hi 2019-20 chhung report ni ta se. 

Country liqour hi litre 84002.860 kan man tawh a ni. Zu bilh lai fermented rice kan 

tih hi 1,20,396½ man tawh a ni bawk a. Dawidim kg 536.518 kan man tawh bawk a 

ni. IMFL 750 ml hi barrel 13373 leh a loose 2 kan man bawk a.  Tin, IMFL hi 375 

ml  hi 11724 leh loose barrel 2 kan man bawk a.  Beer 650 ml hi 4040 kan man 

bawk a ni.  Tin, Beer 500 ml hi 9969 kan man bawk a.  

 Chu lovah chuan foreign import liqour kan tih hi 616 bottle kan man bawk a. 

Canned beer kan tih hi 1349 kan man bawk a. Chutiang chuan utensil lam, a siamna 

hmanrua te pawh hi tam tham tak department enforcement lam  hian an man bawk a. 

Tin, vehicle 2 wheeler hi 78 man a ni bawk a, 3 wheeler 11 man a ni a.  LMV 93 

man a ni bawk a ni.  

 Chu bakah drugs kan man te hi LDPS Act-ah khan, heroin hi kg 11.227, 

opium  kg 2.177, ganja hi kg 315.239,  speudoephedrine hi Kg 90.692 kan man tawh 

bawk a.  Methamphetamine hi kg 134.841 man a ni a, nitrazepum hi 412, 

alprazolum 5833, diazepam 52, tramadol hi 9264, cough syrup hi 26550 phial man a 

ni bawk a. Dextropropoxyphene hi 65 capsule man a ni bawk a, Bruphenorphine  hi 

48 man a ni bawk a ni. Hengte hi Pu Speaker, tuna Excise Department in  kan 

achievement tawite ka rawn tarlan ni se. 

 Kan hriat angin Excise Department hi enforcement kan la tlem a, vawi leh 

khata inlak zung zung theih a ni bik lo va. Kuminah nichina ka rawn sawi ang zat 

kha kan Chief  Minister duhsaknain kan han la chho ang a, financial year tharah te 

pawh hma kan la chho turah beisei ila.  

 Chutiangchuan vawiina kan hmalakna chinah hian lawmthu sawina tur tam 

tak kan neiin ka hria a. Central YMA te, YMA branch te, kohhran lam te leh NGO 

hrang hrangte pawhin theihtawp chhuahin he kan hmalaknaah hian min pui nasa a 

ni. Chu chauh pawh ni lovin Home Department hian nasa takin min pui bawk a. 

Home Department chauh pawh ni lovin Assam Rifle lamte pawh hian border velah 

theihtawp chhuahin min pui bawk a, an chungah lawmthu kan sawi bawk a ni. 

Member ten han react tur ang chi question an siam lem lova. Pu Speaker, kha kha 

Excise Department dinhmun ka rawn tar lan ni se.  

 Demand no. 29, Social Welfare Department ah hian Pu Speaker, member te 

zawhna tlem a zawng ka han react ang a. Member zahawm tak Pu Andrew 

H.Thangliana’n Anganwadhi centre ah tui litre 5000 chin bill hi PHE-in a exempt 

thei em a tih chu PHE Department ah kan zawt a, a chhanna kan la dawng rih lo a ni.  

 Tin, kan member zahawm tak Dr Vanlaltanpuia’n trained Councellors te neih 

ni se, a tih kha, vawiina kan MSW leh Psychologist te hi trained councellors te an ni 

a.  Case workers leh councellors kan tihte leh psychologist kan tih ang chite hi post a 

awm a. Anni hian psycho-social problems te an deal thin a ni. Chumi piah lamah 

chuan spiritual lama councellors te pawh kan nei a. Anni hian thlarau lama tuihalna 

zawnah councelling min neih sak thin bawk a ni.  

 Tin, Pu Ramthanmawia zawhna Farkawn leh Sesih Anganwadi Centre te hi a 

hmun sawn ngai a ni a, sak thatna tur hi sum min ngaihtuah sak thei ang em a ti a. 

Ministry atangin sum hi min pe tawh a. Chu chu Ministry of Women and Child 

Development atangin kan dawng tawh a, a building pawh sak a ni tawh a ni. 

Chuvangin tun dinhmuna sa nawn leh tur chuan kan la thei lo va, pawi kan ti hle. 

Mahse kan hma lama kan kal chhoh zelna turah hma lak chhoh zel kan tum dawn nia 

tih kha ka chhanna ni phawt se. 

 Old Age Pension chungchang kha November ni 1, 2019 atanga effective 

turin Indira Gandhi  National  College Pension  Scheme ah khan 60-70 years ho kha 

` 200 central share a ni a, state share kha 50 a ni a. Chu chu cabinet meeting-in a 

tipung a 50%-in a tipung a, tunah chuan ` 250 November  ni 1  atanga pek tur an ni.  

Tin, INGWPS-ah khan central share 300 a ni a, state share  50 a ni a, hei pawh hi 

50%-a tihpun a ni leh bawk.  Tin, IGNDPS-ah khan 300 central share kha state share 

50 a ni a, hei pawh hi 50% state share hi tihpun a ni leh bawk a ni tih ka chhanna  

ni se. 

 Pu Speaker, Social Welfare Department hi kan hriat angin nikum lam 

atang khan bifurcate a ni a.  Social Welfare and Tribal Affairs, Directorate of Social 

Affairs, Social Welfare and Tribal Affairs Department leh Woman and Child 

Development Department-a bifurcate a ni.  Tunah hian Pu Speaker, in luah tur zawn 

mek a  ni a, department hi inthen hlawka a hrana awm tur kan nih laiin  in luah tur a 



866 

 

la remchan zan loh avangin tun atanga reilo teah chuan in In luah tur pawh kan tihfel 

theih kan ring a.  Tunah hian building pakhatah kan awm ho a, chutiang chuan kan 

kal chho mek a ni.   

 Social Welfare and Tribal Affairs Department lam hmalakna tlem a zawng 

han sawi leh ta ila. Pu Speaker, disability-ah khan Educated Unemployment Person 

with Disability kha state scheme a ni a, hei hi 1
st
 April, 2019 atangin ` 250 pek thin 

chu ` 650-a tih san a ni.  Disability Pension State Scheme hi 2nd April atangin ` 250 

pek thin chu ` 350-a tihsan a ni bawk.   Pu Speaker,  Rehabilitation Home for 

Person with Mental Illness tih hi psychiatric problem neia, enkawlna dawng tawh, 

mahse awmna mumal neilo te tan hian Home sak tur a ni tih Supreme Court order 

kan dawng a.  Chumi bawhzui chuan 2
nd

 February, 2019  Cabinet thukhawm chuan 

din turin a pass a.  Hemi atan  hian pawisa cheng  nuai 148.79 lakhs chu state fund 

atanga dah a ni bawk.  Pu Speaker, Unique  Disability Identity Card  hi tunah hi 

chuan manual-a tih a nih tawh loh avangin hemi tur hian department chuan hma a la 

chho a, piangphunga rualbanlo sorkar atanga hamthatna beisei te tan Unique  

Disability Identification ang hian ID card  siam mek a ni.  Medical Superintendent, 

district tin hnenah in report theih a ni bawk a. Tin, District Medical Superintendent-a 

ti theilo te tan camp kan buatsaih sak leh ta a. Camp hi December thleng kalpui a ni 

a, December atang kha chuan Doctor Specialist te an indaihloh deuhhlek avangin 

kan la chawl rih a.  Hei hi tun atanga reiloteah chhunzawm leh tura beisei a ni bawk 

a ni. 

 Tin, Centre for Specially-abled Persons hi rualbanlo ten puanthui leh 

pheikhawh chhe siam an zir theih nan Aizawl-ah leh Lunglei-ah tunah hian centre 

kalpui mek a ni bawk.  NACP kan tih upa pension kha, nichina ka rawn sawi tawh 

ang khan state sorkar hian a share chu 50%-in a tipung bawk a.  He hamthatna 

dawngtu hi mi 25649 an ni tawh a ni.  Tin, Pu Speaker, Senior Citizen Identity Card 

pawh kha tunah hian siam a ni mek bawk a. Senior Citizen Identity Card leh Unique 

Disability Identity Card kha tunah hian theihtawp chhuaha kalpui mek a ni bawk a.   

 Tin Old Age Pension chungchangah hian zawhna tam tak a awm thin a, 

vawiina Old Age Pensioner ho hi BPL list-a awm ni rawh se tih a ni a.  Chung BPL 

list ami chu Economic & Statistics record atanga kan based a ni ta a. Hengah hian 

eng eng emaw neuh neuh district hrang hrang atanga harsatna te pawh complaint 

kan dawng ve thin a.  Chung avang chuan tun atanga reiloteah  hi chuan base line 

survey neiha, mahnia he BPL list hi siam ngei kan tum a ni tih kha Pu Speaker, ka 



867 

 

rawn tarlang duh bawk a.  Tin, Pu Speaker Dead Person Scheme hrang hrang  

Ministry of Tribal Affairs, Government of India atanga kan hmuh te Article 275 

atang khan 2019 atanga 2020 chhung hian project 174 kan thehlut a.  Chunga 

amount min approved sak tawh chu nuai 6598.83 a ni.  Amount rawn release tawh hi 

6158.06 lakhs a ni a, balance 440.77 a awm bawk.  Pu Speaker, Special Central 

Assistance to Tribal Sub-Scheme atang hian project 33 kan thehlut a, chutah chuan 

nuai 12806.50 approved a ni tawh a.  Amount min rawn release sak tawh hi nuai 

1683.75 a ni a, balance hi nuai 1402.75 a ni bawk. In support to Tribal Research 

Institute-ah hian project 10 kan thehlut a, hengah hian nuai 880 min lo pe tawh bawk 

a, amount hi nuai 880 min rawn release sak tawh bawk a ni. Pu Speaker, heng kan 

project leh hmalaknaah Pathian zarah kan hlawhtling viau a, kan lawm hle a ni tih he 

House zahawm takah ka sawi duh a. 

 Pu Speaker, nichina sawi tawh ang khan bifurcate kan nih hnuah Women & 

Child Development lamah hian Director hran neiin kan kal chho a. Heng Director 

hran kan neih hnua kan hmalakna tlangpuite leh kumin chhunga kan hmalak tawhna 

tlangpui sawi lang ta ila. 

 Nichina memberte’n an hriatthiamloh lai an rawn sawi, member zahawm tak 

Dr. B.D. Chakma zawhna, a biala Anganwadi Centre an neilohna a rawn sawi kha 

kan lo en zui ang a, theihtawp chhuaha hmalak kan lo tum dawn nia tih kha ka 

chhanna ni se. Tin, bial dang Angawadi kan neih lohna te pawh kha theihtawp 

chhuahin hma kan lo la ang a, siam that kan lo tum zel dawn nia. 

 ICDS hnuaiah hian scheme hrang hrang a awm a, Anganwadi service a awm 

a, Supplementary Nutrition Programme, nutrition kan inpekna ang chi te, 

immunization te, nutrition and health education te, health check up leh referral 

service ang chi te hi ICDS hnuaiah Women & Child Development hnuaiah chak taka 

kalpui mek a ni a. Tin, tun dinhmunah hian Anganwadi Centre hi 2244, workers 

2244 leh helpers 2244 kan nei bawk a ni. Naupang thla 6 atanga kum 6 hi mi 

1,26,880, nau nu hnute tui peklai 29,296 an awm bawk a, school dropped out kum11 

– 14 inkar hi 1,113 an awm bawk. Scheme for Adult Scheme hnuaiah hian hmeichhe 

naupang kum 11 – 14 inkar school dropped out te hamthatna tura hmalakna hrang 

hrang tha taka kalpui a ni bawk a, tun dinhmunah chutiang mi chu, mi 1,113 kan nei 

bawk a, National Creche scheme hi naupang kum 6 thleng a huhoa enkawlna ani a, 

heng hoho day care tha tak tak leh nutrition pek an ni bawk a. Chu loah chuan Pu 

Speaker, Pradhan Matru Vandhan Yojana (PMMVY) kan ti a, hei hi nu naupai leh 

hnutetui hne lai sorkar hnathawk lo te sum faia inenkawlna tur pekna scheme 

hnuaiah hian thil lawmawm deuh mai chu, ram pumah he scheme hnuaia hamthatna 

dawng zat mi 1,6,401 an ni a, pawisa pek chhuah tawh zat chu cheng vaibelchhe 

73.17 a ni. Ram pumah parukna kan ni a, North-east state zingah pakhatna kan ni 

bawk a ni. Mihring vaibelchhekhat aia tlem chenna ah 4
th

 kan ni a. India ram pum 

pui hi zone 4 anga then kan ni. Chutah chuan Serchip hi PMMVY Best District 

Award  2019,  New Delhi-ah an zuk la a, kan lawm hle a ni. 

 Pu Speaker POSHAN Abhyaan-ah hian kan thawk tha hle in ka hria a, 

hengah pawh hian overall implementation ah ICDS/CSS ah lawmman pakhatna kum 

2019 khan category pahnihah kan dawng a, pawisa faiin vaibelchhe 2.5 kan dawng 

a, chungte chu staffed arrangement-ah te kan hmang a, anganwadi thalo lai repair tur 

ang chi te repair nan te kan hmang bawk a ni, Bhal Bhavan hi vawiin thleng hian 

kalpui mek a ni zel bawk a. Chu loah chuan State Commission For Women pawh hi 

member panga niin, Chairperson te nen chak taka kal mek kan ni bawk.  

 Tin, State Social Welfare Board kalpui mek a ni bawk a, State Resource 

Centre For Women te pawh vawiinah hian kankal pui mek bawk a, Mahila Shakti 

Kendra pawh hi Champhai, Siaha, Serchip leh Mamit District-ah te kalpui mek a ni 

bawk a. Bati Bachao Bati Padhao hi Siaha leh Serchip Distric- ah kalpui mek a ni 

bawk a. Chuloah Mahila Police Volunteers  te pawh hi Lunglei leh Aizawl kal mek a 

ni bawk. One Stop Centre hi District hrang hrangah vawiinah hian kan zo deuh vek 

tawh a, Mamit khu a la function chiah lo a, District zawng zawng-ah One Stop 

Center pawh a function tawh tih   Pu Speaker, he House-ah hian ka sawi duh bawk  

a ni.  

  Universal Women Helpline pawh hi Aizawl-ah kan nei a, Swadhar Greh 

pawh hi District tinah kan nei vek a, in luahin heng hi NGO ten an run a ni. Ujawala 

pawh kan nei a, hei hi Protective Home tuna kan kalpui mek a ni bawk a, Maumual-

ah khuan. Protection of Women from Domestic Violence Act, 2005 pawh hi chak 

tak a kalpui mek a ni bawk. Tichuan Pu Speaker, Sexual Harassment of Women at 

Workplace Prevention Prohibition & Redressal Act, 2013 pawh chak taka kalpui 

mek a ni bawk. Working Women Hostel hi Aizawl-ah pakhat kan nei bawk a, 

Residential Institute & Traning Center (RITC) pawh hmeichhe enkawl ngai, ven 

ngai leh sahimna atana security training leh self-employment an neih theih nan hma 

lak mek a ni a, Durtlang-ah  neih a ni a, tailoring leh embroidery zirtir mek an ni 

bawk a ni. Heng hi Pu Speaker, vawiina Women & Child Development hnuaia 

Social Welfare Department hmalakna tlangpui te chu a ni.  

 Pu Speaker, Demand no. 34-na Animal Husbandry & Veterinary hi han react 

vak tur a awm lo a. Member zahawm tak Dr. BD Chakma question rawn raise kha 

ka react tur awmchhun chu a ni mai a. Borapansuri leh Lawngpuighat-ah RAH 

Centre sak theih ni se a tih lai kha, hei hi NABARD RIDF hnuaiah sakna tur 

proposal thehluh a ni a, mahse kan la hmu thei tlat lo a, theihtawp kan lo chhuah 

dawn nia, tih kha ka chhanna ni se. 

 Pu Speaker, kan hriat angin Animal Husbandry & Veterinary Department 

chuan Mizoram hi sa, bawnghnute leh artui-ah kan intodelh theih nan nasa taka hma 

lak hi a tum a ni. Hlawm hnihin then ta ila, pakhatnaah chuan Animal Husbandry leh 

Diary Development a ni a, pahnihnaah chuan Veterinary Service leh Public Health a 

ni ta a ni. Animal Husbandry and Diary Development chuan ran vulh dan tha zawk 

leh hlawk zawka kan kalpui theih nan, ran chi tha zawk neih theihna tur leh 

hmalakna hrang hrang a huam bawk a. Tin, ran vulh dan tha zawk mipui hnena 

zirtirna pawh a huam bawk a ni. Hemi hnuaiah hian state leh central atanga scheme 

leh project hrang hrang kalpui thin a ni bawk. Tin, a hlawm hnihna Veterinary 

Service and Public Health-ah hian kan ran vulh tipung tur leh sa thianghlim tam tak 

thar chhuak tur chuan kan ran vulhte a hrisel a ngai a. Kan hriat angin mihring leh 

ran te hi insi reng kan ni a, zoonotic disease kan tih ang chi, natna inkaichhawn theih 

tam tak mihring leh ran ah hian a awm a ni. Chung zawng zawng laka kan invenna 

tur leh hri atanga kan invenna tur ang chi te damdawia kan inenkawlna ang tur chi 

te, heng hian a tum a ni. Chutiang chu AH & Vety. Department kalphung a ni ta a. 

 Scheme leh project hrang hrang kalpui mek a ni bawk a. Pu Speaker, scheme 

kan neih ang te te, National Livestock Mission kan tih ang chi te, heng vawk vulh 

leh kel vulh ang chi ah hian hma lakna department chuan a kalpui mek bawk a. 

Tunah pawh hian vawk chi tha UK atangin Delhi ah kan chah thleng tawh a, vawk 

chi tha 41 kan chah thleng a, 4 hi a thlawnin min pe bawk dawn a. Tunah khuan 

quarantine station-ah a awm a. Heng quarantine station a la awm mek pawh hi 

keimah ngei Delhi-a ka kal khan Union Cabinet Minister zahawm tak hnenah 

quarantine fee leh thil dang te pawh min free turin ka dil a. Ani pawh chuan ka 

custom charge leh quarantine fee tur min free a. Vawiinah hian Delhi-ah chung 

vawkte chu a rawn thleng vek tawh a, March thlaah hi chuan kan lak chhoh theih 

kan inbeisei bawk a ni. 

 The Dairy Development and Rashtriya Popular Mission, RGM hnuaiah hian 

artificial insemination  kan tih ang chi bawng chi tha zawk siam chhuak tura hma 

lakna te, vawk te pawh ni ta se, tuna kan neih aia a chi tha zawk kan neih theih zelna 

tura hmalakna hei hian a kawk a ni. Chuloah chuan Feed and Fodder development 

kan tih angah hian kan hriat angin NLM hnuaiah kalpui a ni ta a, feed and fodder 

lama kan hmalak chhohna turah hian hmalakna kalpui mek a ni a. NEIDA te nen 

tanghoin, tunah hian Mizoram hmun thenkhatah chuan compact based farming 

kalpui mek a ni bawk. 

 DRP Controlled Programme pawh hi ran, natna hrik atanga lo venna 

vaccination programme a ni, hei pawh hi kalpui mek a ni bawk. Classical Swine 

Fever Controlled Programme pawh hi chak taka kalpui mek a ni bawk a ni. Pu 

Speaker, Assistance to State for Control of Animal Disease tih pawh hi ran hri leng 

hrang hrang venna vaccine leh damdawi lei thin a ni bawk. Establishing and 

Strengthening of Veterinary Hospital and Dispensaries hi Rural Animal Health 

Centre pathum – Muallianpui, Khuangleng leh Thingsai ah tunah hian siamthat tura 

hma lak mek a ni bawk a. NABARD RIDF hnuaiah hian,     Pu Speaker, theihtawp 

chhuahin project te kan thehlut a. Tunah hian kan project hlawhtling, hma kan lak 

chhoh mek chu District Veterinary Hospital, Lunglei, Lawngtlai, Siaha, Serchhip, 

Mamit, Kolasib leh Champhai Hospital te vawiinah ensak theihin hma kan la chho a, 

bul kan tan tawh a ni tih he House zahawm takah hian ka rawn sawichhuak bawk a. 

RKVY hnuai atang hian scheme emaw neuh neuh te chu kan dawng ve bawk a ni. 

 Pu Speaker, kan hriat angin kan ram dinhmun, vawiina ran pawnlam atanga 

ran lakluh kan khap mek hi, mipui lam atang pawh hian an tawiawmna kan dawng 

tha hlein kan hria a. Ran, PRRS  hri vei kan hmuhchhuah, a positive hi 448 man a ni 

tawh a, District Magistrate te atangin. Chung ho chu destroyed vek an ni tih ka sawi 

duh bawk a. Tin, heng ram pawn atanga vawk lakluh kan phal loh pawh hi Pu 

Speaker, he House zahawm tak through hian mipui te hnenah ngenna ka siam leh 

duh bawk a. Tunah kan ramah sa kan intodelhlo em em a, kan ram mamawh 36% 

vel chauh hi vawiinah AH & Vety leh a ram mipuiin kan thawhchhuah a ni. Chumi 

avang chuan kan intodelh theih nan chuan ran hrisel kan neih a ngai a ni. Sa hrisel 

leh ran hrisel kan neih a ngai a. Ran hrisel kan neih chuan ran vulha intodelh pawh a 

awl dawn a ni. Chumi avang chuan kan thenawm China-ah African Swine Fever a 

leng a, Myanmar-ah positive tih kan hria a. Chumi avang chuan PRRS te leh kan 

rama hri leng ven nan ram pawn atanga vawk lakluh hi vawiin thleng hian khap a la 

ni. Chutihlai chuan state chhungah erawh chuan Christmas, hunpui te a han nih 

chhoh khan, a him chin atanga lakluh ni se kan ti a, state disease free atangin 

certificate nei thlapin an rawn lalut a. Chu chu Vairengte-ah khuan check tha leh 

vekin, a hrisel tha a ni kan tih ang chin hi kan lalut a ni. Chu chu Commerce & 

Industries permit pek anga lo tih a ni a. Heng pawh hi Pu Speaker, a tul chuan tih loh 

te pawh a tha tawh awm mang e aw tih hi department chuan rilru kan nei mek a ni 

tih vawiinah hian ka sawi duh bawk a. 

 Pu Speaker, kan hriat angin AH & Vety-ah hian staff indaihloh te pawh hi a 

tam viau mai a, kan kal chhohna tur kum tharah te chuan kan hotute pawhin 

henglaiah pawh hian rilru min neihsak ta se. Tunah hian RAH Centre 34 lai hi 

dispensary-a hlankai tura hma lak mek an ni bawk a ni. Chutiang chuan District 

Veterinary Hospital recognise la ni lo te pawh hi Hospital-a hlankai tura hma lak 

chhoh mek an ni tihte pawh kha ka rawn sawi duh a. Chu chu a tlangpuia AH & 

Vety-a ka rawn sawi chu ni se. 

 Pu Speaker, hun a rei lutuk loh nan Demand no.41-na Sericulture hi Agro 

Based Industry zinga mi tam takte eizawnna a ni. Mi rethei leh  hausa inkar hla zel 

tur danna hmanraw pawimawh tak pakhat a ni. Chuvang chuan Sericulture-ah, kan 

ram hi potential area a ni a, Sericulture concern-ah chuan thil hlawm pathuma then a 

ni mai a. Silk pangang chaw tur mahni huana chin a ni a. Pahnihnaah chuan Silk 

pangang khawi cocoon thar chhuah. Pathumnaah chuan Silk la yarn thar chhuaha 

thil dang siam te, chu chu Sericulture hmalakna leh Sericulture-in vawiin thlenga 

kan la kalpui chu a ni. 

 Mizoram hi kan hriat angin kan leilung leh kan ram sik leh sa ngaihtuah hian 

Sericulture hmalakna tura ram tha tak a ni tih kan hria a. Vawiin hian project kan 

siam leh hma kan lak chhoh zel te hi North Eastern Region Textile  Promotion 

Scheme (NERTPS) hnuaia kal vek a ni. Chumi hnuaiah chuan vawiinah hian Muga 

te, Eri te, Mulberry te hi kan rama kan chin uar leh vawiina kan kalpui mekte chu an 

ni ta a. Muga hi Siaha leh Lawngtlai bakah hi chuan district dangah chuan project 

kalpui mek a ni vek a. Tin, Eri hi nikum lamah khan Serchhip, aspirational district-

ah khuan crore 11 chuang hmanga hma lak mek a ni bawk. Kan hlawhtling chho 

viauin a lang a. Vawiina kan hma lak tawhah hian kan hmasawnna hi a kum tel hian 

a pung chho ve zel a. Pu Speaker, member zahawm tak tak ten kan hriat tur 

pawimawh deuha ka hriat chu, Mulberry-ah hian kum 2015-2016-ah khan metric ton 

6.97 kan thar chhuak a. Kum 2016-2017-ah khan metric ton 18.85 kan thar chhuak 

a, kum 2017-2018-ah khan metric ton 31.75 kan thar chhuak a, kum 2018-2019-ah 

khan metric ton 40 kan thar a,  kum 2019-2020-ah hian metric ton 147.06 kan thar 

chhuak a ni. Chuvang chuan kan ramah hian Sericulture hian hma kan sawn hle a ni 

tih vawiin hian ka sawi duh a. 

 Chutih lai chuan harsatna kan neihte hi kan hotute pawhin min hriatpui a 

thain ka hria a. Kuminah hian staff 18 an pension dawn a, technical deuh vek an ni a, 

officer pali an pension dawn a ni. Staff indaihloh a nasa hle a, heng kan hmalak kal 

chho zelah hian post cocoon ang pawh hian hma kan sawn chho hle a. Vawiinah 

chuan reeling machine kan nei tawh a, puan tah training lamah pawh kan mithiam 

ten hma an la chho zel a. Small Cottage Industry ang hi mi sawm velin an run tawh a 

ni. Local product silk thawmhnaw tha takte pawh hi puan bih tur te, mipa kamis te 

leh waist coat te pawh hi tunah hian kan siam chhuak ve tawh tih vawiin hian ka 

sawi duh a. 

 Heng silk hmalaknaah hian ram mipui pawh hian ke kan pen chhoh zel leh 

hma lam kan pan zel hi kan economy dinhmuna thil tangkai tak leh thil pawimawh 

tak a ni tih hriain, silk kan ching chauh ni loin, pangang chaw chinna hmunah hian 

thlai dang tomato-te pawh chin vek theih a ni a. Nikum lam khan  ` 50000  ` 11000 

vel kha mi pakhatin kan thar chhuak a ni. Chutiang a nih avang chuan kan ramah 

hian silk hi a tih chi hle a ni tih vawiin hian ka sawi duh a. He House kaltlang hian 

mipui pawh kan inchah ni ta se. Vawiina kan achievement hi Integrated Sericulture 

Development Project (ISDP) and NERTPS-ah hian 600 beneficiaries an nei a. 

Intensive Bivoltine Sericulture Development Project-ah hian mi 1000 beneficiaries 

kan nei bawk a. Integrated Muga Silk Development Project-ah hian mi 500 

beneficiaries kan nei bawk a. RKVA atang pawh hian mi 53 beneficiaries kan nei 

mek bawk a ni. Eri aspirational-ah hian mi 600 velin tunah hian hma an la mek a ni. 

Chu chu a tlangpuia Sericulture-a kan hma lakna a ni a. 

 Pu Speaker, a tawp lam ka lo hnaih tawh mai ang a, khang atang khan react 

ngai leh hriat fiah loh lai nei kan awm chuan member atang pawh khan inzawh mai 

ni se. A awm lem loh chuan wind up lam ka rawn hnaih tawh mai ang a. 

Pu Speaker, ka Demand-te :- 

Demand Nos. Department Budget Amount 

No. 7 Excise & Narcotic ` 46,16,62,000.00 

No. 29 Social Welfare `1,41,85,22,000.00 

No. 34 Animal Husbandry & Veterinary ` 81,21,44,000.00 

No. 41 Sericulture  ` 20,54,39,000.00 

TOTAL `̀̀̀2,89,77,67,000.00 

 House zahawm takin min pass pui turin ka rawn ngen e. 

SPEAKER   :    Aw le, kan Minister zahawm tak Dr. K. Beichhua’n a Demand-te :- 

Demand Nos. Department Budget Amount 

No. 7 Excise & Narcotic ` 46,16,62,000.00 

No. 29 Social Welfare `1,41,85,22,000.00 

No. 34 Animal Husbandry & Veterinary ` 81,21,44,000.00 

No. 41 Sericulture  ` 20,54,39,000.00 

TOTAL `̀̀̀2,89,77,67,000.00 

te pass a rawn dil a, remtiin ‘remti’ ti ula, remti loin, ‘remti lo’ ti ula. (Member-te: 

Remti)   

 Aw le, Minister zahawm tak Dr. K. Beichhua Department chan ho hrang 

hrang -  

Demand Nos. Department Budget Amount 

No. 7 Excise & Narcotic ` 46,16,62,000.00 

No. 29 Social Welfare `1,41,85,22,000.00 

No. 34 Animal Husbandry & Veterinary ` 81,21,44,000.00 

No. 41 Sericulture  ` 20,54,39,000.00 

TOTAL `̀̀̀2,89,77,67,000.00 

chu  House-ah  lungrual  taka  pass  a  ni  e.  (Dr. K. Beichhua, Minister   :  Pu 

Speaker, ka lawm e) 

 Tunah chuan Minister zahawm tak Pu Lalchamliana’n kan sawihona te lo 

wind up leh sela, kan lo sawm ang a. Tin, sawifiah ngai a tihte rawn sawifiah nghal 

sela, a demand te House-ah pass rawn dil nghal bawk turin i lo sawm ang. 

PU LALCHAMLIANA, MINISTER :  Pu Speaker, ka lawm e. 

Demand lama kal hmain thil pahnih tawite te sawi ka duh a. Member thenkhat ten an 

sawi angin tunhnaiah Vairengte-a kan police duty ten Meth ` 97,00,00,000/- 

(vaibelchhe sawmkua pasarih) chuang man an man a, an thawk tha ka ti a, ka 

chhuang ani tih ka sawi duh a. DGP leh a thawhpuite, a bik takin Vairengte Check 

Gate-a thawktute an fakawm hle. Member thenkhatin an rawtna ang khan a tul ang 

zelin dan hnuaiah chawimawina te, reward te la ngaihtuah tur a ni ang. 

 Pakhat lehah chuan, Budget kan analyse hian Pu Speaker, kan analise dan hi 

a inang chiahlo em maw ni ka ti a. Hmanah ka sawi tawh a,  officer pakhat chu 

Director-ah a kaisang a, a la bo ve deuh ni tur a ni, Secretary hnehah a kal a, “Ka Pu, 

budget hi RE leh BE te hi a awm a, RE hi chu ka hre mai a, Routine Examination a 

ni turah ka ngai a. BE hi ka hrethiamlo a ni a ti a,” an ti a. Kan analise hian BE leh 

RE kan tihpawlh chuan budget nihna tak hi a reflect loin ka ring a, chuvang chuan 

kan analise hian nikum aia a hniamna emaw, a sanna emaw kha chu kum kal lai mek 

BE leh sorkar kum thar tur BE hi kan compare fo a tha a, kum kal lai mek RE leh 

kum lo kal leh tur BE kan compare chuan a dik hlel deuh em aw tih ka 

ngaihtuahnaah hian a awm a, ka rawn sawi chhuak ve hrim hrim a ni. 

 Vawiinah member zahawm tak tak 26 laiin he sawihona hi kan han sawi 

tlang a. React ngai lai ni awma langte han sawi hmasa ila. Pu Speaker, Police quarter 

chhe lutuk leh police motor chhia kan sawi ho kha chu ti hian han khaikawm mai 

dawn ila thain ka hria a. Quarter sak thatna tur leh police outpost leh police station-

te tana motor leina tur hi pawisa kan nei hlawl lo a ni. Tunah hian kan Chief 

Minister kaihhruainain Home Ministry-ah project te kan siam a, police bikah hian 

410 lai kan siam a, chungte chu kan hmuh theih hlauh chuan khang kan harsatna kha 

nasa takin a sukiang thei ang tih hi kan beiseina a ni e.  

 Tin, member zawhawm tak Pu Vanlalhlana khan ramri chungchangah khan 

kan sorkar hi a chiang lo a ni a ti a. Ni e, kan chian dan hi a chiang viau lo em maw 

ni ka hrelo a. A sawi ang khan Bengal Eastern Frontier Regulation, 1873 khan ramri 

chu a siam hauh lo a, kha kha tlawhchhanin 1875-ah siam a ni a. Tin British hun lai 

vekin 1933-ah 1875 ami kha siam danglam a lo ni ta a. Chuvangin he sorkawr hian 

kan hriathiam dan chuan 1875 notification leh 1933 notification-a ramri te kan han 

enchiang a, 1875 notification-a ramri kha 1933 notification khan min tihtet sak ta a, 

chu chu kan pawm theilo a. 1933 notification-ah khan Manipur te, Tripura lama kan 

ramri te chu tihdanglam a awm loh avangin kan pawm a. Chuvangin, ramri chi hnih 

kan pawm tih a sawi pawh kha a dik rualin chu chu kan pawm dan chhan a ni e tih 

kha sawifiahna ni ta se. 

 Tin police post vacancy 3000 chuang lai a awm a,  hei hi theih chin chin 

hnawh khah a tha lawm ni tih kha theihtawpin department-in hma kan la a, DP & 

AR leh Finance-ah tunah hian analyze mek a ni a, engemawchen chu kan hlawhtlin 

theih kan inbeisei. Amit Shah’an Mizo hlang awmna CRPF din ila, nangni state 

chuan pawisa innei awm si lo a tihte pawh kha, hei kan han sawi phawt a, thu chu 

tisaa chang tur chuan hun a duh deuh hmel e tih kha ka chhanna ni se.  

 Tin, member zahawm tak Dr. B.D. Chakma khan, ‘Chawngte lam Police 

quarter a chhe lutuk, female lock up phei chu’ a ti a, nichina ka sawi tawh ang khan 

tun dinhmunah hi chuan quarter leh lock up, police station building te hi kan siam 

hleithei rih lo a ni. Tin, Chawngte P.S. hnuaia khaw pahnih Rasmandal leh 

Mongtola kha Chawngte lamah hian awm se a hnai zawk bawk a tih kha kan lo 

enzui ang e, remchang zawk a nih chuan khatianga tih kha kan tum dawn nia. 

Tin, kan traffic duty te fakna a lo awm a, a lawmawm hlein ka hria a, anni hi 

thawkrim a ni. Aizawl khawpuiah lirthei a tam em em  tawh chung hian harsa lutuk 

loin vawiin thlenga kan kal hi an fakawm tak zet a ni tih ka sawi ve hrim hrim duh a. 

Tin, Sniffer Dog te hi neih a hun tawh em tih kha, tunah hian Madhya Pradesh-ah ui 

pathum explosive leh narcotics substantive-te hnim thei tur khan training pek mek 

an ni a, April thla hi chuan rawn  haw chho thei turah kan ngai a ni tih ka sawi duh 

bawk a. 

 Member zahawm tak Pu VL. Zaithanzama’n Taxation chungchang a rawn 

sawi a, Taxation chungchang hian sawi a hlawh lo hle mai a, mahse Taxation 

chungchang a lo sawi kha a lawmawm a. A bik takin Appellate Authority, 

Additional Commissioner rank awm se, tichuan chhiah lakluh te pawh hi a tam zawk 

thei ang a tih kha a dik chiah a. Chumi avang chuan department-in hma kan la a, 

tunah hian phalsak mai kan nih te pawh kan beisei deuh rum rum a ni tih kha ka 

sawifiahna ni se. 

 Pu Zothantluanga member zahawm takin Home Guard chungchang a rawn 

sawi a, anni hi an hlawh zahve state sorkawr tum, a zahve central tum a ni a, police 

te ang loin duty-a an han rawih hian PSU kan tih te, DC Bungalow te leh Jail-ah te, 

heng ah hian hlawh an nei ve a, chu chu kuminah hian an target nuai 325.3 a ni a, 

February thlenga an hmuh tawh kha nuai 317.8 a ni a. Tunah hian mi 92, CTI 

Sesawng-ah training pek mek an ni a, an training zawh chuan Home Guard pawh hi 

kan indaih deuh theih kan beisei a ni. 

 Member zahawm tak Pu H. Biakzaua’n police outpost Bualpui ‘NG’ ami hi 

police station puitling-ah min hlankai sak rawh u a ti a. Department hian tun kum kal 

mekah hian police station hlankai tur leh outpost thar tur hi 25 lai proposal kan siam 

a, mahse ‘a tam lutuk, rawn prioritise teh u’ an ti a, 8 kan prioritise a, chutah pawh 

chuan Lengpui leh Seling-a outpost thar din, Zokhawthar leh Dungtlang upgrade te 

leh North Kanghmun a outpost din chauh kha GAD lamin min phalsak ta rih a. Ka 

bial E. Lungdar pawh kha phalsak kan ni lo a, kan ti hlei theilo chu a nih hi le. Kum 

thar lamah chuan eng nge kan an ang ka hre lo le. 

 Tin, member zahawm tak Er H. Lalzirliana’n BOP building chhia a sawi a, 

chu bakah chuan Mamit-a 4
th

 IR Battalion Headquarter hmun danga sawn tumna a 

awm niin ka hria a tih kha, tun dinhmunah sawn tumna a awmlo a, sawn tum lohna 

pawh a awm lo tih kha ka chhanna a ni e. 

 Member zahawm tak Pu Nihara sawi Indo-Bangladesh border fencing hi a 

buaithlak em em a, 2005-a tan a niin ka hria a. 2014 thleng khan Mizoram sorkar hi 

engahmah min telh lo a, mahse mipui ten harsatna an han tawh khan Mizoram 

sorkar min au ta a, tichuan State Level Committee te din a lo ni ta a. A hma kha 

chuan heng contractor te hi pawisa kan pe lo a, contract kan pe bawk lo a, kan 

thuhnuaiah an awm lo a, a koha koh theih pawh an ni bawk lo a ni. Mahse tunah 

chuan committee te din a lo ni ta a, chuvang chuan kan koh theih kan inring tawh a, 

hun remchang kan rawn en ang a, border fencing in a huam MLA te leh contractor te 

engtik niah emaw chuan inhmuhkhawmna hun siam ila, chu pawh chu final 

authority kan ni dawn lo a, Home ministry-ah kan recomendaiton te kan thawn a la 

ngai ang tih ka han sawi kai duh a ni. 

 Member zahawm tak Dr. Thiamsanga khan Khawzawla IR awm khi 

Champhaiah company khat te chu dah ve theih  ni se a ti a. Hei hi a thuphungin kan 

House Leader pawh ka sawipui tawh a, a awm khawp mai a ti a, mahse buaithlak lai 

chu sum hi a ni.  Heng bakah Serlui bialtu zahawm takin a sawi fo, Vairengte-a IR 

company dah thlak a theih lawm ni a tih kha a hmun hma pawh kan nei tawh a, 

official-te pawhin an en tawh a, engtikahnge kan tih theih ang tih erawh kan hre lo. 

Khu khu a pawimawh khawp mai a, khulaiah harsatna mipui ten an tawhin rang taka 

anmahni chhantu tur hnai tak an awm khu a ngai  a, tuna BRTF hmun hluia  mi 

tlemte an awm khu a tawk kan ti lo khawp mai, hei hi kan rilruah a awm reng a ni 

tih ka han sawi duh a ni. 

 Tin, Dr. Thiamsanga, member zahawm tak sawi bawk, Champhai Kanaan 

leh Vengthar inkarah leimin, min belh thei a awm a ni tih kha a dik a, hemi 

chungchangah hian project te pawh 15th  Finance Commission-ah memorandum kan 

thehlut a, nuai 1,000 lai project kan siam a ni, tih ka sawi lang duh a. 

Amaherawhchu, hei hi engtikahnge a rawn chhuah dawn kan hre lo a, tunah NDRF 

pawisa hi Champhai DC kutah tlem a zawng chu a la awmin ka hria a. Chumi atanga 

hma la tur chuan PWD-in estimate te lo siam se, tiin tunah hma kan la mek a ni tih 

kha ka han sawi kai duh bawk a ni.  Tin, Champhai-ah staff quarters a la awm lo a ti 

a, a dik ang. Amaherawhchu Serchhip-ah te, Lawngtlai-ah te chuan quarter chu sawi 

loh office pawh kan la nei lo a ni a, an chang tha viau a ni. Engpawh nise, 

theihtawpin he lam atan hian hma kan la ve a. Tunah pawh hian Serchhip leh 

Lawngtlai-ah Taxation office building sa turin proposal kan siam a, a pahniha kan 

hlawhtlinglo a nih pawhin pakhat zawk zawk chu kan hlawhtling dawn lawmni tiin 

beiseinain kan thlir a ni tih ka sawi duh bawk a ni.  

 Tin, PHQ building chungchangah member zahawm tak Pu Lalrindika khan a 

plint area te kha han chhutin estimate kha 1140 lakhs bawr vel tur a ni a. SOR chung 

lamin hei hi an siam a ni lo maw? Hei hi 1500 lakhs chuang a nih tak daih tih kha a 

sawi danah khan a dik ve thluam laiin kha 1107.96 lakhs kha SOR, 2013 anga tih a 

ni a. Kha kha a plint area chauh a ni. Kha kha a civil works chauh a ni, civil works 

bakah hian thil dang approach road leh parking te, electrification te, water tanky lian 

te, sanitary fittings te, retaining wall te, lift te leh fire fighting system te dah tel a ni 

a. Chuvang chuan khami a plint area bakah khan khang ho 400 lakhs chuang zet kha 

belh a lo ngai ta a ni tih kha ka sawi fiah thiam dan ni se a tha awm e. Tin, Rengdil-

ah khuan tunah hma lak tan mek a ni a. Battalion Advance Headquarters tih hmingin 

a tirah chuan company khat emaw han dah phawt kha kan sak zawh hnu chuan a tha 

ang e kan ti ta a. Chu chu hma kan la mek a ni tih ka sawi duh bawk a ni.  

(Pu Lalrindika Ralte : Pu Speaker, keini chuan kan lo beisei danah chuan khatianga 

Battalion Headquarters tur ang khan kan lo beisei a, kha kha kan beisei ang khan kan 

hmu dawn ta lo em ni? 4th I.R Battalion Headquarters tih kha a ni thin a, kha lai kha 

min sawifiah sak thei ang em?) Pu Speaker, Battalion Headquarters kan ti rih lo a, 

Battalion Advanced Headquarters kan ti a ni e.  

 Tin, member zahawm tak Pu Lalrinsanga Ralte khan Assam khu chuan 

motor an nei tha a ti a, a dikin ka ring a. Mahse Assam te chu keini aiin an upa daih 

a, tin an resources a tha bawk a, an hnuaia kum 25 zet District kan nih hnuah U.T 

kan ni ve chauh a, kan elphak rih lo, a pawi khawp mai tih ka sawi tel duh a ni.  

 Pu C.Lalmuanpuia, member zahawm tak khan Taxation a rawn fak a, a 

lawmawm a. Tin, DM&R hnuaiah Chief Minister-in Hunthar lei tlahniam a vei 

avangin tunah khuan hma lak mek a ni a ti a, a dik a. Mi nawlpuiin an hriatthiam chu 

phai expert inti hoin a sinking area chauh treatment pek an tum hi a dik lo e kan ti a. 

Ka hriatsual loh chuan Chief Minister hian P.W.D hnenah cheng vaibelchhe nga 

chuang zen zawn a sanction-a chu chuan a dalna tur kawngthlang lamah khuan 

hmun hnih hmun thumah hma lak mek a ni tih kha ka rawn sawi chhuak bawk a ni. 

 Tin, member zahawm tak Pu C.Lalsawivunga’n Home Minstry atangin 

foreigner dap chhuak turin thupek a awm a, hei hi hma kan la chak lo a ni a ti a, 

zawhnaah pawh a lo chhuak a, a dik khawp mai. Mahse, hma kan lak ve dan chuan 

district level-ah a affected area district 3-ah khan Task Force siam a ni a, Sub-

division level-ah siam a ni bawk a, District level-ah chuan D.C te, S.P te an tel a, an 

hmalakna hi Home Department hian report kan la dawng rih lo a. Engpawh ni se, 



879 

 

foreigner dap chhuah hi helai area kher loah pawh hmun dangah, Home Department-

in hma a lakna a ni a, a bik takin Police ten. Kan hriat theih chinah tunhnaiah 

foreigner Burmese te, Rohingya te, Nepali te kha mi 300 chuang zet man an ni tawh 

a, a then chu an case tihfela thawn kir an ni a, a then erawh hi chu tunah hian 

detention centre-ah kan la dah mek a ni. 

 Tin, Member zahawm tak Pu Andrew H.Thangliana khan Police sub-station 

kha a ti leh thin a, tawngkam a hmangsual niin ka ring a, Police-ah hian sub-station a 

awm lo a, Police-in kan neih chu Police Station tih leh Police Outpost a ni a. 

Bukpui-ah hian dah kan duh khawp a, kan rawtna 25 zingah pawh khan a tel a, 

mahse phalsak zingah khan a lo tel ta lo a ni tih ka han sawilang ni se.  

 Tin, member zahawm tak Dr.Vanlaltanpuia’n Mizoram mi, Myanmar 

passport nena China-a kal lo haw mek an awm a, chuvang chuan Zokhawthar-ah 

khian Police leh Health lam te hi indah a tha lawmni a tih kha Police hi chuan kan 

nei sa a, tun hnaiah hian Health Department pawh hian an neiin ka hria a, uluk takin 

heng hi ven an ni tih ka sawi lang duh a. Tin, Haulawng Police Outpost dinna tur 

pawh kha priority zingah khan a tel a, mahse phalsak zingah a lo tel ta lo hlauh a ni 

tih ka sawi duh bawk a. Tin, tax collection hi a tha a ni a ti a, Mizorama chhiah kan 

tih tax leh non-tax revenue kan lakluh zawng zawng zinga 73% vel hi Taxation 

Department lakluh a ni tih ka sawi kai duh bawk a ni. 

 Member zahawm tak Pu Lalchhuanthanga’n Police vacancy 3000 vel awm hi 

engatinge heng hi lak a nih loh? Thihna tam ber ruihhlo vang a ni em a tih kha a 

then chu a ni a, a then chu a ni chuang lo a. Kum 10 statistic kan lak khan damlohna 

chi hrang hrang avanga thi an awm a, pension an awm bawk a, kumtin Police hi 

vacancy 303 awm zel ang kan ni, nikuma chhutnaah khan. Tin, Police lak hi fimkhur 

ila tih kha kan lak theih hunah pawh fimkhur kan tum a, mahse a palian deuh deuh 

thlanna tur kha dan a awm chuang lo a, san zawng te, awm len zawng te minimum 

kha a awm a, khami qualify chin kha a tehna a ni a. Traffic dutuy te hi pian nalh leh 

hmeltha te hi awm hram hram thei se duhthusam a ni tih ka han sawi kai duh bawk 

a. Tin, engatinge DGP te hi IPS an ni a, sang tak an ni a, MPS-ah khuan Secretary 

MPS a nih tih zawhna kha MPS khan Secretary post an nei ve a, super time grade A, 

Additional Secretary grade B ami kha Bru chungchangah a tira lo buaipuitu a ni a, 

chuvang chuan hei hi Home-ah hian awmzui se la, amaherawhchu ani hi chuan 

Police-ah, Home Guard-ah thutawp nei lo se. Entirnan Prison-ah te, Forensic 

Science-ah te thutawp nei ta se la, Police leh thil dang chungchangah chuan DGP te 

kha an awm avangin thutawp a neih kha a rem lo kan ti a, Chief Secretary-ah file put 

up zel turin remruatna kan siam a ni tih kha ka sawi fiah theih dan a ni e. 

 Taxation hi duat a ngai an ti a, ni e, duat a ngai khawp mai. Pawisa 

thawkchhuaktu an ni a, nakinah an thawh chhuah dan pawh hi tawitein han sawi lan 

a thain ka ring a. Vehicle-ah harsatna an tawk an tih hi a dikin ka ring a, tunah hian 

sorkar in vehicle outsourcing policy a siam ta a, hetah hian entitlement chin chu 

motor tha tak an hire theih dan tur ruahman a ni a, chuti a lo nih chuan entitle nei 

chin chuan harsatna an tawh tawh loh ka beisei a ni. 

 Member zahawm tak Dr.Vanlalthlana khan thil dang bakah ruihtheihthil 

khawih te Police-ah hian lak loh ni se a ti a, a dik khawp mai. An taksaah 

ruihtheihthil khawihna te a lo awm a nih chuan tunhma pawhin hnawl an ni thin a, 

tunah pawh hian la thei ni ila khatiang chi kha chu kan hnawl ang. Chubakah chuan 

uniform tha te equipment pek that ni se tih kha kan tum a ni a, nikum kum tawp 

khan central Store pawh ka zuk tlawh thuak a, thawktute hnenah chuan “an sample 

ang lo rawn supply an awm chuan lo hnawl ngam rawh u aw” tiin kan inchah nghe 

nghe a, quality tha nei turin hma kan la tih ka sawi duh a ni. 

 Ration allowance, rifle allowance tihpun chungchang erawh chu tunah hi 

chuan kan ti thei rih lo a ni. Tin, cyber crime hi tih uluk a ngai a, a pawimawh 

khawp mai a. Hetah hian SP Crime hnuaiah cyber crime unit/cell siam mek a ni. An 

thawk mek tawh tih House zahawm tak ka hriattir a ni. 

 Sihpui leh Ramhlun Sports Complex bulah min mai thei a awm a ni tih kha 

department-in kan lo chhinchhiah ang e. 

 Pu Lawmawma Tochhawng kha jail chungchang sawi awmchhun niin ka 

hria a, a lawmawm khawp mai. Security wall a tlabal hle a ni a ti a, Siaha jail pawh 

saw chutiang deuh chuan a building a tlabal a ni. Kan la ti thei lo va, Home 

Ministry-ah khang vel tih nan khan tunah hian crore 88 kan thehlut a, min pek theih 

hlauh chuan hmalak kan tumna tur zingah telh kan tum ang. 

 Tin, Lunglei-ah traffic a jam ve tawh an ti a, a lawmawm khawpin ka hria a. 

Lunglei-ah traffic a jam ve ta hial hi thil lawmawm tak a ni, khawpui kan thang a. 

Police lak theih hunah chuan min hre dawn nia aw a ti a. Ni e, hriat kan lo tum ang. 

Member zahawm tak Pu Rintluanga Sailo khan a sawi tawh a, a sawi duh lo a ni ang 

chu ka ti mai a, Kanghmun-a outpost thar an neih tur kha, hei hi a taka chantir turin 

hma kan la mek a ni tih ka sawi tel duh bawk a ni.  Member zahawm tak Pu K.T. 

Rokhaw khan MLA-te thusawi hi Minister-ten an react lo a ni, min tham lo a ni tih 

zawng deuh khan a rawn sawi a, Ka han react ang e. Tipa outpost-ah SDPO dah ni 

se a ti a, hei hi sawi tawh ang khan pawisa kan neih hi chuan a nih tur anga function 

tir hi a tha ka ti a. Tipa saw Civil SDO awmna a ni em aw? A nih phei chuan a thu 

chuan SDPO a awm tur a ni. Mahse a la awm thei rih lo va, hei hi kan lo 

chhinchhiah ang a, tih theih dan kan lo ngaihtuah ang. Tin, Chakhai-ah police 

outpost dah ni se a ti a. Ka sawi tawh ang khan kumin chhoah khan 25 lai kan 

propose a mahse outpost hi pahnih chauh kan hlawhtling a. Outpost ni sa 3 PS-ah 

hlankai phalna kan nei a ni. 

 Member zahawm tak Pu Ngunlianchunga khan Vaseikal outpost-ah police 

pathum chauh an awm a ti a, a kal lai pawh a ni mai thei a. Tun dinmunah chuan 

hmanni lawkah kan IGP a va kal a pali an ni e, pathum ni lovin. Engpawh ni se, 

Longpuighat lamah khan an mamawh hlein ka ring a, sawlai saw a zau em em mai a, 

khuate pawh a tam a.(interruption) Longpuighat lamah han tih ve te pawh kan lo 

chhinchhiah phawt ang tih kha ka sawi theih tawk a ni e. 

 Tin, Opposition Group Leader zahawm tak Pu Lalduhoma khan ramri a vei 

em em a, a hun zawng zawng ramri sawi nan a hmang a. Ni e, ramri hi a veiawm a, 

mahse ramri chinfel harsat zia hi chu a hretu theuh kan ni awm e. India leh Pakistan 

ramri pawh hi 1947 atang khan a la fel lo va, China leh India pawh a la fel lo va, 

Assam leh a thenawm state tih theih zawng zawng deuhthaw pawh hi a la fel lo va. 

Engpawh ni se, Assam nena kan ramriah hian member zahawm tak Pu Lalduhoma 

ngaihtuahna kha keipawh ka ngaihtuahna a ni. A chinfel dan tur hi a har khawp mai 

(interruption). 

 Pakhatnaah chuan Boundary Commission han tih pawh hi ka ngai thutak 

tehchiam lo a tih kha a nihna tak ka hre chiah lo na a, Boundary Commission hi han 

chhuidawn ta ila, lo din dawn ta ila India sorkar din tur a ni ang a, a lo berah 

Supreme Court judge emaw, High Court judge retired emaw an dah ang a. An 

tanchhan tur chu notification awm tawh leh document hrang hrang a ni ang a. 

Document kan tih hian 1875 notification kha 1933 notification-in a lo supercede 

tawh bawk si a. Tin, khatiang chiah a lo nih loh pawhin Boundary Commission kha 

lo ding ta se kan pawm duh ang em, pawm duh lo ang em tih pawh ngaihtuah tham 

tak a ni a. Chuvangchuan, Boundary Commission kan nei lo pawh hi a la hun viau 

rih zawk lo em ni ka ti a. Amaherawchu, central-a lehkha thehluh chungchangah kha 

chuan 2007 khan kan House Leader zahawm takin min hrilh dan chuan, “Delhi-a ka 

zin khan all party aiawhte kha an lo kal theih tak si loh avangin keimahin thehluh ka 

tum a, mahse PM-a lo awm lo va, chuvang chuan kha Boundary Commission kan 

ngiatna kha Mizoram House official-te PMO Office-a thehlut turin ka hlan chhawng 

a ni” a ti a, chu chu ka hriat theih chin a ni e. 

 Tin, by force-in a chinfel theih em tih kha, tunah hian police hi effective-in 

8000 vel kan nei a, Assam khuan an neih zat chiah ka hre lo va, kan let 5/6 vel hi 

chu an nei ngeiin a rinawm a. Tharum thawhin inti buai ta ila, Pu Duha sawi ang 

khan kan ration-te, gas leh thil dang dang buai thei dinhmunah kan la ding a, by 

force-a ti tur chuan kan la inpeih lo niin ka hria. Chuvangin insawi rem kha a kawng 

ber a ni. He thil  hi  sorkarin  emaw,  party  pakhatin  emaw  chinfel  theih  a  ni  lo.  

Kan  zavaia  tanrual  pawh  hian  kan  tifel  thei  ang  em  tih  kha  a  ni  ta  a. Inbe  

dawn  ta  ila  eng  base-in  nge  kan  inbiak  ang,  1987  kha  nge  ni  ang,  1933  kha  

nge  ni  ang,  vawiin  ni  a  a  nih  ang  ang  hian?  Leh  lamah  chuan  kan  duh  ang  

hian  lo  fel  ta  sela,  sq.  mile  509  chhunga  hnam  dangho  khu  Mizoram  mi  an  

nih  vek  phei  chuan  vai  MLA-te  pawh  kan  nei  lo  ang  tih  te  pawh  a  sawi  

theih  loh  a nia.  Chuvangin  hei  hi  uluk  taka  ngaihtuaha  politics-ah  hian  inbeih  

nan  hman  tha  ka  ti  lo  a. Kan  ram  issue,  kan  tanrual  ngai  em  em  a  ni  tih  

kha  vawiinah  hian  ka  sawi  kai  duh  zawk  a  ni. 

 Hemi  inbiakna  chungchangah  hian  Chief  Secretary  level  an  inbe  tawh  

a,  Chief  Minister  pawh  kha  an  inbe  deuh  thuak  tawh  a.  Mahse,  an  sawifel  

ngam  lo  niin  ka  hria  a,  sawifel  ngam  hi  har  tak  a  ni.  Entirnan:  kan  ramri  

nia  kan  pawm  chin  kha  Assam-in  min  pe  phal  ta  sela,  Assam  mipui  an  

thinrim  ang  a.  Tin,  a  nihna  ang  ang  khan  inbe  fel  ta  ila  Mizorama  political  

leader  khami  inbiak  fel  laia  Chief  Minister  tan  chuan  political  suicide  a  ni  

dawn  bawk  si  a,  chuvang  chuan  he  thil  hi  uluk  taka  kan  zavaia  tangruala  

kan  ngaihtuah  tlan  a  ngai  a  ni.   (Interruption  -  Pu Lalduhoma :  Court-a  khin  

han  tihte  pawh  kha  kan  han  ti  thur  thur  a,  eng  dinhmunah  nge  kan  awm  tih  

kha  chian  a  ngai  khawp  mai.  Pu  Ch.  Chhunga  memorandum  thehluh  pawh  

kha  Om  Mehta  khan  a  rawn  chhang  a,  kan  tla  der  a  ni  tah  khan!  Khang  

document-te  pawh  kha  kan  nei  tha  a.  By-force  ti  tur  kha  chuan  rei  tak  kan  

inpuahchah  a  ngai  a,  kan  chiang  vek  mai.  Amaherawhchu  a  hnuhnung  ber  

eng  chinah  hian  nge  concensus  kan  neih  theih  tih  hi  tumah  hian  kan  la  

explore  lo  a  ni.  A  sorkar  dinglai  hian  tih  tak  takin  min  la  tihpui hlawm  lo  a,  

inremna  tur  awm  miah  loa  kan  NGO  leh  party-te  hian  kan  sawi  tlan  hi  a  tha  

a.  Tahchuan  initiative-te  hi  chu  sorkar  hi  chuan  rawn  la  ula  a  tha  hian  ka  

hria  a.   

 Link  pakhat  ka  sawi  zawk  anga  https://www.times8.in-ah  hian PM  

Vision  Report  a  awm  a,  chu  chu  S. Kumar  Khare,  Joint  Secretary,  hian  a  

thehlut  a.  Hetah  hian  98%  Hailakandi  District  ami  khu  illegal  migrant  an  ni  

tih  an  prove  a  ni.  Heng  tanchhante  hian  kan  in  negotiate-na  turah  khan  

khulai  ami  foreingner  an  nih  si  chuan  tih  ang  te  kha,  khatiang  zawngte  khan  

eng  emaw  ti  kawng  tala  insiamrem  theih  awm  tak  a  ni  a. Amaherawhchu,  

tuman  indem  nan  leh  vote  zawn  nan  hmang  lo va  genuine  taka  ngaihtuahna  

tak  tak  hmanga  sorkarin  initiative  in  lak  chuan,  NGO  te  leh party  te  pawh  in  

hnungah  kan  rawn  awm  ang  a.  Eng  emaw  hi  chu  a  chhuah  theih  ka  beisei  a,  

hma  lakna  hi  han  awm  phawt  sela  maw  le.)  

 Pu Speaker, a  lawmawm  khawp  mai.  Kum  1  leh  thla  2  zen  zawn  kan  

sorkar  chauh  a  ni  a,  chutih  chhung  chuan  sorkar  hmasain  hma  a  lo  lak  

tawhna  Core  Committee-in  document  hrang  hrangte  lo  zawng  rawh  se  a  tih  

kha  an  zawng  zo  tep  tawhin  ka  ring  a,  khangte  a  lo  chhuah  hun  chuan  

party-te  pawh,  party  hrang  hrangte  consultation,  stake/state  holder-te  nen ti  

turah  ka  ngai tih  kha  ka  sawi  theih  tawk  ni mai  se. 

 Pu  Speaker,  department  chungchang  tawite  te  han  sawi  ve  ka  duh  a.  

Demand  8-na  Taxation  hian  dan  chi  hrang  hrang  5  hmangin  chhiah  a  khawn  

a,  chungte  chu-  1)The  Mizoram  Goods  and  Services  Tax  Act  and  Rules, 

2017. 2) The  Mizoram  Value  Added  Tax  Amendment  Act, Rules  2017.  3)  The  

Mizoram  Proffession  Trades,  Carrying  and  Employment  Act, 1995  leh  Rules, 

1996.  4) The  Mizoram  Society  Registration  Act, 2005  leh  Rules, 2006. 5)  The  

Indian  Partnership  Act, 1932  a  ni. 

 Tunah  hian  district  thar  tih  lohah  chuan  district  8-ah  hian  Deputy  

Commissioner  of  Taxes  hoin office  hawn  mek  a  ni  a.  Tunah  hian  Mamit-ah  

office  building  tur  sak  mek  a  ni  a.  Tin,  quarter  tur  mimal  ta  lei  tuma  

inbiakna/indawrna  a  kal  mek  a  ni  tih  ka  sawi  kai  tel  duh  a  ni.  Tin,  Siaha  

Meisatla-ah  pawh  office  building  sak  hna  hi  tan  a  ni  tawh  a.  Lunglei-ah  hian  

Taxation  hian  ram  a  nei  a,  staff  quarter  sa  turin PWD-ten  an  buaipui  mek.  

Tin,  Serchhip  leh  Lawngtlai-ah  ka  sawi  tawh  ang  khan  ram  kan  nei  a,  chumi  

atan  chuan  PWD-ten  estimates  min  siam  sak  mek,  chutiang  chuan  hma  kan  

la  mek  a  ni  tih  ka  sawi  duh  a  ni.   

 Tichuan  GST  India  rama  hman  a  nih  hian  Mizoram  ah  pawh  kan  

hmang  ve  nghal  a.  VAT  hun  laia  check  gate  siam  thin  kha  an  phal  tak  loh  

avangin  mi  tam  takin  an  hmang  sual  ta  a.  Chuvang  chuan  Vairengte-ah  

khuan  Data  Collection  Center  kan  siam  a,  chumi  hmang  chuan  tax  awl  ruk  

tum  engemawzat  chu  a  dang  thei  a  ni  tih  ka  sawi  kai  duh  bawk  a  ni. 

 Tichuan,  GST  kan  hman  hnuah  hian  vanneihthlak  takin  tax  collection  

a  pung  nasa  hle  a.  India  ram  state  zingah  GST  avang  hian  hlawkna  tel  tam  

ber  pawl  kan  ni.  2018 – 2019  khan  vaibelchhe 578.88  kan  hmu  a,  kumin  

financial  year  kal  mekah  hian  target  sorkarin  min  tuk  sak  chu  vaibelchhe 

521.79  a  ni.  February thla tawp thlenga Taxation Department-in chhiah a lakluh 

hian kan target vaibelchhe 521.79 a khum tawh a. A khumna hi vaibelchhe 92.97 a 

ni a, February thla tawp thlenga tax a lakluh hi vaibelchhe 614,72,59,413 a ni a. Kan 

thawktute hi an chhuanawm hle a ni.  

 A dawt lehah chuan Home Department chungchang hi tawi te bawkin han 

sawi leh ila. Home Department hnuaiah hian Establishment Directorate 6 lai a awm 

a, chungte chu Mizoram Police, Fire and Emergency Service, Prisons, Forensic 

Science Laboratory, Mizoram Home Guard and Civil Defence leh Sainik Welfare 

and Resettlement te an ni. Sorkar atanga kan pawisa hmuhin khawi khuaah te emaw 

building kan sa ve a, tunah pawh hian zawhnaa a lo lan ang deuhin Thingkah-ah IR 

awmna tur hi 94.87% vel kan zo tawh a. Tin, zawhnaa langsar tak PHQ building 

pawh kumin January ni 28 khan kan zo tawh a ni. Hei bakah hian minor works 

chhete te nikum khan hmun hrang hrangah quarters repair nan nuai 176.65 hmangin 

hma kan la ve a ni.  

 Kumin chhunga Police Department-in hma thar kan lakna a awm ve nual a. 

Chung zinga pakhat chu Tourism Department nena tangruala Tourist Police din a ni. 

Chubakah chuan hmeichhe tan bik All Women Police Station, Thana sirah siam a ni 

a. Hei hi police station huam bik nei lo, hmeichhia ten harsatna an tawh apianga lo 

buaipuitu turte an ni. Tin, ILP dilna hi online portal siamfel a ni tawh a, 

amaherawhchu hmun thenkhatah signal te a that loh avangin hman theih lohna hmun 

te pawh a awm a. Chubakah chuan traffic management atan e-challan system te siam 

a ni a, emergency response support system te siam a ni bawk a, Mizoram Safety 

Apps te pawh hi siam a ni. Mipui ten rikrum thilah chhiat an tawh palhin Police te 

rang taka an contact theihna tur a ni.  

 Thil lawmawm leh deuh mai pakhat chu kan DGP hmalaknain Police zingah 

zu leh ruihhlo vanga buaite tan Special Camp, rehabilitation atan siam sak ni se kan 

ti a. Police 400 chuang deuh te tan Special Camp, PTS-ah buatsaih a ni tih te ka han 

sawi a ni e.  

 Khua a lo thal leh tan ta a, mitin kangmei lakah kan fimkhur a tha a. Mahni 

in leh lo kang thei tur lakah kan ven a tha a, chumai bakah chuan ram tikang lo turin 

hma kan laka kan fimkhur a tul khawp mai. Ka sawi zeuh zeuh thin a, inah hian fire 

extinguisher kan nei zo lo a nih pawhin polythene-ah tui emaw, balu emaw han 

vawm mai theih tur hi in tin hian kawl thei ta ila a tangkai awm mang e tih ka 

ngaihtuahnaah a awm a, ka rawn sawi lang a ni. Tunah hian Fire Station 14 kan nei 

mek a,  Aizawl-ah hian a tam ber a, 5 a ni a, Lunglei-ah Fire Station 2 a awm bawk 

a, district tharah hi chuan an la nei rih lo a ni. Kan indaihloh zualna Kolasib Fire 

Station, Vairengte Fire Station leh ITI Fire Station-ah te hian volunteer MR kan 

chhawr a. Mahse chungte chu an hun a lo tawp tawh a, bialtu MLA Pu Lalrinsanga 

Ralte hian a buaipui khawp a, chung mite chu 15 lek an ni a, MR nghetin emaw 

kumin atan a thara min pe leh turin beiseina kan nei a, ka han sawi kai bawk a ni. 

April 2019 atanga January 2020 thleng khan kan kangthelh pawl, Fire Service te hi 

vawi 101 an che chhuak a. Chutichung chuan in leh lo, bungrua vaibelchhe 2.05 a 

kangral a, a pawi hle a ni.  

 Vanduaina zar kan zo ti mai ila, Nirbhaya case chungchang avangin central 

sorkar a thil phal a. Chuvangin kan Directorate of Forensic Science Laboratory 

tihchangtlun nan leh equipment lei nan pawisa tam tak kan dawng mek a. Tunah 

hian DNA test thlengin Forensic Science Laboratory-ah hian an ti thei tawh a.  

Kumin chhung hian case 916, exhibit 12,399 Forensic Science Laboratory hian a lo 

endik tawh a, expert testimony court-ah 306 an pe tawh bawk a ni. Chubakah 

Forensic Science chhuanawm em emna pakhat chu Mizoram FSL hian kum 10 kalta 

atang khan case pending neiloin hna a thawk a, MB & PS Act leh CRPC 167-in a 

phut angin case chi hrang hrang - minor atanga rape case leh murder thlengin 

department chuan ni 30 chhungin examination tul angte a tifel hman ziah a, an 

chhuanawm hle a ni.  

 Mizoram Home Guards & Civil Defense hi tun hma chuan “Home Guard, i 

mawnga kha rulhut” tia an aupui thin kha a ni a mahse, tunah chuan hna tangkai tak 

an thawk a. Mi 90 vel lak turah pawh a sang telin an dil tawh a, Home Guard hi a 

pawimawh khawp mai. Anni hian public installation-te an veng a. Chung atang 

chuan kuminah hian ka sawi tawh ang khan nuai 307.88 lai an hmu a. Tin, CTI 

Sesawng-ah khian basic training Home Guard mai bakah Transport-te leh Excise & 

Narcotics-te pawhin an nei thin a ni.  

 Sipai bang lam, Sainik Welfare & Resettlement-ah pawh hian thil lawmawm 

lam sawi lan loh theih loh thil a awm ve a. Tunah hian Sainik Welfare & 

Resettlement hi Director hovin an awm a. District 3-ah District Sainik Welfare & 

Resettlement Officer hovin an awm bawk a ni. World War II veteran leh widow-te 

hnena tanpuina pek hi tihpun a ni a. World War II veteran 54 leh indonaa thi te 

nupui 440 hnenah April, 2019 – December, 2019 chhung khan  ` 91,22,400/- pek 

chhuah a ni a. April ni 1, 2019 atang khan World War II veteran-te hnena tanpuina 

pek thin chu thla tinin ` 1,200/- atangin ` 2,400/- ah tihsan a ni a. Indonaa thi 

nupuite hnena sum pek thin pawh thla tin ` 1,000/- atangin ` 2,000/- ah tihpun a ni. 

 Tin, 2
nd

 Assam Regiment disband mi 8-te hnenah April,2019 leh December, 

2019 inkar khan ` 1,72,800/- pek chhuah a ni a. 2nd Assam Regiment disband-te 

hnena sum pek thin pawh hi thlatin ` 1,200/- atangin ` 2,400/- ah tih san a ni a, an 

lawmpuiawm hle a ni.  

 Pu Speaker, a tawp ber atan chuan Disaster Management & Rehabilitation hi 

tawite sawi a tulin ka hria a. DM&R hi Department te tak te, a thawktu hi Officer 

leh Group B an zavaiin 80 emaw lek an ni a. Mahse, rim takin hna an thawk a, tunah 

hian a pawimawhna kan hmu tan ta deuh deuh hi a lawmawm hlein ka hria. District 

dangah mi leh sa a hranpain kan nei lo a, DC leh a staff-te kan ring a. District tinah 

hian Disaster Management Authority a awm a, chutah chuan a tlangpuiin Addl. DC 

hi Chief Executive Officer-ah hman an ni a, chumi chungah chuan State Disaster 

Management Authority, Chief Minister hovin siam a ni bawk a. Chumi hnuaiah 

chuan Disaster Management Executive Authority an awm a, chu chu Chief Secretary 

in a ho bawk a ni.  

 Nichinah member zahawm tak ten awareness-te pawh a pawimawh a ni an ti 

a, a dik chiah mai. Disaster Management hian a tlangpuiin hlawm lian tak tak 

pathumin hma a la a. Pakhatnaah chuan chhiatna thleng palh thei laka inrin lawk leh 

inbuatsaih (preparedness & capacity building) tih a ni a. Pahnihnaah chuan chhiatna 

thlen thulha chhanchhuah leh chhawmdawl hna (response & relief) tih a ni a. 

Pathumnaah chuan chhiat rupna, disaster in khawtlang tana harsatna leh chhiatna a 

thlen avanga indin thar leh intuam dam (recovery, rehabilitation & reconstruction) 

tih a ni. Hmannia ka sawi tawh ang khan Mitigation Fund hi chhiatna thleng palh 

thei laka inrin leh inbuatsaih lawkna atan te hman a ni a. Hmun hrang hrangah 

pawisa neihin a zir angin retaining wall siam te, tui kawr siam te kan ti ve nawk 

nawk a ni. 

 Tin, chhiatna thlen thulha chhanchhuahna leh chhawmdawlna hna response 

& relief hi SDRF pawisa atangin hma lak thin a ni a. Hetah hian awareness kan neih 

theih nan capacity building-ah awareness generation programme kan hmang thin a. 

Village leh block level te bakah state level-ah te hman a ni a. Tin, School leh 

College-ah te pawh a theih chin chinah awareness programme hman a ni a. Tin, 

chhiat rup thil lo thlenah mock drill te pawh neih thin a ni tih tawitein ka sawi duh a. 

 Tin, tun hnaiah hian Indian meteorology Pune nen thawk dunin lightning 

sensor, tek tla mai tur hriat lawkna khawl bun tum mek a ni tih ka sawi tel duh a. 

Chhiat rupna lo thlen hian Mizo mipuite hi kan fel em em a. A bik takin YMA 

member-te a kul a tai ber te an ni. Aizawl DC-ah hian Rapid Response team an siam 

a, volunteer an ni a. Anni pawh hi an tangkai hle a ni. Durtlang-a lung tawlhin 

building a tihchhiatah pawh khan a thleng hmasa leh hma la hmasa thei an ni a, a 

lawmawm em em a. Midang ten harsatna an tawha kan intawiawm thinnate hi a hlu 

em em a, chu chu vawiinah hian ka tarlang tel duh a. (Interruption - Pu Lalduhoma : 

Pu Speaker, nichin khan ka sawi hman ngang si lo a. Nimina Serchhip Leisekawt 

field-a KTP General Conference kan neihna zawl khi ruah a rawn sur ang a, a min 

dawn a ni. Chu chuan Aizawl, Lunglei kawngpui thleng khian 

saberekakhuangkaihin a rawn chim thla dawn a. District level atang chuan khi khi 

eng ti kawng mahin kan hma zo lo a. Hei hi kan Minister zahawm takin min lo hriat 

sak se, inven lawk dan min lo ngaihtuahpui thei se ka duh hle mai. Khi khi a thlen 

chuan a rapthlak viau ang; tin, a thleng ngei bawk ang tih pawh khi a chiang a ni, a 

hlauhawm hle mai. Khi khi leivung hlir zawl a ni a.) A nih tak chu. Kan lo 

chhinchhiah ang a. Serchhip-ah khian hmun hnih lian tak takah PWD kaltlangin 

hmalakna kan nei dawn mek a. ` 1 crore chuang ve ve a ni a, chu chuan a huam em 

ka hre lo a. Department lamte pawhin kha kha lo chhinchhiah se a tha ang e.  

 Pu Speaker, tawite ka ti ang ka ti a, mahse member-ten thahnem an ngai a, 

han react-na tur kha a tam deuh a, duh aiin kan rei ta mah mah e. Engpawh ni se  

Pu Speaker, ka Demand no. 8-na Taxation - ` 21,61,72,000/-, Demand no.16-na 

Home - ` 8,01,81,79,000/-, Demand no. 30-na Disaster Management & 

Rehabilitation - ` 59,23,75,000/- te hi a vaiin ` 8,82,67,26,000/- an ni a. Hei hi 

House zahawm tak hian min pass pui ka dil a ni. Ka lawm e. 

S P E A K E R :  Tunah chuan Minister zahawm tak Pu Lalchamliana’n 

a Demand no. 8-na Taxation - ` 21,61,72,000/- Demand no.16-na Home -  

` 8,01,81,79,000/- Demand no. 30-na Disaster Management & Rehabilitation -  

` 59,23,75,000/- a vaia belhkhawm hi ` 8,82,67,26,000/- a ni a. Hei hi House-ah 

pass a rawn dil a, pass remti apiangin ‘Remti’ ti ru le (Members: Remti) Remti lo 

kan awm em? Kan awm chuan ‘Remti lo’ ti ula. 

 Aw  le, tunah chuan Minister zahawm tak Pu Lalchamliana chanpualte 

Demand no. 8-na Taxation Department, Demand no.16-na Home Department, 

Demand No. 30-na Disaster Management & Rehabilitation Department te hman tur 

a vaia belhkhawm ` 8,82,67,26,000/-  hi House-in lungrual takin a pass ta a ni. 

PU LALCHAMLIANA, MINISTER :  Pu Speaker, ka lawm e. 

 Vawiin atan kan business chu kan zo leh ta a, kan chawl leh tawh ang a. 

Naktuk 03.03.2020 Thawhlehni chawhma dar 10:30-ah kan thukhawm leh dawn nia. 

   Sitting is adjourned. 8:47 PM 

 
 
 
 
 
 
 
 
 
 
 
 
 
 
 
 
 
 
 
 
 


